
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОТОД СУУХААС СЭТГЭЛ ДАВЧДАХ БОЛЛОО

	Миний бие ойн шуугиан, зуны шатам халуун, өвлийн тасхийм жавар, хаврын урин амьсгал дор төрж өссөн билээ. Анхны минь хувцас болсон өлгийн даавуун дээгүүр минь морьд үүл татуулан тургиж байжээ.

	Амьдралын элдэв хатуу хүтүүг туулан туулсаар бүр дөчин нас хүрсэн хойноо нийслэл хотынхоо хамгийн орчин үеийн нэгэн гудамжинд амьдран суух болов оо би. Намайг зургаадугаар давхарт, их дайны дараа төрсөн шинэ тариачдын амьдралын хүнд эхлэлийн тухай зохиол бичиж суухад тэртээ дор хоёр урсгалт өргөн цардмал замаар машин нааш цааш хөврөн цувсаар байлаа. Тэгэхэд хөдөө нутгаа санасан миний мөрөөдөл, бичиж суугаа ном руу минь урсаж байгааг би ойлголоо.

	Зохиолч гэдэг бол зай завсаргүй юм бичиж, урлаг л сахиж, түүнийхээ тухай маргаан хийж явдаг хүний нэр биш ээ.

	Тэрээр цаг үргэлж амьдралд умбан, зохиолынхоо түүхий эдийг хутгаж авдаг нүдэнд үл үзэгдэх тэрхүү саваа сонин соргог шинэ юмаар дүүргэж байх учиртай байдаг. Миний хувьд биеийн хөдөлмөр дутаж эхэллээ.

	Тэгэхээр нь барилгын талбайд хэвтсэн шорооноос баахныг авч зургаан давхарт гаргаж өрөө тасалгаагаар л нэг өвс ургамал тарьж авлаа. Бас нохой, муур хоёр олж тэжээж ч үзлээ. Гэвч энэ маань эм биш, гэм болж хөдөөгийн амьдралыг мөрөөдсөн мөрөөдөл минь бүр дүрэлзэж орхидог байна шүү. Зургаан давхрын цонхоор өнгийхөд тэртээ дороос солонгын долоон өнгөөр алагран туяарч байдаг цэцгийн мандал, шаглан хүрээлсэн зүлэг нь сэтгэлийг минь сэргээж эс чадав. Хотод суухаас сэтгэл давчдах боллоо. Нэг л өдөр үзгээс минь юу ч эс гарах нь илэрхий болж ирлээ. 

	 

	
ШАВАР ОРОМЖ, ХАЙРГАН УУЛ, ХИАГ

	Анхны номынхоо шагналыг авмагцаа би өөрийгөө овоо бэлтэй хүнд тооцож, ой, нуур хүрээлсэн зайдуу нэгэн тосгонд хашаа байшин худалдаад авчхав аа. Энэ байшингаас болж мөнгөөр ядуурсан ч гэсэн зохиолын түүхий эдээр баян боллоо.

	Тосгоныхон цөмөөрөө нэг нэгийгээ танина. Хүн бүхний амьдрал урд чинь дэлгээтэй байна. Хөршийнхөн чинь хувь заяа гэгчийн өмнө толгойгоо бөхийлгөн сууна уу, аль эсвэл амьдралынхаа жолоог гартаа барин тэрхүү хувь заяа гэгч хуурамч бурхны хүчийг сааруулж сууна уу гэдгийг чи алдалгүй харна.

	Миний авсан байшин бол хотын чинээлэг хүмүүсийн хааяа очиж цэнгэн жаргадаг хөдөөгийн гоёмсог сууц биш, эндээ гэж хэлэхэд, авах эзэн олдоогүйгээс сар жил эзгүй байсан шавар оромж юм. Хана туургаар нь нохой бөөс үүрлээд, дээвэр нь хотойж, нуруу мод нь өгөрч, өрөөстэй тоосго нь энд тэндээсээ сугарч ойчсон байлаа. Би тэвэр өвсөн дээр хэвтэн оромждоо өнгөрүүлсэн эхний хэдэн шөнө дээврийн цоорхойгоор найман зуун дөчин найман од тооллоо. Байшинтай өнцгөөрөө нийлсэн өөр нэгэн байшин байсан нь голдоо ганц дугуй хар нүхтэй жорлон байлаа. Хотод бол хүн шаазан саван дээр сууж хэргээ бүтээгээд босож явахдаа ус татчихдаг билээ.

	Хашаа байшингийн үнэд оролцуулан бяцхан эдлэн газар авсан минь даан ч хожоогүй наймаа болжээ. Тэрхүү найман моргэн1 шар элс, гурван моргэн намаг, ганц моргэн цэцэрлэгийг барагтай юмыг голж үзээгүй хөдөө аж ахуйн нэгдлийн нөхөд хүртэл голоод аваагүй орхисон юм байжээ.

	Хавийн улс хашаа байшингийн минь хойд талд байгаа найман моргэн шар элсийг хайрган уул гэж нэрлэх ажээ. Надаас өмнө тэнд эзэгнэн сууж байсан хүмүүсийн нэг нь хайрган уулын элсийг тэргээр ачиж наймаалах гэж нэг үзээд олсон юм нь гагцхүү олны элэг доог л байж. Элэг доогоор зогссон нь ч яамай, тэгээгүй бол би өдийд байшингийнхаа ард найман моргэн нүхтэй байх байсан биз. Элс ч бай, хайрга ч бай, нүхнээс л лав дээрдэг. Хүн ашиглаж л чадвал байгальд огт ашиггүй юм гэж байдаггүй билээ. Хавар болоход миний уул бусад газар байгаль дэлхийн нэгэн адил өнгөжиж залууждаг... Зун тийшээ энд цэцэг дэлгэрч, тэр ч байтугай зургаан сард өөр хаанаас ч эрээд олохооргүй дун шар, хамба хилэн шиг зөөлөн булган таваг ургана гээч. Бас салхи атга чимх амьд шороо хийсгэн авчирч хаясан хаа нэгэн хонхорт ганц хоёр хиаг ч гараад ирсэн үзэгдэнэ. Хиагаас түрүү цацаглан ургадгийг мэддэг болсноосоо хойш түүнийг тийм ч муугүй ургамал юм байна гэж боддог болсон юм. Зөвлөлт оронд хиагийг буудайтай эрлийзжүүлсэн гэдэг. Бид л учрыг нь олж чадвал ямар ч хогийн ургамлыг хүнд ашигтайгаар хэрэглэж болохыг хэн байг гэх билээ?

	 

	
ӨВСНИЙ ҮНЭР

	Бид нугын хадланд гарч хадсан өвсөө модон сараалжин дээр дэлгэж хатаалаа.

	Манай тосгоны Цийгэншпэк гэдэг тариачин авгай «Энэ бяцхан өвс овоохойгоор чинь хүн яадаг байна?» гэж уулга алдлаа. «Ээ дээ чи минь эд чинь хотын улс байхгүй юу. Тэгээд л өвсийг өндөрт морилуулбал аятайхан хатаж өгөх болов уу гэж бодоо биз гэж нөхөр нь авгайдаа учирласанд эр эм хоёр ичгүүр сонжуургүй дуу тавин хөхрөлдлөө. Тэгээд ч бид хөхрөлдлөө.

	Зуны сүүлээр их л бороошиж хадсан өвс маань саравчинд орох үед цайвар ногоон, хөвсгөр зөөлөн болсон байлаа. Өвсний үнэр аваад тэссэнгүй агтын саравчинд гүйн орж тэжээлийн тэвшинд наалдсан аалзны торыг цэвэрлэж гарлаа. Өнө удаан тэсэж ядан хүлээж байсан нэгэн бодол дотор минь дүрсхийн асах шиг боллоо.

	«Морь авах хэрэгтэй юм байна!» гэж би дуу алдлаа.

	Манай авгайн ухаантайг яана. Намайг яг л хүүхэд шиг тун аятайхан учрыг минь олно. Бяцхан хүүхэд бол аргагүйдээ хүрэхэд саваа уначхаад давхиж, янцгааж, хашхирч нэгэн биеэрээ зэрэг морь хүн хоёр болж чадна.

	Харин би бол саваа уначхаад гүйж явж даан ч чадашгүй. Авгай минь үүнийг мэдэх учраас «Циркийн бяцхан алаг морьдоос нэгийг ав л даа» гэлээ.

	Би авгайгаа тэврээд авлаа.

	 

	
ДУДЕЛАЙ АВГАЙН УТАС

	Манай ойн тосгонд цирк иртэл хүлээх тэвчээр надад байсангүй. Наашаа тэнэж явах хүн байхгүй. Нэг өдөр би тариачны сонинд:

	 

	Ховор сайхан

	Тун номхон

	Пони2 азарга худалдана.

	Рийбнитц, утасны дугаар 795

	 

	гэсэн зарлал уншлаа.

	Би дугуйгаа унаад тосгон руу жирийлгэчихлээ. Шуудангийн газрын эрхлэгч авгайг Дуделайт гэнэ. Дуделайт авгай эндээ гучин жил ажилласан тул, шуудангийн газрыг бараг л өөрийн хөрөнгө мэтээр үздэг, тэгээд ч айхавтар ширүүн хүн. Энэ удаад ч гэсэн Дуделайт авгай сайхан ааштай байсангүй, утсаар ярих цаг ч биш ажээ. Утсаар зөвхөн өглөөгүүр юм уу шуудан ирэх үеэр үдээс хойш нэг хэсэг яриулдаг, харин үнээ өвчлөх, түймэр гарах, жирэмсэн эмэгтэйчүүд төрөхөд хүрвэл өөр хэрэг гэнэ. Би огт өөр хэргээр ирсэн тул, байдаг инээмсэглэлээ шавхсаар Дуделайт авгайтай золголоо. «Авгай минь, миний бие нэг морины хэргээр ирлээ. Нигүүлсэнгүй сэтгэл гаргаж утсаараа яриулж өгөөч!» гэж гуйсан чинь Дуделайт авгай ашгүй орох зам тавьж өглөө. Тэрээр харин: «Морь чинь өвчтэй юм уу?» гэж асуулаа.

	«Арай ч үгүй» гэсхийснээ би тоогоо эргүүлж гарлаа. Харилцуур дотор дууд дууд дуугарсаар таван минут өнгөрлөө. Дахиад арван минут өнгөрвөл хотын хорооноос хариу ирэх байлаа. Дуделайт авгай нэг нүдээ аньсхийн зогсоод хажуугаас минь ширтэж: «Ингэхээр чи ер нь морьтой юм уу даа?» гэж зэвүүцэнгүй асуулаа.

	«Бараг л замд ирж яваа даа» гэж би худал хэллээ. Дуделайт авгай дахиад л нэг юм хэлэх гэтэл миний аз болоход хотын хорооны дохио дуугарлаа.

	Дуделайт авгай зайлуул, дуугарч зүрхэлсэнгүй, тойргийн хороо бол түүний хувьд манай бүгд найрамдах улсын хамгийн дээд албан газар ажээ. Харилцуур дотор ярьж байсан бүсгүй амаараа дүүрэн талх үмхчихсэн бололтой: «Та түр хүлээж бай, ярих гэсэн хүний тань дуудуулж байна» гэжээ. Дуделайт авгай юм асуух вий гэхээс айгаад харилцуураа чихэндээ барьсан хэвээр хүлээлээ. Дуделайт авгайн харц ар нуруунаас савхин цамцыг минь нэвт төөнөж байгаа юм шиг байлаа. Мекленбургийн нэгэн бяцхан хотод байгаа өнөө бяцхан морины эзэн арай гэж нэг олдов бололтой, хариу ирлээ. Гэтэл харилцуурт эмэгтэй хүний дуу гарлаа. Эзэн гэртээ алга, морио худалдаагүй л байгаа, ирж үз л дээ, үзлээ гээд юм уначих биш гэж байлаа. Дуделайт авгай мөнгөө хурааж аваад харандааны өөдсөө хэлээрээ хэдэнтээ долоон байж яриаг тэмдэглэлээ. Тэгэхдээ нэг үсэг зурж гүйцээд л нэг сайн амьсгаа авч, тэр хоорондуур бас завжныхаа завсраар «Дахиад ийм хамаагүй цагаар ирж ярина гэж бодвол санасны чин гарз болно шүү, нөхөөр!» гэж хэлж л байлаа. Энэ өдөр би мориноос болж анх удаа худлаа хэллээ.

	 

	 

	
ПЕДРОГ АНХ УДАА ҮЗСЭН МИНЬ

	Морины эзний хашаанд дугуй хөрөө хяхтнан, харуулдагч машин санаа алдах адил ү-үф-ү-үф дуугарч байлаа. Эргэн тойрон л модны үнэр. «Та чинь мужааны газартай юмаа даа?» «Үгүй дээ, ноён минь, үгүй, Манайхыг оршуулгын хүрээлэн гэж нэрлэдэг юм»

	Тэгтэл би нээрээ л хэн хүнийг үл таних газар руу нь аялахад дотроо юм агуулдаг бяцхан сууц болсон авсыг харлаа. Энд ч авс, тэнд ч авс, гагцхүү авс дээр дээрээ хураалттай ярайна. «Би понийн азаргыг тань үзмээр байна». Эзэн намайг морины саравч руу дагуулаад явлаа. Саравчинд харанхуй байлаа. Би нэг юм мөргөөд авлаа. Тэмтрээд үзсэн чинь толийтол хөрөөдсөн банзан хашлага урд минь байлаа. Бодвол би их яарчээ. Бас нэг айхтар үнэр гараад явчихлаа. Тэссэнгүй хамраа таглаад авлаа. Хараад байтал харанхуйд нүд дасаж, хашлага дотор сэгсгэр ухна хэвтэхийг сая л олж үзлээ.

	Саравчны нөгөө буланд бяцхан хүрэн азарга зогсож байлаа. Юутай бяцхан, юутай өхөөрдөм амьтан гэж бодно! Үнэр танарыг нь ч би бүр мартаж орхижээ. Ухасхийн очоод л одой хүрний хүзүү, нуруу, хавирга сүвээг илж, хөлийг нь өргөж, сагагийг нь барилж улыг нь маажиж гарлаа. Морины шүдийг үзвэл эрдэнэ шишийн боргоцойнд эгнэн наалдсан үр шиг тэгшхэн байлаа. Түүн дээр морины нас бичээстэй юм шиг илэрхий байсан юм. Ингээд би хотын хүн биш, адууны зах дээрээс ажлын хямд морь худалдаж авахад нь өвгөн аавдаа тус болж явсан урьдын жаал болчхов бололтой. Нэг цагт миний бие хожим юу болох нь эс мэдэгдэх сэгсгэр даагануудаас морины хорхойтнуудын тачаалыг дүрэлзүүлсэн хатирч, жороо ч юм уу эсвэл номхноос номхон тэрэгний морь гаргадаг эмнэг сургагч явсан билээ. Энэ бяцхан азаргыг даа, толгойгоо хэчнээн сүртэй өргөж, намайг яаж харсан гэж бодно! Ийм амьтныг одой оготор гэж хэлэхийн аргагүй, бяцхан арьсаар нь дүүрэн хүчин чадал, үүл нэвт ч дүүлэм хүслэн байгаа нь илэрхий байлаа. Гадаа хашаанд гарч алхлуулж, хатируулж, цогиулж нэг үзээд, гал цацарсан нүдийг нь алгаараа таглаж байгаад хүзүү хоолойны нь булчин шөрмөсийг барилж, бас саравчны хаалганд авчраад огцом ухрааж ч үзлээ. Мэргэжлийн морь наймаалагчдын шалгарсан энэ аргуудыг би өвгөн ааваасаа сурсан бөгөөд тэдгээрийг өдий олон жилийн дотор мартаагүй л явсан ажээ. Эцэст нь тэгтэл магтаад байсан номхны нь шалгаж үзэхээр хөлийн нь завсраар, гэдэс доогуур нь шургаж мөлхлөө. Бяцхан хүрэн азарга санаанд минь таарлаа. Гэвч би түүнийг эзэнд нь мэдэгдэхгүйг хичээн олж ажигласнаараа: 

	«Нуруу хотгор, бөгс шувтан золиг юмаа даа» гэлээ. Морины наймаа дээр авах хүн магтаалын нэг үг хэлэх тоолон нь өгөх хүн тавин марк нэмж хэлдэг нь эртнээс заншиж ирсэн ёс билээ. Сүүлийн үед адууны улсын зах дээр энэ хуулийн нөлөөлөх чадвар нь буурч байгаа нь сайшаалтай хэрэг боловч, тэнд жижиг угсааны морь худалддаггүй нь харамсалтай. «Маруухан ч амьтан юм даа зайлуул. Гэхдээ үнэ нь өөрт нь тохирсон хямд бол авч ч болох байна, мужаантан гуай» гэж ам минь хэлэвч, харин зүрх минь «Ээ дээ, ийм сайхан амьтныг өгөх л байгаа даа» гэж түг түг цохилон байв. Мужаантан намайг инээмсэглэн харснаа: «Наадахыг чинь хүн өчигдөр авахаар болж утсаар тохиролцчихсон юм» гэдэг байна.

	Би бяцхан азаргыг харлаа. Магнай руу нь цацагтан унжсан хөхөл дороос нь зоригтой нүд нь гялалзаж байв.

	 

	 

	
МУУ НАЙМААЧИН

	Буцалж, оргилж байсан хүсэл дээрээс минь хүйтэн мөндөр асгарах шиг боллоо. Би мужаантан гуайн морио яагаад худалдах болсны учрыг дууллаа. Тэрээр мянга есөн зуун дөчин тав болон түүний дараах хэдэн жил шиг үе эргэж олдохгүй болсонд харамсах ажээ.

	Учир нь тэр үед дайны хажуугаар тип болон өөр бусад гайхалтай өвчин тахал дэлгэрч хаа л бол хаа үхсэн хүн, хэчнээн авс хийсэн ч авах эзэнтэй орлого гэж жигтэйхэн байсан, харин одоо бол тэр сайхан цаг өнгөрч, ганц нэг авс борлуулахын тулд, үхсэн хүний эрэлд гарахаас өөр аргагүй болсон гэнэ. Энэ эрэлд гарахад мориор базаалттай хол явж чадахгүй болсон тул машин авч буурьтайхан хөдлөх гэсэн юм санжээ. Мужаантны урт хүзүүнээс салбархай хар зангиа доошоо унжих нь эзнийхээ гашуудлыг хуваалцах мэтээ. Өвчин үхэл нөмөрсөн зэвүүн цаг өнгөрсөнд гашуудан харамссан хүн урд минь зогсож байлаа. Сэтгэлд минь элдвийн эвгүй юм бодогдож айдас ч хүрэх шиг боллоо. Ай, наймаа гэдэг чинь хүнийг заримдаа мөн ч хөөрхийлөлтэй амьтан болгож орхих юм даа!

	Мужаантан гилжгэр толгойгоо өргөн: «Та бол ганцхан утасдаад л морийг минь авахаар ирээд байна. Бод л доо, тэр холоос зүгээр л нэг утсаар ярих төдий шүү! Миний наймаа тохирчхоод байгаа тэр хүн бол надад захиа бичсэн, бүр морины хүслэн болчихсон амьтан байгаа юм даа» гэлээ. Үүргэвч дотор минь хазаар үрчин аяархан хангиналаа. Урам хугарч гутарсан дуу л тийм байдаг болов уу даа. Би сая л жинхэнэ морины наймаачин шиг ярьж хөөрч гарлаа. Тэгэхдээ бүр бяцхан хүрэн азарганы тухай голсхийн хэлсэн бүгдээ буцааж авснаар барахгүй хэрэв бичсэн сэн бол миний захидал юутай уяраам сайхан байх байсан гэдгийг мужаантанд итгүүлэх гэж оролдож үзлээ. Мэдээж, энэ бол наймаачинтай ямар ч төсгүй, морьтой л болох сон гэдгээс бусдыг умартсан гэнэн жаалын шинж билээ.

	Сэтгэлд минь өчүүхэн найдвар үлдээсэн зүйл бол өнөөх «морины хүслэн болчихсон» хүн мөнгөө одоо хэр ирүүлээгүй байгаа явдал байлаа. Авсны наймаачин маань сайхан захиа бичсэн болгон морь худалдаад авчих бэлтэй байх албагүй гэдгийг эрх биш гадарлахтай хүн байв. Тэгээд ч надтай тийм ч муугүй харьцаж: «Яах вэ, гурав хоног хүлээ л дээ. Тэр хүртэл нөгөө эр мөнгөө ирүүлэхгүй бол азаргаа чамд худалдъя гэлээ.

	 

	
МУХАР СҮСЭГТ АВТСАН МИНЬ

	Гэртээ ирмэгцээ алх, хөрөө авч өвсний тэвш хийж гарлаа. Дараа нь морины саравчаа цагаан шохойгоор шохойдлоо. Хүнгүй үед уяаны гинжийг хангинуулж хэдэнтээ үзэв. Тэр дуун хөгжим адил сэтгэлийг минь гижигдэнэ. Романаа зөнд нь орхичихлоо. Романы минь баатар хамгийн хүнд үедээ хүрээд байсан юм сан. Баатар минь одоо бяцхан хүрэн азарга болж, би түүндээ Педро гэдэг нэр өглөө. Эхний өдөр арай гэж өнгөрлөө. Тэвшийг өвсөөр дүүргэлээ. Ой дотроос олж авсан хүзүүний урт улаан ороолтоо саравчны хаалган дээгүүр сунгаж хадлаа. «Энэ чинь юу билээ?» гэж авгай минь асуусанд би: «Зүгээр л тэгсэн юм» гэлээ. Тэрээр нүүр рүү минь ажиглан харснаа, юу болж байгааг ойлгов бололтой. «Цирк дуурайлгаж байгаа юм биз дээ. Аятайхан болж шүү» гэснээ, «юу болж байгааг очиж утсаар асуухгүй юм уу? гэж нэмж хэллээ. Дуделайт авгайд очих гэхэд зүрх минь эс хүрэв. Юутай зэвүүн харцтай билээ!

	Дугуйгаа унаж ой дундуур давхисаар долоон километр хол байдаг бяцхан хотод очлоо. Тюринген нутгаас ирэх ёстой өнөө мөнгө ирээгүй л байлаа. Найдлага минь ч буураагүй янзаараа. Хоёр дахь өдөр өнгөрлөө. Ходоод гэдэс нь уугуул нутгийнх нь талын тачир хатуу өвсөнд зохилдсон морины тэжээлд хэрчсэн сүрэл хольж өгөхгүй бол дан овьёосоор идээшдэггүй. Бас тэгээд сүрэл хэрчдэг машин олддоггүйг нь яана. Арга ядаад би сүрлээ сүхээр хэрчиж гарлаа. Яаж хөглөсөн гэж санана! Цэцэрлэг дотор газар ухаж байгаад нэг зэвтэй тах олж авлаа. Урьд дуулж явсан нэг юм сэтгэлд минь сэвхийтэл ороод ирлээ. Их хүлээснээс болж би бүр галзуурахын наана болчихсон байлаа. Тахыг саравчны хаалганд аваачаад хадаж орхилоо.3

	Тачаалд автаад ирэхээрээ хүн ингэж болиод өгдөг ажээ. Сүүлчийн өдөр өнгөрлөө.

	
МОРИНЫ НАЙМАА

	Мужаантан гуай дахиад л толгой сэгсрээд уналаа. Нэгэнт өгөх болчихсон хүнээ ахиад нэг өдөр хүлээхгүйгээр морио өгч чадахгүй гэнэ. Арга мухардсан би ойр хавиас хөлсний байр олж хонохоор шийдлээ.

	Гурван урт өдрийн дараа бяцхан азаргатай эргэж уулзсан надад унтах тухай бодохын ч хэрэггүй байлаа.

	Маргааш өглөө нь миний алга мужаантны алган дээр тасхийн бууж бид хоёр гар барилцлаа. Морины наймаанд ингэж гараа барилцах нь аль эрт дээр үеэс нааш хэлэлцээрт гарын үсэг зурсантай адил эргэж буцахгүйн баталгаа болж иржээ. Бидний хоёр алга тасхийн мөргөлдсөнөөс мужаантны тюринген нутгийн нөгөө хүнтэй хийсэн наймаа нь хүчингүй болох нь тэр ээ. Мужаантныг: «Намайг ахиад л залилчих шахлаа даа» гэж амандаа бувтнахад нь хар зангиа нь эзнийхээ гашуудлыг хуваалцах гэсэн мэт аанай л урвайн унжсаар байв. Өнөөх морины хүслэн болсон хүнээ л ярьж байна уу даа, эрхэм минь? гэсэн чинь мужаантан ингэж ярилаа: «Гурван жилийн өмнө юм сан, тюринген нутгийн нэг этгээд танай азарганы ахыг авах болов оо, ноён минь. Би ч яах вэ нэгэнт л наймаа тохирсон юм чинь бүр хүн гуйж байж морио хөтлүүлээд явуулчихлаа. Тэгтэл өнөө сүрхий панзны түнш маань морь хүргэж очсон хүнд ажиг ч үгүй арван цаас атгуулчхаад морио хашаандаа оруулж уяж аваад морины үнэд өгөхөөр амласан мөнгөө ч өгөлгүй таг чиг болчихдог юм байна. Тэгэхээр нь би захиа бичлээ. Өгнөө, өгнө гэсэн хариу ирлээ, гэхдээ өгсөн юм юу ч алга. Дахиад л захиа бичлээ, бас л өнөө хариу. Болохоо байлаа гэдгийг мэдэхдээ би хийж суусан ажлаа орхиод морио очоод хөтөлж ирэхээр тэр тюринген тийш тэнэлээ дээ. Тэгтэл тюринген нутгаас эрдэнэ шиг ховор болохоор нь жижиг морь гадагшаа гаргадаггүй хууль байдаг юм байна. Трактор мөлхөж зүтгээд гарахын аргагүй уул хадан дунд тариа будаагаа тарьдаг болохоор морь хэрэгтэй байхаас ч аргагүй нутаг байна л даа.

	Өнөө зальтай муу нохойн гөлөг чинь «идье гэж бодоогүйгээ» баталж гарт минь хэдэн цаас атгуулаад үлдсэнийг нь хожим өгөхөө амлаад хоцорсон. Харин өгсөн юм өнөө хүртэл байдаггүй, юм гэдэг ийм л байдаг юм байна даа, ноён минь. Мужаантан үүнийг ярихдаа салбархай хар зангиагаа ахин дахин барилан, түүнээсээ хааяа ганц хоёр хар утас авч хаях нь сэтгэлийнх нь хямралыг илчлэх ажээ.

	«Моринд ч хайртай, мөнгөнд ч хайртай хүн юм байж л дээ» гэсэн чинь мужаантан: «Хууль далимдуулсан луйварчин даа ноён минь луйварчин» гэлээ.

	 

	
АЗАРГАНЫ ЖАГСААЛ

	Цэвэрхэн цогцтой бяцхан гүүнд яг л тааруулан бяцхан тэрэг чирчээ. Тэргэнд сүрэл, өвс ачиж дээр нь армаг тармаг буурал сахалтай нүүрнийх нь хацар нь хонхойсон чөргөр өвгөн үүрэнд шигдсэн юм шиг суусан нь мужаантны туслах ажээ. Тэрэгний хойноос хоёр эр хүн Педрог хөтөлж явлаа. Педро гүү рүү тэмүүлэх бөгөөд тэр гүү Педрогийн дүү ажээ.

	Бяцхан азарга бүдүүн ширхэгтэй, төмөр утас шиг хатуу тас хар дэлээ босгон урагшаа зүтгэхэд нүд нь гялалзан, чих нь солбилзон, самсаа нь үдийн наранд улаан торгоны өнгө лугаа адил туяаран харагдана. Хоёр эр байдгаараа гэдийчихсэн Педрод чирэгдэн явна. Азарганы араас мужаантан дагажээ. Даргар цагаан хүрмийнх нь энгэрээс өнөөх л үхээрийн хар зангиа нь цухуйна. Мужаантан авсны араас дагаж яваа юм шиг удаан алхлах бөгөөд түүнтэй зэрэгцэн сайхан ааштай мариалаг авгай нь том цэцгэн хээтэй зуны хувцастай явна. Авгай нөхөр хоёрын араас би дагаж явав. Бяцхан хотын нарийн гудмаар азарганы жагсаал явж өнгөрөхөд Педрогийн ганган алхаа нь хамгаас илүү анхаарал татаж байгааг би замын хоёр талаар ярайн зогссон үзэгч олны харцнаас харж явлаа. Педрог нэгэнтээ хангинатал янцгаахад нэгэн эмгэн сүнсээ гартал цочив бололтой газар руу гурвантаа нулимж байх нь харагдлаа.4 Бяцхан 

	Педрогоо олны нүдэн дээр болдог сон бол өөрөө л хөтөлж явмаар байлаа, даан ч хоёр талд нь наалдах шахан чирэгдэж яваа өнөө хоёр эр төмөр замын өртөө хүргэж өгөхөөс нааш надад Педрогийн жолоог атгуулахгүй нь илэрхий байлаа. Тэр авсны мужаанууд ажлынхаа зав зайгаар Педрог харж нүд хужирладаг байсан байлгүй. Энэ завсар:

	«Сайхан морь унасан бүхэн сайхан байх ёстой» гэж грекийн нэгэн ухаантан Эпиктет гэгч хүний хэлсэн үг санаанд минь орлоо. Хүн гэдэг заримдаа дундаасаа төрж гарсан ухаантнуудынхаа ухааныг магтахаас л биш ухаант үгийг нь тэгтэл ч бас ухаардаггүй юм уу даа. Ухаантнуудынхаа өмнө бид бишгүйдээ л нүгэлтэн болдог.

	Гэхдээ Педрог хотын гудамжаар хөтөлж явах нь аятайхан нүгэл байлаа.

	 

	
ЗАМЫН ӨРТӨӨН ДЭЭР

	Азарганы жагсаал төмөр замын өртөөн дээр хүрч ирлээ. Педрог зэрэгцүүлж тавьсан хэдэн банзан дээгүүр хөтөлж вагонд оруулах юм боллоо. Гэтэл бяцхан азарга маань загас үнэртсэн харанхуй хар нүх рүү орж өгсөнгүй. Үнэр танарыг нь дарах санаатай сүрэл, өвс авчраад дэвссэн чинь огт хэрэг болсонгүй. Педрогийн цовхорч, хойд хоёр хөл дээрээ цоройхыг би анх л харлаа. Самсаа нь сартайж дэл нь босчихсон, хамаг бие нь чичирч байлаа. Ойн савдаг гэдэг ийм юм байдаг болов уу ? гэж би бодож билээ. Төрсөн тосгондоо хөл нүцгэн гүйж явсан хүүхэд ахуй цагтаа хойд хоёр хөл дээрээ цоройсон, босоо дэлтэй хар морьтой гэж мөрөөдөж явжээ би. Тэгэхээр нь бид эргүүлж бөгсийг нь вагоны зүг хандуулсанд Педро ч тайвширлаа. Хажууханд нь тэргэнд хөллөсөн бяцхан гүү өвс идээд зогоож байлаа. Азарга буцах замыг мөрөөсөнгүй ширтэж байснаа хангинатал янцгаав. Энэ завсар бид түүнийг эвтэйхэн хойш нь ухраасаар байлаа. Гэнэт вагоны хаалга хаагдаж гэнэхэн Педро харанхуй саван дотор орох нь тэр ээ. Хүн ч гэсэн дээ ухраад байвал, эргэж гарахын аргагүй харанхуйд бишгүй л орчихсон байдаг шүү дээ.

	Вагоны хаалга дахин онгойход бяцхан Педрог дангинатал уячихсан байлаа. Нүдэнд нь айдас тодорно. Уяагаа тастах санаатай баахан цовхчиж хойд хоёр хөлөөрөө вагоны ханыг хэсэг бөмбөрдсөн боловч аяны шорон болсон тэр айхавтар сав нь даан ч бөх ажээ. Тэгж тэгж бүр арга ядсан байртай вагон доргитол янцгаав. Энэ удаа Педро азарга жаргалдаа ташаарсан биш, харин ижил сүрэгтээ: «Аюул! Аюул!» гэсэн мэдээ өгч байгаа нь тэр ажээ. Педрогийн ижил болсон савхан хөлтэй бяцхан гүү толгойгоо өргөсхийснээ эргээд жирийлгэх нь тэр ээ. Азарганы тийн янцгаасан нь «Зугтаа!» гэсэн тушаал байсан бөгөөд тэрхүү тушаал түүний уураг тархинд хүрэхийн сэхээгүй чихнээс нь шууд л булчин шөрмөс рүү нь харвачхав бололтой. Гэвч тэр соргог амьтны уугуул нутаг эзгүй цэлгэр тал нь энд байсангүй, газар сайгүй хашлага, мотор, хүн байлаа.

	 

	Хөтөч байдгаараа гэдийн жолоог угзарсанд гүү аргагүй л зогслоо. Мужаантны авгай Педрогийн зөөлөн аманд нь үмх талх хийгээд нулимсаа арчина. Юунд уйлаа юм бол? Үхлийн эрэлд Педро ч тэнцэхээ больсонд юм биш биз дээ?

	 

	 

	
АЧАА БОЛСОН МИНЬ

	Бух тэрэг нүсэр биеэ чирэн пүх пүх аахилсаар хүрч ирээд вагоныг зугуухан мөргөж тэр хөдөлгөөнт бяцхан ертөнцийг донсолгосноор нус нулимс асгаруулсан нялуун жүжиг төгслөө. Би адгууснаас дутуугүй айлаа, учир нь Педро вагоны хана хавирганаас сэлтэс үсэртэл тангарсан бөгөөд тэр хоёр галзуу хөлд миний хацар золтой л өртчихсөнгүй.

	«Боль доо, Педро! Ханыг нь цоо өшиглөөд зугтаах гээгүй биз чи минь, тэгвэл тэр чинь бүтдэггүй хэрэг дээ» гэж би аргадлаа. Азарга сонсож байх шиг. Вагон хөдлөхөд би дэвссэн өвсөн дээр ар нуруугаараа ойчлоо. Педро хажуу тийшээ унаад, үсрэн босож, алцганан байдаг хүчээрээ урагшаа зүтгэлээ.

	Тэгтэл миний арвалзсан хөлийг харчхаад, нүдээ эргэлдүүлэн, хамраа тачигнуулан, уяагаа таслах шахан үргэлээ. Ар нуруугаараа уначхаад хоёр хөлөө арвалзуулан хэвтээ би гээч амьтан хөөрхий тэр адгуусанд их л аюултай амьтан мэт харагдаж л дээ. Би ч босож ирлээ.

	Ачааны вагон урт цуваан дотор зохих байраа эзэлтэл Педро бид хоёр хэчнээн унаж боссон гэж санана! Арай гэж нэг вагоноо найруулж дуусаад бух тэрэг пүх-пүх аахилсаар одоход гадаа хоёр гурвантаа гинж харжигнаж, төмөр хангинах дуулдсанаа нам гүм боллоо. Педро бид хоёрыг цуваатай холбов бололтой.

	Хүмүүс ярилцан, нааш цааш алхах дуулдан галт тэрэгний жолооч вагоноо тоолно. Хаалганы завсраар жаргаж байгаа нарны улаан туяа тусна. Би тэмтэрсээр явж үүргэвчээ олоод дотроос нь талх, гахайн өөх гаргаж ирлээ. Педро өвс зажилна. Морь хүн хоёр хэдэн мянган жилийн урд ингэж цуг хооллож эхэлсэн бол оо?

	Гэртээ бичгийнхээ ширээний ард суулгүй юунд ингэж энд өвсөн дотор хэвтэнэ ээ би? Морины дон минь намайг ийшээ хөтөлжээ. Энэ бол муугүй хэрэг. Тэгээгүй бол ачаа болчхоод харанхуй вагон дотор хэвтэж үзэх санаа хэзээ ч надад төрөхгүй байсан биз. Одоо би юм хийгээд адгуусны ямаршуу янзаар аялдгийг мэддэг хүн боллоо.

	Педро хурц нүдээрээ өвсөө шир шир зажилна. Чихэнд хоногшсон энэ чимээг чагнасаар би агтын хашаанд хэчнээн шөнийг өнгөрөөсөн билээ? Дахиад л би морьтой хүн боллоо. Морь минь, бяцхан хүрэн азарга, урд минь зогсоод, миний бодлыг тааж байгаа мэт над руу үе үе толгойгоо өргөн үүрсэж байлаа.

	Нэг сэрсэн чинь жигдхэн зайлсаар галт тэрэг явж байлаа. Педро зайлах доргионд бүр дасаж гүйцсэн бололтой өвсөө идсээр байна. Хаалганы завсраар хааяа гэрэл гялалзан өнгөрнө. Шөнө болжээ. Замын өртөөний ярайсан гэрэл рүү ороод ирэхэд, одот тэнгэр ахиад л ургаад ирнэ. Сар дотроос нь гараад ирэв үү гэлтэй бараан ойг хаяалан алгуурхан дээшилнэ. Бараан ойн дээрээс долоон бурхан алгуурхан гудайна.

	 

	
ХААН САХАЛТ

	Галт тэрэг зогслоо. Энд тэнд дэнлүү гялалзана. Дэнлүү болгоны ард төмөр замын нэг ажилчин зогсоно. Тэнгэрийн од болгоны ард түүнийг барьж байдаг эзэн байдаг болов уу?

	Тар нар болоод явчихлаа! Үлгэр зохиож суух зав байсангүй, цувааг урагшаа хойшоо чирч, угзарч, энэ вагоныг Росток руу ч гэх шиг тэр вагоныг Гера руу ч гэх шиг вагон вагоноор нь тасалж гарсанд Педро бид хоёрын өнөөх унаж босдог маань дахиад л эхэллээ. Хажуугаар өнгөрч явсан дэнлүү рүү би хаалганы завсраар! «Та минь ээ! Наана чинь амьд адгуус ачиж явна, анхаар! гэсэн бичгийг харахгүй байна уу?» гэж хашхирлаа.

	«Харанхуй байна л даа!» гэсэн хөгшин хүний паржигнасан дуу гарлаа. Тэгснээ өнөө хүн дэнлүүгээ өргөж манай вагон руу шагайснаа дагжиж байгаа бяцхан азаргыг минь харав бололтой шогширлоо. Эртний эзэн хаадыг санагдуулам сахал нь зузаан уруул дээр нь сэрвэлзэнэ.

	«Чиний морь уу?» гэлээ.

	«Тийм ч байж болох юм»

	«Юу гэсэн үг вэ? Чи мэдэх ёстой биз дээ?»

	«Биднийг хөлдүү махнаас дор сэгсчээд байхад чинь би чамтай юугаа ч ярих билээ дээ?»

	Өвгөн сахлаа бавалзуулан ийн бувтналаа:

	«Юу юу ч гэхэв дээ, чи минь! Эрдэмтэн үү, аа? Тэр гайхлууд чинь л ингэж хачин ярьдаг даа. Толгойгоо хаалганаас холдуулаарай, профессор минь, сэгсчинэ шүү дээ?»

	Тэгээд өвгөн бух тэрэг рүү гэлдэрлээ. Түүнээс хойш нэг их угзарч сүйд майд болсонгүй тул, би азарганыхаа хүзүүгээр тэврэн: «Педро, цаана чинь бид хоёрыг хүндэлж байна шүү!» гэлээ.

	 

	
ЦЭЦГИЙН ТӨЛБӨР

	Тэнгэрийн урд хаяа ув улаан байлаа. Улбар ягаан үүл тэнгэрээр нэг нүүж гарлаа. Галт тэрэг өглөөний таван цагт тойргийн өртөөнд хүрэлцэн ирлээ. Гэтэл Педро бид хоёрын ачааны бичиг олдсонгүй.

	«Долоон цагт өртөөний алба эхэлнэ, тэр хүртэл хүлээ!» гэдэг юм байна. Ай, хүнд суртал, хэзээ чи тонилох вэ!

	Амьтны нүд хариулж байгаад буучихлаа. Тэгтэл юу болсон гэж санана.

	Дөнгөж зам гарч явтал Педро цангинатал янцгаах нь тэр! «Тэнэг минь, чи чинь хүнд суртал гэдгийг мэдэхгүй байна даа!» гэж би морио зэмлэлээ. Өнөөх чинь хийсэн хэргээ гэмшихийн оронд дахиад бүр ч чанга янцгаалаа! Шоронгоос мултарч гэрэл гэгээ, эх газартайгаа золгосондоо баярлаа юм байлгүй.

	Өртөөний даргатан гараад ирчихсэн гараар даллан дуудаж байлаа.

	«За тэр харав уу? Одоо дарга чамайг үхтэл чинь ташуурдаад намайг замын албаны дүрэм зөрчсөн хэргээр тэр олон бяцхан байшингийнхаа нэгэнд хорьчхоод цагдаа дуудах байх даа» гэсэн чинь Педро огт тоосон шинжгүй гурав дахь удаагаа янцгаалаа. Тэгтэл санамсаргүй газраас аврал ирлээ. Юу гэвэл: Бидний ард замын хаалт буучихлаа!

	Бид хот дундуур явлаа. Педро замд сүү зөөгчийн шотланд үүлдрийн пони, мод зөөгчийн том морьд, цэцэрлэгийн газрын хүрэн гүүтэй үүрсэж мэндэллээ. Лийзе гэдэг янхигар гүү орви цэцэг дүүрэн ачсан тэргэнд хөллөөтэй зогсож байлаа. Педро түүнийг үнэрлэж тэмтэрч байснаа больчихлоо. Гүү «хатагтай» Педрод эс таашаагдав бололтой, харин орви цэцэг их л таашаагджээ. Педро үмхээд авлаа.

	Түүнийг нь би төлж саллаа.

	«Чи чинь бүр цэцэг зооглож сурсан юм бий!» гэж зэмлэсэн чинь Педро чихээ хулмайлган зогсоно.

	 

	
ТРАКТОР МОРИНЦОР ХОЁР

	Тариалангийн талбай дундуур тахирлаж мурийсан замаар явлаа. Эргэн тойрон шар хөмрөг жиргэнэ. Сүрэг ээрүүл бялзуухай бидэнд замчилж явлаа. Тэд хэдэн мод өнгөрөөд' буух боловч биднийг гүйцээд ирэв үү, үгүй юү дэрхийгээд л нисчихнэ.

	Шулганалдахыг нь сонсвол «Хүн нь яасан том, морь нь яасан бяцхан юм бэ?» гэж байгаа мэт. Бид тосгон дундуур явж өнгөрлөө. Тариачид ээрүүл бялзуухайнаас учрыг аль түрүүн дуулаад амжчихсан янзтай Педро бид хоёрын ойртон ирэхийг хүлээн зогсоно. 

	Амьтан биднийг нүдээ бүлтийлгэн ширтэх бөгөөд хаа нэгэнтэйгээс: «Сайн морь байна, хүн гуай! Эзэндээ ээлтэй эрхэм сайн хүлэг болох болтугай!» гэж ерөөх дуулдана. Замын хажуугаар багсайн ургасан ногоон өвсийг хараад тэссэнгүй, Педрогоо идүүлчхээд өөрөө тэрхүү торгомсог ногоон дээр хөлбөрөн хэвтлээ. Нар бөг бөг цовхорч байх шиг нойрмог нүдэнд юм бүхэн хөдөлж үзэгддэг юм аж.

	Би нойрондоо болоод атгаж хэвтсэн цулбуураа тавьчихжээ. Хамар дээр минь нойтон бүлээн сангас унаснаас болж сэрж ирээд харсан чинь Педро алга. Хараад байсан чинь алсын ойн захад бяцхан хар цэг торойно. Тэр хар цэг Педро байсан бөгөөд хэдэн хормын дараа далд орчихоор байв.

	Би: «Педро-о-о! Педро-о-о!» гэж байдгаараа хашхирч үзлээ. Ингэсэн минь ээрүүл бялзуухайг ирж гар дээр минь суугаач гэж гуйсантай адил тэнэг хэрэг байлаа. Педрогийн хувьд би жирийн л нэгэн замын танилаас цаашгүй хүн байлаа. Ийм танилтайгаа бид өртөөний хүлээлгийн танхимд ч юм уу, замын тавцан дээр ч юм уу толгой дохилцоод өнгөрөхдөө эргэж уулзах юм сан ч гэж боддоггүй, удалгүй, үүрд мартчихдаг шүү дээ.

	За одоо яая гэх вэ, эргэж хот ороод тааралдсан хүн болгоноос л: «Бяцхан морь үзээгүй биз» гэж асуухаас биш дээ гэж бодлоо. «Үзсээн үзсэн. Галт тэргийг алдчихгүй юм сан гээ байлгүй, төмөр замын өртөө рүү хар хурдаараа давхиж явна билээ!» гэсэн хариу ч дуулдаж болох юм даа.

	Тэгтэл өнөө хэзээ хэзээгүй л далд орчих гэж байсан хар цэг томроод ирлээ. Яваа яваандаа цэг биш хатирч яваа морь, морь мориндоо бүр миний бяцхан Педро зүсээрээ мөн болоод ирлээ.

	Педро минь намайг чиглэн давхин айсуй, ард нь цагаан тууз адил тоос хөврөн үлдэнэ.

	Би өмнөөс нь гараа алдлан тосож гүйлээ. Педро өмнөхөн минь ирж зогсоод замын хажуугийн өвс зулгаахад би цулбуураас нь шүүрч авлаа. Даан ч тийм баймаар юм даа.

	Би Педрогийн хувьд жирийн нэгэн аяны танил биш ажээ гэж баярлан бодлоо.

	Пүф! Пүф! аахилсаар нэг мангар том трактор гараад ирсэнд би ичих шиг боллоо. Бяцхан хүний мухар ухаан минь биеэ тооход хүргэжээ. Учир нь Педро надад хайртайдаа биш, тэр аахилж уухилсан гайхлаас үргээд эргэж иржээ.

	Тракторч бидэн рүү хүний урамд ганц ч хяламхийж харсангүй. Морь гэдэг бол тракторч хүний хувьд хоцрогдсон бүдүүлэг цагийн унаа юм. Тэр мангар том трактор унаад явж байгаа тэр их бардам тракторчид бяцхан Педро ч морь биш, бүр моринцор байсан нь илэрхий. Тракторын хойноос харж зогсохдоо би: Педро намайг юутай ч гэсэн чамаас л дотно үздэг юм байна даа! гэж бодлоо. Энэ бол үнэндээ бас л өчүүхэн биеэ өргөмжилсхийн үзсэн хэрэг байлаа.

	 

	
ПЕДРО ШИНЭ СУУЦАНДАА ОРСОН НЬ

	Агтын саравчинд зузаан үртэс дэвссэнээс циркт байгаа юм шиг үнэртэж байв. Минна нэрт ямаа маань шингэн дуугаар шинэ хөршийнхөө амрыг майлж эрлээ. Педро саравчны хаалгаар орж өгдөггүй, тангараад таг зогсчихлоо. Авгай минь алчуур барьчихсан гүйж ирлээ. Алчуур алчууртаа бүүр цэв цэвэрхэн алчуур гээч. Нүдийг нь боож аваад нааш цааш хөтөлж үзлээ. Тархи толгойг нь эргүүлж самгардуулан саравчны хаалга хаа байдгийг мартуулах гэж байгаа ухаан нь тэр. Педрогийн тархи толгой эргэж өгсөнгүй, адгуус гэдэг үнэрч болохоор урд нь саравч байгааг нүд нь боолттой ч гэсэн мэдэх ажээ. Педро саравчны хаалга хүрээд л зогсчихлоо. Манай Минна ямаа Педрогийн урьдын хөрш ухна гуайгаас муухай үнэртэй байсан юм болов уу? эсвэл хаалганы босго дэндүү өндөр байсан юм болов уу?

	Босгоор давуулан сүрэл дэвслээ. Педро сүрлийг нь үнэрлэж үзсэнээ идэж гарлаа, гэхдээ босгоор давж өгсөнгүй. Нүдний боолтыг нь аваад босгон дээгүүр шороо цацсан чинь нэг үнэрлэчхээд бүр хүржигнэтэл уухирлаа. Манай шороо ч гэсэн тийм эвгүй үнэртэй байсан юм болов уу?

	За хө тэгвэл ч чамайг ухраагаад л оруулчихна шүү! гэж бодоод саравчны хаалга руу бөгсөөр нь харуулж зогсоогоод ухраах гэсэн чинь нэг ч гишгэж өгсөнгүй. Педро өчигдөр л туршлагажиж авчээ. Би ч гэж бүр цөхрөнгөө барж гүйцлээ.

	Би аргамж авчраад хоёр хүнээр аргамжны хоёр үзүүрээс бариулан зөрүүд бяцхан азарганы ард нь зогсоож урд нь орж зүсэм талх харууллаа. Азарга талх руу зүтгэсээр, би талхтайгаа ухарсаар арын хоёр хүн аргамжтайгаа араас нь дагасаар босго ч ойртсоор байлаа. Гэтэл Педро босго хүрээд урам нь хугарсан янзтай зогсчихлоо. Ухрах гэтэл бөгс нь аргамжин хашлаганд тулчихлаа. Педро мэгдэж гүйцлээ. Урд талх, ард хашлага яая даа? гэж байгаа янзтай яваандаа идэхийн хүслэн нь дийлж Педро урд нэг хөлөө босгон дээгүүр давууллаа, тэгснээ бас нөгөөг нь давууллаа, арын хоёр ч аргамжаа улам чанга татаж, улам урагшилсаар, Педро ороод явчихлаа! Орсон хойноо зүсэм талхыг ганц бут зажлан залгичхаад, одоо ч бодож санах юмгүй болов гэсэн янзтай бэлдэж тавьсан өвс рүү ухасхийн очоод ам мэдэн үмхэж, шүд мэдэн зажилж гарлаа.

	Педрог босгоор давуулах гэж мунгинаж байхдаа дээвэр дээрээс цухуйсан хоёрхон ширхэг өвсөнд шараа бэлчээх гэсэн Шильдбүргерүүдийн5 хөгтэй түүх санаанд минь орсон билээ. Тэд хүлээстэй шараа дээвэр өөд чирч байхдаа: «Нэг хоёр гурав аа! Татаад л байгаарай! Гараад л ирсэн хойно өвсийг харахдаа л нэг харна!» гэж дуу нийлүүлэн хашхиралдаж байсан гэдэг. Харин өвсөн дотор орчхоод ухаангүй байгаа Педрогоо хараад ийн бодлоо:

	Морьхон минь, зөрүүд зан гаргасанд чинь би уурлахгүй. Зарим хүн ч гэсэн аливаа шинэ юмнаас айж ухардаг биш үү? Манай үед хүмүүсийг аз жаргалтай нь залгуулахад хэчнээн ятгалга, хэчнээн хүч хэрэгтэй болж байна гэж чи санана?

	 

	 

	
МОРИНЫ ХОРХОЙТНУУД

	Цэцэрлэг дэх алимын моддын мөчир болгонд том том шар алим багсайж байлаа. Ийм алимыг харахад нар хүний санаанд ордог. Зуны нар зулай дээрээс шарж газар дэлхий өнгө жавхаатай байлаа.

	Ойн захаар тошлог хүрэнтэнэ.

	Өд сөд нь ургаж гүйцсэн үр хүүхдээ дагуулсан өрөвтас хөндий өгсөн ниснэ. Гэрт ч, хашаан дотор ч, цэцэрлэгт ч хаа л бол хаа уулзсан газраа манайхан инээмсэглэн явна. Энэ инээмсэглэлийн цаана: Манайх морьтой болсон доо! гэсэн санаа нуугдана.

	Христа өрөөний минь хаалгыг хүрч ядан тогшино.

	Тархин дотор минь хуралдаж байсан хамаг бодол өндгөө дарж хэвтээд үргэн ниссэн шувууны өд сөд шиг арван зүгт бутран одно. Христа ахиад л тогшино:

	Би урд бичсэн хуудаснуудаа ухаж төнхөнө. Христа ахиад л тогшино.

	— Аав аа, Педро уухираад байх юм.

	— Уухираад байна уу? Ямар нэг юм санаанд нь эс таарч л дээ

	— Минна өвснөөс нь идэх гээд байх юм, аав аа.

	Христа явж, би ч сарнин одсон бодлоо арай гэж дахин цуглуулж аваад ажиллаж гарлаа. Гэтэл удсангүй авгай минь хаалга тогшлоо.

	— Педро янцгаагаад байх юм аа.

	— Янцгаагаа юу? Гэрээ санаж л дээ

	— Би ч тэгсэн байх гэж бодоод жаахан талх өгөөд аргалчихсан. Зуны энэ өдөр сайхан төдийгүй, бас миний хувьд арвин бүтээлийн өдөр боллоо. Хүмүүс өрөөний минь хаалганы үүдээр ирж амар заяа үзүүлээгүй хэдий боловч роман минь олон шинэ хуудсаар урагшаа ахилаа.

	Газар дэлхий үдшийн цагаан гэгээнд умбалаа. Улаан байцайны дэлбэгэр ягаан цэцэг дэлбээгээ хумиад байгаа нь олон бяцхан зүрх манаанд зогсоно уу гэмээр. Удалгүй шүүдэр бууж мөнөөх бяцхан махан ягаан зүрхнүүдийг үнсэн саарал болгож хувиргана. Ийнхүү цэцэрлэг маань бидэнд үр жимс төдийгүй, бас гоо сайхныг бэлэглэнэм.

	Биднийг цэцэрлэгийнхээ ажилд хэрэглэдэг багаж сэлтээсээ маргаашийн ажилд бэлтгэн цэвэрлэж зүлгэж байхад интоорын моддын тэндээс царцаа дуугарах нь: «Педро! Педро! Педро!» гэж байх шиг.

	— Аав аа, Педро сэрүүн байх шиг байна.

	— Чиш, хойшоо бай гэм! Унтаг!

	— Чихээ соотойлгочихсон, саравчны цонхоор үдшийн тэнгэрийн улбар хаяаг ширтэн үүрсэж байна. Гэгээ тасартал бид нэг нэгээр саравчны цонх руу мяраан очиж Педрог харсаар байлаа. 

	Хүн бүр л тийшээ очих шалтаг олно.

	Би цэцэрлэгийн хаалга хаахаар гарч одоод агтын саравчны цонхон дор авгайтайгаа тааралдчихлаа. Тэгтэл тахиа хараад ирэхээр гарсан Христа бас бид хоёр дээр буучихлаа.

	— Ай, хүмүүс ээ! Аз жаргал гэгчийг эс мартъя гэвэл зүрх сэтгэлээрээ залуу үлдэгтүн!

	Тунгалаг сар мандлаа. Педро эрүүгээ цонхны хүрээн дээр тавьж зогссон тул, халуун амьсгаанд нь цонхны шил цантжээ. Хөгшин морьд шөнө зогсоогоороо унтдаг. Педро бол хөгшин морь биш. Тэгээд яагаад хэвтэхгүй байгаа юм бол? Шинэ гэртээ дасаж өгөхгүй байгаа юм болов уу?

	Би унтахын өмнө тэнгэрийн байдал ажиглахаар гарлаа. Маргааш ямар өдөр болох бол?

	Агтын саравчны цонхон доор ахиад л авгайтайгаа тааралдчихлаа. Цонхны цаана Педрогийн толгой эс харагдана. Бид хоёулаа харанхуй цонхонд чихээ наан чагналаа. Аяархан хурхирах дуулдана. Интоорын моддын мөчир дундуур шөнийн салхи сэрчигнэнэ. Педро бидний хайрыг мэдрээд шинэ гэртээ эзний ёсоор нам унтаад өгчээ.

	 

	 

	
ПЕДРО ХУЛУУГААР БӨМБӨГ ХИЙЖ ӨШИГЛӨСӨН НЬ

	Цэцэрлэгийн мухарт ургасан далбагар том навчтай тэр их хулууны дунд ганц бяцхан бургас байдаг бөгөөд тэндээс өнөө хүртэл Миннаг аргамждаг байсан билээ. Ямаа гэдэг бол юм идэхдээ эрх танхи авгай нартай адил хошуугаа цорвойлгочихсон, эс тамшаах мөртөө, өвсийг ширхэг ширхгээр нь тас тас хазаж иднэ. Тэгэхдээ эндээс ганц өвс тасалж, тэндээс ганц навч зулгааж өөлж шилж зооглохыг нь яана. Тэгснээ дороо цадчихаад л уйдаж, майлж гарна. Тэгсэн үедээ нүдэнд нь хаана л амьд амьтан өртөнө, тийшээ далжганан гүйж, түмэн зовлон тоочих адил уйлагнан майлах бөгөөд ингэж байхдаа ч хүртэл сүүл нь аальгүйтэн годгонохоо, хошуу нь ихэрхэн цорвойхоо даан ч эс мартана. Гэтэл ингэж уйтгарлаж үхэхээ шахсан ямааны «хатагтай» дээр өөр нэгийг оруулаадахад тэд нэг нэгнээсээ уйдаж бүр долоон дор юм болно. Иймэрхүү ааштай Минна гэгч «хатагтайн» хажууд Педрог аргамжих юм боллоо. Тэр эрхэм «хатагтай» хүрэн азарганы гоо сайханд сэтгэл нь ханаж, уйлагнаж майлагнахаа болих ч юм бил үү?

	Христа Педрог хөтлөөд бургас руу явж байлаа. Тэгтэл интоорын моддын тэндээс сүрэг болжмор дэрхийн нисэн ирсэнд Педро үргэж хуухиран хойд хоёр хөл дээрээ цоройн босоод ирэх нь тэр ээ. Христа балмагдсан боловч цулбуурыг нь гараасаа тавьсангүй. Гэтэл Педро урд хоёр хөлөөрөө самардаж гарсанд ямар ч боксчны нударгаас хатуу азарганы ган туурайнаас айхдаа Христа цулбуурыг тавиадахлаа. Азарга ч арилаад өглөө.

	Тэгэхдээ ногооны талбай дундуур давхин гарлаа. Байцайны толгой ийш тийш бөндгөнөн өнхөрнө. Хурц дөрвөн туурайн доор өргөст хэмх пис пис хагарна. Нэгэн хулуу бөмбөг шиг тэртээ хол ойж харагдана. Педро давхиут дундаа нэг улаан лууван суга татаж авсан боловч зажлах чөлөө болсонгүй. Лууван уруул завсар нь зарим нэгэн ажилгүй өвөө нарын аманд байдаг махир гуулин гаанс адил сэнжгэнэнэ. Тэгээд ч зогссонгүй, вандуй тарьсан бяцхан дөрвөлжин дундуур орж, бас цаана нь наран цэцгийн хэдэн иш хугалж хаяад цэцэрлэгээс гарч хашаа руу орлоо. Тэнд авгай минь зүсэм талх харуулж байж дүрсгүй тэр амьтныг барьж авлаа.

	Христа бяц гишгүүлсэн өргөст хэмх, тас үсэрсэн байцайны бөндгөр, бас өнөөх бөмбөг болж явсан хулууг түүж хийсэн дүүрэн сагс дааж ядан авчирлаа.

	Эх нь: «Ногоо хураахад ч та хоёр овоо дэм үзүүлээ шив дээ?» гэсэнд Христа хэлэх үггүй бүлтгэнэж байв. Ойд тэнэж, тэнэж ирэхдээ манай Хэлла гичий л ингэж бүлтгэнэж байдаг сан.

	«Педрогийнх зөв байлгүй яах вэ. Минна шиг маягтай хатагтайгаас төвөгшөөгөө юм байлгүй» гэж би ярианд оролцлоо.

	Бөөн инээд боллоо. Эсэргүүцэл илэрхийлнэ үү гэлтэй эр тахиа чангаас чанга ориллоо. Харин Педро өнөөх идэж амжилгүй зууж явсан ганц луувангаа сая л нэг идэж байлаа. Тэгэхдээ огт зовсон шинжгүй зогсох нь: «Яах вэ, би морь юм чинь. Та нар надад дурлаа биз дээ? гэх шиг байлаа.

	 

	
МИНИЙ ШАВЬ-ХҮРЭН АЗАРГА

	Түрүүчийн хөгтэй явдлаас хойш авгай минь Христа бид хоёрыг шоолох болов. Золигийн Педро чамаас л ганц боллоо доо. Гэхдээ яах вэ, үүнээс хойш чамтай арай өөрөөр ярина шүү! гэж би бодлоо.

	Хүн гэдэг амьтан зэрлэг явсан адууг барьж аваад гэрийн тэжээмэл мал болгохдоо хазаар гэгчийг олжээ. Хазаар хэдийгээр юм мэдэхгүй хүнд жирийн л нэгэн алд сурд уясан төө төмөр төдий санагдавч юм мэдэх хүнд бол хүний ухаан шингэсэн асар нарийн багаж билээ.

	Педрог хазаарлалаа. Завжиндаа шигдсэн төмөр амгайг мэдрэхдээ нов номхон амьтан болчихлоо. Христа хөтөлж аваачаад бургаснаас аргамжчихлаа.

	Гэхдээ авгайн минь хорон хэлэнд нуугдсан нарийн хурц өргөснөөс биеэ хамгаалахаар хүрэн азаргаа өөртөө шавь оруулахаар шийдлээ.

	Бидний хичээл ингэж эхэллээ:

	Би өмднийхөө халаасаар дүүрэн талхны хатсан хальс чихчхээд цагаан нил цэцэг амтархан зулгааж байгаа азарганд дөхөж очоод «Педро!» гэж дуудлаа. Азарга ажиг ч үгүй байлаа. Би талхаа шаржигнууллаа. Азарга толгойгоо өргөлөө. Талх шаржигнах нь түүнд бүхнээс сайхан хөгжим ажээ. Алган дээрээ бяцхан талх тавьж гараа сунгаад: «Педро!» гэлээ. Азарга ухасхийн ирж талхыг цорвогор уруулаараа чимхэн аваад зажилж гарлаа. Идэж дуусаад хошуугаараа намайг зөөлхөн нударсан нь «өөр байна уу?» гэсэн асуулт байлаа. Би ойлголгүй дүр үзүүлэн холдон явлаа. Хүрэн азарга ахиад л цагаан нил цэцгээ зулгааж гарлаа.

	Жаахан байзнаснаа дахиад талхтай гараа сунгаж «Педро!» гэлээ. Азарга хүрч ирээд талхыг идлээ.

	Ийм янзаар бид хоёр миний өмдний халаас хоосортол дасгалласан бөгөөд азаргаа талх зажилж байх хооронд нь би «Педро, Педро, Педро...» гэж чанга чанга давтсаар байлаа. Бидний хичээлийн анхны өдөр ингэж өнгөрлөө.

	Энэ өдрөөс эхэлж би өдөрт нь роман дээрээ сайн ажилласан бол үдэш болгон азаргатайгаа нэг цагийн хичээл хийж, нэг ёсондоо өөрийгөө урамшуулдаг боллоо. Хичээлийн хоёр дахь өдөр гэхэд азарга маань намайг цэцэрлэгийн мухарт зогсоод гар сунгаж, нэрээр нь дуудмагц хүрээд ирдэг боллоо.

	Дараа өдөр нь мөнөөх дасгалыг талхгүйгээр хийж үзлээ. Азарга урьдын адил хүрч ирсэн боловч алган дээр минь талх байхгүй байгааг хармагц урам хугарсандаа буцаж давхих гэв. Би хармаанаасаа түргэн гэгч талх гаргаж өгч Педрогоо аргадлаа. Хэдэн өдрийн дараа азарга нэрээ л дуулбал, би гараа сунгасан сунгаагүй хүрч ирдэг боллоо. Учир нь тэрээр дуудсан л хойно заавал талх өгнө гэдгийг мэдэж авчээ. Ийнхүү хүрэн азарга нэрээ «мэддэг» боллоо.

	«Ухаант Педро»-оос болоод Христад бүр морины дон шүглэж орхилоо. Тэрээр циркт очиж Педро, Аксел, Сильва, Китти, Мари, Тиан... гэсэн элдэв чамин нэртэй пони үүлдрийн арван хоёр бяцхан морь тойруулан жагсаагаад, , өөрөө урт түрийтэй савхин гутал өмсчихсөн гол дунд нь зогсоод, тэднийг нэрээр нь дуудан урагш гаргаж, жүжиглүүлж, эцэст нь бас сайн жүжиглэснийх нь төлөө чихрээр шагнах юм гэнэ. Харин авгай минь Педрогийн ухааны тухай юу ч дуулахыг хүссэнгүй, «Ховдог адгуус л байгаа биз!» гэлээ.

	 

	
ХОВДГИЙН ГАЙ

	Энэ хэрэг ч уг нь Педрогийн биш харин Минна хатагтайн ховдгоос болсон юм.

	Саравч дотроос тэнгэр газар доргиосон орилоон, пижигнээн гарлаа. Лавлан чагнавал Педро хуухирч, Минна орилох дуулдана. Гүйж гараад саравчны хаалгыг онгойлгочихсон чинь нэг л бөөн хүрэнтэй цагаантай болсон арьс үс оволзож арвалзаад, тэр зүгээс өнөөх «ма-аа-ма-аа!» гэсэн орилоон гарна.

	Ийм юм болоод байжээ. Педрогийн байгаа булангийн тэндээс гарч байгаа овьёосны ханхийсэн эсгэлэн үнэрийг авсан Минна урдаа байгаа өвсөө голж эхэлжээ. Эхлээд хойд хоёр хөл дээрээ хэд хэд цоройж үзсэнээ сүүлдээ тэсэлгүй намхан хаалт дээр авиран гараад

	Педрогийн газар нутаг дээр үсрээд буучихжээ.

	Үүнд уурссан Педро хазаад авах гэж ямаа руу дайрсанд цаадах нь айсандаа тэвш дээр харайгаад гарах гэтэл хоёулаа уяагаараа орооцолдчихжээ. Энэ үед хэрэг бишдэж байгааг ухаарсан хатагтай зайлах гэтэл орооцолдсон уяа нь тайлагдсангүй. Ингээд яах ч аргаа ололгүй год цоройгоод хойд хоёр хөл дээрээ хүн шиг босоод зогсчихжээ. Босоо Миннагаас айсан Педро хөдлөхийн тэнхэлгүй гөлийтөл ширтсээр хоцорчээ. Морины гөлийсөн том нүднээс улам ч айсан ямаа тэнцвэр алдан арагшаа ойчоод өгсөнд хүзүүнд нь шигдсэн уяа улам чангарахад байдгаараа тийчилж, орилж гарсан нь тэр байжээ.

	Биднийг Миннаг уяанаас нь салгаж байхад Педро толгойгоо унжуулчихсан, дув дуугүй зогсож байлаа.

	Азарга, маягтай хатагтай нарт хэдий дургүй ч гэсэн огт авралгүй боож үхэхээ дөхөөд хэвтэж байсан Миннаг бяц гишгэчхээгүй ажээ. Христа бид хоёр бяцхан Педрогоо магтаж гарлаа. Харин авгай минь доогтойёо инээмсэглэн: «Өөрөө боож үхэх гэж байж цаадхаа харцгаа л даа!» гэлээ.

	
ПЕДРОГ АЖИЛД СУРГАСАН НЬ

	Авгай минь хэд хоногийн ажлаар хот яваад өглөө. Христа бид хоёр энэ завсар Педрог тэргэнд сургахаар шийдлээ.

	Яг энэ үед шуудангаар Педрод таарах бяцхан хуучин тэрэг төмөр замын тойргийн өртөөн дээр ирсэн байсныг сүү зөөгч тэргэн дээрээ дамнуулан тавьж авчирч өгсөн билээ. Тэрээр тэр хол буулгаж хаячхаад: «За муураа авчраад тэргэнцэртээ оруулцгаа даа!» гэхдээ тас тас хөхөрч байсан юм. Баярхуу тариачдад өдөр тутам хагас шуудай овьёос идэхгүй морь бол морь биш л дээ.

	«Муураа ч хөллөсөн, морио ч хөллөсөн чамд хүртээлгүй дэг» гэж би сүү зөөгчид гомдсоноо нууж чадалгүй хэлээд тавьчихсан билээ.

	Педрод тоногийг нь хийлээ. Тэрээр тостой сурыг үнэрлэнэ. Би: «Зүгээр дээ, Педро! Гутлын тосны л үнэр гарч байгаа биз! гэлээ.

	Педро яваандаа тайвширлаа. Педро урд тэр тоногт хөллөөтэй явж байсан морины үнэрийг ч авсан байж болох юм даа.

	Тоногтой Педрогоо бид бяцхан хөндийг өгсүүлэн, уруудуулан хөтөлж явахдаа «Тэрэг хөллөөдөхөд л яах бол?» гэж цагаан өвгөний бэлгийн сураг дуулсан хүүхдүүд шиг тэвчээр алдан ярилцаж явлаа. Тэгж явахад бидний дөрвөн нүд дөрвөн зүгийг харуулдан харуулдан байсан нь намрын цэцэг харах гэснийх бус, тариачид биднийг харчих нь уу гэж айсных билээ. Бяцхан тэрэгтэй, бяцхан морьтой том хүн яаж хөглөж явааг харвал тэд шоолж өөлж чадахаа л нэг чадах улс. Гэхдээ яваандаа: Би гэдэг чинь ямар нэрэлхүү, хулчгар болчихоо вэ? Энэ бол жижиг хөрөнгөтний зан! гэж бодохдоо дотроо өөрөө өөрийгөө шоолж, хэн юу л гэнэ, гэж л байг би л тэрнээс нь хулчийхгүй дэг гэсэн янзтай өмднийхөө халаасан дахь талхны хальсаа шаржигнуулан гэдгэр омголон алхаж явлаа. Педрог тэргэнд хөллөх боллоо.

	Педро юунаас болж бидний гуя гэж нэрлэдэг хоёр бороохойн завсар хавчуулагдах болсноо ухаарч өгөхгүй байх шиг байлаа. Бороохой гэдэг бол зодуурын зэвсэг, Педро үүнийг хэзээ нэгэн цагт мэдэх болсон шиг надад санагдсаны учир нь тэрээр тэрэгний хоёр гуяны завсар орж өгөхгүй байлаа, 

	«Талх! Талх!»

	Христа талх гаргаж ирээд мориныхоо аманд бяцхан бяцханаар хийж өгөхдөө хошуу эрүүг нь маажиж илбэсээр байлаа. Педрогийн талх идээд өөр юм анхаарахын сэхээгүй байхад нь би эвтэйхэн арагш нь ухрааж гуяны завсар орууллаа. Тэгээд тэрэгнийхээ гуяыг өргөж байгаад тоногтой бөхөллөө. Одоо л шийдвэрлэх агшин ирлээ. Би жолоогоо атгаж, Христа талхаа барьсаар Педрогоос холдон ухарлаа. «Чүү Педро!» Педро тэргээ ажиг ч үгүй чирсээр талхны хойноос явлаа. Христа талхаа өгчхөнгүүт хажуу тийш зайллаа. Педро талхаа зажилсаар яваад л байлаа. Сүүлийг нь шүргэсэн яйжгай тэрэг араас нь дагаж явааг анзаарах ч үгүй байх шиг.

	Ингэж Педро ёстой тэрэгний морь, Христа бид хоёр дэлбэгчид боллоо.

	Талх дуусахаар Педро зогсчихлоо. Би ташуураа өргөн: «Чүү Педро!» гэлээ. Морь ташуураас зугтахдаа тэргээ чирэн саравч руугаа одлоо. Тэрэг чирэхийн урлаг гэгч ерөөс л энэ ажээ. Харин Христа бид хоёр алс одохгүйдээ баясгалант болж явав.

	«Хоосон тэрэг чирч яваа дэлтэй аалзыг хараач!» гэж хажуугаас нэгэн тариачин хашхирлаа. «Чи тэргэн дээ гараад суучих л даа! Чамайг бузар амтай чинь, юм хүмтэй чинь даах азарга шүү!» гэж бид хариу хашхирлаа. Педро даана гэдэгт бид бат итгэж байлаа.

	Нэгэн хусын оройд тоншуул бррр-бррр хийлгэх нь аман дотроо битүү хөхөрч байх мэт байлаа.

	 

	
МОРЬ МИНЬ БУСГАСНЫ УЧИР

	Өглөөний нар манан дотроос арай ядан ургахуйн цагт зэгст нуурын дэргэдэх өндөр өндөр нарсан дундаас бүлэг тогоруу дуу дуугаа авалцан орилолдох нь бөглүү тосгоны хүмүүс бидэнд хандаж:

	 

	«Алтан нар манан буданг нэвтлэн гийлээ.

	Аяа, хүмүүс ээ, нойрноос сэрэх болоогүй юу?»

	 

	гэж байх шиг болж байлаа.

	Тогорууны дуу ардын хилэнт шүүмжлэл адил чих халууцуулан, амьсгаа давхцуулна. Тэрээр:

	«Хэчнээн хурал таслаав хө, чи?

	Дайн өдөөгчдийн эсрэг санасандаа хүрэхээр юм хийв үү?»

	гэдэг асуулттай адил сүртэй санагдахад түүнийг сонссон хүний бие атийх шиг болж өдий хүртэл дулаан хөнжил дотор жаргаж, санаа амарлингуй хэвтсэндээ гэмшиж, бушуухан босож бичгийн ширээндээ очиж сууна.

	Роман минь овоо урагштай ахиж байв. Романы минь баатар амьдралынхаа эгзэгтэй хэцүү үеэ даван туулаад, хашир хүн болсон байлаа. Тэгтэл намайг хотод хуралд дуудаж, би ч ажлаа орхиод явахаас өөр аргагүй боллоо. Намайг байхгүй хойгуур романы минь баатар, Педро хоёр эмнэгшсэн байж билээ.

	Нэгэн бүтэн сайн өдөр Педрог хатсан талхаар аргадан байж, тэргэнд хөллөлөө. Тэгээд жаахан хулган байж жолоогоо атган, тэргэн дээр суугаад «Чуу!» гэлээ. Педро эргэж харлаа, энэ нь талх нэхсэн хэрэг байлаа. Талх гаргахын оронд би ташуураа өргөлөө. Педро ухасхийн ташуураас зугтахдаа тэргээ, тэргэн дээр суусан биднийг чирэн одлоо.

	Ай, хүний ухаан гэгч юутай уран бэ! Хурмастын салхинаас өөр биед нь хүрэх эзэнгүй явсан морийг барьж номхруулаад, тэргэнд хөллөж сургажээ. Тэргэн дээр юмаа ачаад зогсохгүй, ачаан дээрээ бас өөрөө тухлаад суучихна. Гэхдээ ухаант хүний үг хааяа л эс онодог бололтой. Учир нь бид: «Морь тэргийг чирч явна» гэж ярьдаг билээ. Үнэн хэрэг дээрээ болохоор морь ташуураас зугтаж явдаг биш бил үү?

	Христаг гуйгаад байхаар нь би орондоо суулгаад жолоогоо атгуулчихлаа.

	Дэлбэгч маань зоригтой нь аргагүй: «Чүү, Педро, ишш-т!» гэлээ. Христагийн амнаас гарсан тэрхүү исгэрэх авиа адгуусны хоёр чихэнд их л заналтай чимээ болон дуулдав бололтой, Педро ухасхийн байдаг тэнхээгээрээ хатирч гарлаа. Бяцхан дөрвөн туурай нь дагтаршиж хатуурсан газрын хөрсийг нэжир тэжир бөмбөрдөнө.

	Биеийг минь бяцхан азарганы жигд хатираа зөөлхөн бүүвэйлж, хамарт минь ойн салхинд шингэсэн давирхайн хурц үнэр ханхийн, хажуухантай минь хөөндэй уянгалаг жиргэхэд би ийнхүү дууллаа:

	 

	«Хөөрхий морь минь, бяцхан морь минь

	Нэжиг, тэжиг, нэжиг, тэжиг

	Хөнгөхөн хатирна, зөөлхөн хатирна

	Нэжиг, тэжиг, нэжиг, тэжиг

	Амьдрал мөнх, хүн мөнх бус, нэжир, нэжир

	Амьдрал мөнх, морь мөнх бус, нэжир, нэжир»

	 

	Гэнэт Педро хажуу тийшээ бусгахад Христа самгардахдаа жолоогоо алдчихав. Педро дээр дээр үсрэн таваргаж гарлаа. Жолоог газарт хариугүй унахын даваан дээр би амжиж шүүрэн авч, зугуухан татсаар тайвшруулахдаа: «Зүгээр зүгээр, тайвшир!» гэж шивнэж байлаа. Үүгээр би ганц Педрог ч биш, бас өөрийгөө тайвшруулах гэсэн билээ. Тэгсээр Педро хатирч, түдэлгүй тариачдын сүрхий ганган морьдын товор товор алхаагаар алхуулж гарлаа. Би өөрийгөө гайгүй ухаантайд тооцон Христад:

	«Зарим салан хүн жолоо цулбуураа чиргүүлэн тавьснаас морь унаагаа үргээж, амь насаа ч алдахад хүрдэг...» гэж номчирхтол Педро дахиад л хажуу тийшээ холби үсрэн бусгалаа. Хэр ухаантайгаа одоо л үзүүлэх болсон тул: «Зүгээр, зүгээр, тайвшир!» гэдэг өнөөх илбийн үгээ урсгаж гарлаа.

	Педро энэ удаад хусны цагаан хожуулаас үргэжээ. Өөр хаана бас ийм хожуул байна гэж намайг нүдээрээ цаашлуулан эртэл Педро бас л хамраа тачигнуулан холби булт үсэрлээ.

	Хожуул болохоор юм эс харагдав. Харин замд ам цагаан цаас дэрвэлзэж байв. Педро цагаан өнгөнөөс үргэдэг ажээ. Тийм болохоор цагаан хожуул, цаасны тасархай, угааж хатаасан даавуу, хажуугаар нисэж өнгөрөх цагаан тагтаа, хаврын цэцэглэж гүйцсэн бутны нэвсгэр цагаан мөчир энэ бүхэн цөмөөрөө Педрогийн айдсыг хүргэх зүйлс билээ.

	Педрог нярай унага байхад цагаан тахиа гэнэт нуруун дээр нь орь дуу тавин бууснаас хөөрхий адгуус амьдралынхаа туршид цагаан юмнаас айж үргэдэг болж хоцорсон байж ч болох юм даа. Адгийн муу хулганаас, өчүүхэн ч гэмгүй хорхой шавжаас тэр ч байтугай хөсөр хэвтсэн үс ноосноос уулгамчилж, уушги зүрх нь амаар нь гарчих шахаж явдаг хүн ч хааяа байдаг шүү дээ. Ухаант хүний дунд ч ийм юм байдаг тул, юу ч үгүй газар сэрвэлзсэн юм үзэн бусгаж байгаа дөрвөн хөлт адгуусыг шоолох, буруутгах хэрэггүй биз ээ.

	Педро надад урьд нарийн учрыг нь мэдэлгүй явсан олон зүйлийг мэдүүлэх төлөвтэй байна. Юм мэдэх, ухаан суух бол сайхан хэрэг. Гэхдээ би романыхаа баатрын төлөө заримдаа бас ч санаа зовох юм. Тэрээр хүнээс ангид ухаантай болчихвол, би яах билээ, та минь ээ?!

	 

	
ПЕДРОГИЙН АНДУУРСАН НЬ

	Авгайн минь аянаас буцаж ирэх өдөр нь боллоо. Төмөр замын өртөөн дээрээс Педрогоор тосож авахаар шийдлээ. Юутай их гайхах бол гэж бодохоос л дотроо инээд алдан, галт тэрэгний ирэх цагийг тэсгэлгүй хүлээж суулаа би.

	Өртөөний байшингийн ард байдаг соргог зүлгэн дээр аваачаад Педрог тэрэгнээс нь мултлаад тавьчихсан чинь тэр усан ногооноороо байгаа нөмөр газрын өвсийг эргэн тойрон юу ч болж байсан анзаарах шинжгүй зулгааж гарлаа. Галт тэрэг ирлээ. Педро чихээ нэг соотойлгож үзсэнээ даруйхан тайвширч цааш идээшиллээ.

	Би Педрог тэрэгнээс аргамжаад галт тэрэгний тавцан руу гүйлээ.

	Авгай минь хаалганы шатан дээр гараад ирэхэд би гар тээшийг нь тосон авч бид хоёр мэнд усаа мэдэлцлээ.

	«Би Педротой ирсэн» гэж намайг дөнгөж хэлж амжтал бух тэрэг час хийтэл исгэрэхэд хариуд нь Педро хангинатал янцгаалаа.

	Галт тэрэг хөдлөхөд Педро ч бас хөдөллөө. Бяцхан азарга бух тэргийг агуу том гүү гэж бодсон юм байлгүй, 

	«Би энд байна аа»! гэх адил уянгалуулан янцгаасаар хойноос нь давхилаа. Харин бух тэрэг бяцхан мөрөөдөгчийг өчүүхэн ч анзаарсан шинжгүй пүх-пүх уухилсаар хаашаа ч гажих эрхгүй ган замаа даган одов.

	Гэвч Педро ч санаснаасаа буцах шинжгүй улам бүр давхихад чирсэн тэрэг нь замын дэр модон дээгүүр тар няр хийн ойж буун, агаарт сэлтэс үсэрнэ.

	Нэгэн шонд өлгөсөн самбар дээр: «Зогс! Бух тэрэгний хонх дуугарч байгаа үед энүүгээр явахыг хориглоно!» гэсэн бичиг байлаа. Педро бичиг мэдэхгүй ч гэсэн самбар хараад цочиж хажуу тийшээ үсэрлээ. Учир нь цагаан самбар байсан юм. Цагаан өнгө бол Педрогийн үргэдэг өнгө билээ.

	Педрог тийнхүү хажуу тийшээ холби үсрэхэд тэрэгний нэг дугуй самбарын шонд тээглэчихлээ. Педро хангинатал янцгаасаар зүтгэнэ. Нүсэр биетэй төмөр гүүг гүйцэж очоод эргүүлж ирэхийн хүслэнд автжээ. Тэгтэл тэрэг ховхрон хөндийрч нэг дугуй нь шонгийн хажууд үлдлээ. Педро тэргээ гурван дугуйн дээр нь яйжганатал чирсээр урагш зүтгэсэн боловч удалгүй сүүлчийн вагоны ард хоцорлоо. Тэрээр арга тасарсан байдалтай замын тэртээх зүлэг рүү тэмүүллээ.

	Төмөр замаар гарахад тэрэг нь норсон цаас адил налчисхийгээд хэсэг хэсгээр уначихсанд Педро нэг сайн тангарч, хэдэнтээ өндөрт цовхорсноо тоног цулбуураа чирсээр засмалын зүг хуй салхи адил хийсгэн одох нь тэр ээ. Тэгээд бяцхан царсан шугуй дундуур гарч, тосгоныг чиглэсэнд энд тэндээс хүмүүс гүйлдэж замыг нь тослоо. Педро гүйсэн хүн, ургаа мод, шидсэн чулууг гайхалтай чадмаг тойрон сүлжсээр тосгон өнгөрлөө.

	Миний дуу намрын ойгоор хэчнээн хадаад ч, Педрод түүнийг сонсох тэнхэл байсангүй. тэрээр гагцхүү араас нь харжигнаж балбах дааюуны гинжний дууг л сонсох ажээ. Давхин давхисаар ой руу нэг орж, хэсэг болсны дараа тэндээсээ дахин гарч ирээд засмалаар тачигнуулсаар бараа нь тасарлаа. Би хөлсөө арчлаа. Ойд ятга шаазгай доогтойёо шулганана. Педрогийн бараа тасарсны тэндээс сүрэг үхэр засмалыг нэлд нь бүрхсээр гараад ирлээ. Үхрийн захад нэгэн бяцхан бараан амьтан торолзох нь хар бяруу юм уу гэхэд арай ч биш. Үгүй еэ, тэр бяцхан бараан амьтан чинь Педро байлаа.

	Тэр үхрийг наашаа урт ташуур барьсан хүн туугаад ирж явжээ. Ташуур ард нь харжигнах гинжнээс аюултай болохыг төсөөлсөн Педро эргээд давхижээ. Ойртоод ирэхээр нь би «Педро! Педро!» гэж хашхирлаа.

	Педро зог туссанд гинж ч харжигнахаа болив. Би гайхлыг бариад авлаа.

	Хоёулаа өртөө рүү эргэж явлаа. Замаар авгай минь ирж яваа харагдлаа. Юу л гэж шоолж гарах бол гэж яс хавталзан бодож явсан чинь гараараа даллан «Тэнэг золиг арай гэмтээгүй биз?» гэж хашхирч байлаа. Би санаа амарч амьсгаа авлаа. Тэрээр Педрог маань сайн л үздэг юм байна даа.

	Өртөөний тэнд ажилчид замаар нэг тарж хоцорсон тэрэгний хэсэг бусаг юмыг цуглуулж, сугарсныг нь оруулж, хугарсныг нь холбож, хагарсныг нь хадаж, тасарсныг нь залгаж байлаа. Удалгүй ямаан тэрэг маань ахиад дөрвөн дугуйн дээрээ бослоо. Ай, эв нэгдэл! Миний амьдралд чи надтай хэчнээн олон янзаар учирч байв даа! Энэ удаа ч гэсэн надад тохиолдсон сүйрэл олон хөршийн сайхан сэтгэл ажилсаг гарын наргиан болж шувтарлаа. Бид хүн хүндээ туслах нь чухал болохыг гүн ухааны овоо гүн учир утгатай яриа дэлгэж ярилцсанаар барахгүй тэрнийхээ эцэст өртөөний гуанзанд орж хэд гурван хундага тулгаж сайн нөхөд болоод салцгаав.

	 

	
АЛИМЫН ХУЛГАЙЧ

	Намар болж, модод алаг өнгийн хувцас хөдөрсөн мэт болов. Толигор хөх тэнгэрийн өндрөөс шар наран ээнэм. Моддын мөчрийн сиймхийгээр тэнгэр бяцхан бяцханаар хөхрөн харагдана. Бөндгөр алаг алим нуувчнаасаа ил гараад ирлээ. Хөрш цэцэрлэгийн тэндээс ятга шаазгай шогширно.

	Би модонд налуулан тавьсан шатны гишгүүр дээр зогсчхоод болсон алим савлаж гарлаа. Мод модны дор дүүрэн дүүрэн сагс эгнэнэ. Сагсан дотроос час улаан, зөөлөн шар, усан ногоон, тэр ч байтугай мөнгөлөг саарал өнгөтэй алим цухуйна. Захдуу нэгэн модноос аргамжаатай Педрогийн шир-шир өвс зулгаах нь ойн шуугианаас бүдэг бадаг ялгарна. Сэтгэл минь тайван байна. Хүний аз жаргал гэгч хэчнээн нарийн мөртөө эгэл хөрсөн дээр суурилнам бэ?

	Хотод намрын жимс дэлгүүрийн үзмэрийн цонхны цаана ярайж байдаг билээ. Тэнд алим-баян намрын хувцасны эрээн товч биш, харин бидний мөрөөдөл болсон хөдөө нутгаас ирсэн, хагас килограмм нь нэг марк хорин пфеннигийн үнэтэй мэндчилгээ тэр билээ.

	Педро өвсөн дотроос хааяа хүн ирж савлан алим авахыг хүлээж чадалгүй унаад өгсөн алим олж бөх шүдээрээ хага, хага зажлан иднэ.

	Тэг тэгсээр бүр алимын амтанд орж хошуугаа хүрэх газраас алимын унахыг хүлээлгүй байгаа байгаа мөчрөөс нь авч иддэг болчихлоо.

	Бид алимаа дөрвөн хөлт Педрод бус хотод суудаг нөхдөдөө өгье гэж ургуулсан болохоор доод мөчрийнхийг нь хуу түүгээд авчихлаа.

	Нэг өдөр мөн л шатан дээр авирчхаад боловсорсон алим савлаж байсан чинь цэцэрлэгийн нэг буланд мөчир шажигнаж алим пид-пид унах дуулдлаа. Би ч тоосонгүй, өдөр бүр ирж хувиа авдаг нэгдлийн малчин л ирчихээ юм байлгүй гэж бодлоо. Тэгтэл хүчирхэг шүдэн завсар алим тас тас хагарах өнөөх чимээ гарлаа. Харсан чинь Педро алим идчихсэн л зогсож байлаа.

	Би гайхах ч шиг болж, ухаант Педрогоороо бахархах ч шиг болж, бушуухан бууж, гэртээ гүйж очоод авгайдаа юу болсныг дуулгая гэж бодтол:

	Эрх хавынхаа ухаантайг гайхаж суудаг нялуун авгай нарын өрөөсөн болж байна уу даа чи чинь? гэсэн бодол толгойд минь зэрэгцээд ирлээ.

	«Үгүй ээ, үгүй!» гэж би өөртөө шивнэлээ.

	Би шинжлэх ухааны мэдлэгтэй хүн билээ. Тэр мэдлэг намайг дан сэтгэлийн тал руу хазайж, алдаанд орохоос хамгаалсаар ирсэн юм. Одоо ч гэсэн тэр минь хэрэг болж Педро яаж байгаад алим унагааж аваа вэ? гэдгийг би өөртөө тайлбарлалаа.

	Педро урд өдөр цэцэрлэгийн өвсөөр гүзээгээ дүүргэж аваад залхуурахдаа доошоо унжсан мөчрөөс хэдэн навч тасалжээ. Тэгэхэд нь боловсорч гүйцээд унах хариугүй болчхоод байсан алим ч ашгүй л дээ! гэсэн шиг дээрээс нь пижигнэтэл унаад ирж, цадчихаад залхуурч байсан Педро ч өвсөө даруулах хэдэн сайхан алимтай болжээ. Ингээд

	Педрогийн ухаанд навчнаас зулгаавал алим унаж ирнэ гэсэн төсөөлөл бий болжээ.

	Өнөөдөр тэр төсөөллөөрөө хүмүүс шоколад зардаг автоматын нүх рүү мөнгөө шургуулж бариулаас татдагийн адил, алимын модны мөчрөөс шүдээрээ хазаад угзарчээ.

	Үүнийг ямар ч дөрвөн хөлтэй адгуус хийж чадах юм тул Педрог бусдаас гоцлон ухаантайг нь гайхаад байхын хэрэг байсангүй. Үүнээс хойш бяцхан хулгайчийг жимсийг нь хурааж дууссан модноос аргамждаг боллоо.

	 

	
ПЕДРОГИЙН ТАМХИНД ОРООГҮЙН УЧИР

	Би цэцэрлэгийн хашааг сэлбэж байлаа. Намрын шумуул үлдсэн тоот хоногоо үргүй өнгөрөөхгүй гэсэн шиг намайг толгой түрүүгүй дүнгэнэлдэн шавж ойн шуугианыг чагнахад минь саад болно.

	Өмдний минь халаасанд талхны хальс, ёотонтой цуг янжуурын хайрцаг хөдлөх тоолон минь харшин дуугарна. Янжуур бол миний чихэр билээ. Толгойд минь аятайхан санаа орж ирэх юм уу яйжгай хашаанд оруулж хадах гэсэн модоо цэвэрхэн хадчихвал би өөрийгөө нэг янжуураар шагнанам. Би хямд янжуур татдаг юм. Тэрээр цагтаа л аюулын аюулын хатагтай нарыг надаас, хөндийрүүлж өгсөн билээ. Энэ зэвсгээрээ би одоо намрын улай тэр их шумуулыг өөрөөсөө хөндийрүүлэхээр шийдлээ. Ингээд хайрцгаас нэг янжуур авах гэтэл романд минь хэрэг болохоор аятайхан санаа сэтгэлд минь гялсхийлээ. Тэр үнэтэй олзоо мартаад алдчих вий гэж айхдаа өнөөх янжуур санжуураа мартчихаад харандаа цаасаа гаргаад ирлээ.

	Намайг юм бичиж суух хооронд Педрогийн санаанд бас нэг аятайхан, тэгэхдээ тун ердийн санаа төрөөдөхсөн буюу чин үнэнээр нь хэлбэл ойд нь хоногшсон төсөөлөл сэргэж эхэлжээ.

	Педрог тун дуулгавартай байвал нь би заримдаа ширхэг ёотонгоор шагнадаг байсан болохоор миний гарт цагаан юм харагдвал тэр санаанд нь орох нь ойлгомжтой билээ.

	Ёотон цагаан, янжуур цагаан - Педрогийн хошуу мөрөн дээгүүр минь давж ирээд гарт байсан янжуурыг минь шүүрээд явчихлаа. Тэгэхдээ, сэтгэл оюунд минь гялсхийн ороод ирсэн сайхан бодлыг минь хамтад нь шүүрээд явчих шиг боллоо.

	«Үгүй энэ чинь чи хэдийнээс тамхи татдаг болчихоо вэ? Гал авах уу?» гэтэл Педро янжуурыг хэдийн бяц зажлаад залгичихсан байлаа. Удсан ч үгүй хүний татдаг тамхи морины идэх өвс биш болох нь илэрлээ. Юу гэвэл: Педро уруулаа сөхөж дарвайлган, шүдээ ярзайлган, амаа ангайн, хэлээ гаргалаа. Тэгж тэгж эцэст нь шилгээж тургиж, над руу бөгсөө эргүүлэн хий тангарлаа.

	Тэр нь адууны хэлээр: «Май! Өглөгийн чинь хариу энэ, түй!» гэсэн үг байлаа. 

	Педрогийн тийн догшин зан гаргасанд би уурласангүй, уурлах байтугай инээлээ. Тэгэхдээ би түүний хөглөсөнд бах ханасандаа биш, түүнд нь баярласандаа инээлээ. Учир нь гагцхүү ой сайтай байх нь ослоос эс хамгаална гэдийг би дуулж явсан болохоос биш түүний үнэн болохыг хоёр нүдээрээ хараагүй явжээ.

	 

	
ПЕДРО УРСГАЛ ШАЛБААГИЙГ ЁРООЛГҮЙ АНГАЛ ГЭЖ АНДУУРСАН НЬ

	Нар ойн цаанаас өглөө улам л орой хөөрсөөр, оройд бүр эрт шингэх болов. Ойн зүгээс намрын хонгор салхи сэвэлзэнэ.

	Хураасан төмсөө ачиж ирэхээр Педрогоо яйжгай ямаан тэргэнд хөллөөд талбайн зүг явж байлаа. Замд шивтэр үнэртсэн урсгал шалбааг дайралдана. Тэр шалбааг хөршийн хашаан доторх нойтон шавхай дороос шавхран гарч бяцхан хар горхи адил газрын налуу даган тахирлан урссаар гэнэт газар доогуур шурган орсон мэт алга болчихно. Педро горхинд тулж ирээд зог тусчихлаа. «Чүү!» гэсэн чинь ухасхийгээд байчихлаа. Тэгэхээр нь ташуураа далайчихсан чинь бүр ам булааж эргээд давхих гэх нь тэр.

	Тосгонд дэлбэгч хүн тэрэгнээсээ буучихсан морио хөтөлж явахыг хотод жолооч хүн машинаа гудамжаар түлхэж явахаас дутуугүй ичгүүртэйд тооцдог. Гэвч би өөр аргагүй болсон тул бууж цулбуураас нь хөтөллөө. Педро зөрүү хүүхэд шиг тас гөжөөд зогсчихлоо. Тэгэхээр нь би тэрэгнээс мултраад сул хөтөлж: «Зүгээр Педро, зүгээр!» ч гэж үзлээ. Гайхал чинь горхинд тулаад ахиад л зогсчихлоо. Тэр бяцхан өмхий горхийг ёроолгүй ангал гэж бодоод сүрдэж байх шиг, ангал байтугай горхи биш, горхи байтугай юу ч биш гэдгийг үзүүлэхээр урсгал шалбааг дээгүүр алхаж гарлаа. Тэгээд цулбуураас угзарсан чинь бас л хөдөлсөнгүй. Чи тэндээ бай, би эндээ байя гэж байх шиг.

	Хүн адгуус хоёр тэмцэлдвэл нэг нь заавал дийлж л байж салах ёстой билээ. Педро дийллээ. Би хотод хуралтай байсан учир явахгүй бол болохгүй байлаа. Морь минь урсгал шалбааг дээгүүр гарч өгөлгүй байсаар хожимдлоо гэж би ямар хурлын тэргүүлэгчдэд хэлэлтэй биш дээ. Морио ахиад тэргэндээ хөллөж, гэртээ будаж ирээд, чемоданаа шүүрч аваад төмөр замын өртөө рүү алхчихлаа. Хоёр хоногийн дараа Педро бид хоёр урсгал шалбаагийн хөвөөн дээр дахиж туллаа. Энэ удаад би хавийн амьтны шоолохоос эмээгээд морио соргог бэлчээрт хүргэх дүр үзүүлэн тэрэггүй явлаа. Шалбаагийн захад очоод Педро өнөөх л зогсдогоороо зогсчихлоо. Тэгэхээр нь би буцаагаад эргүүллээ. Педро баярлах адил сэгсгэр толгойгоо өргөн зогсоно. Мань эрд би хүслээ тулгах болсон доо! гэж бодож байх бололтой.

	Жолоогоо огцом чанга угзраад, би «ухаант» Педрог шал пал хийлгэн шалбааг руу оруулчихлаа. Шалбааг ч гэж дээ алхаад гарчихаар нарийхан юм болохоор тэр дороо л хуурай газарт гарчихлаа. Ангал гэж бодоод сүрдэж байсан өнөөх юм нь гэнэт урд нь гарчихсан байсанд Педро гайхаж хоцрох шиг боллоо. Урагшаа хөтөллөө. Саравч, овьёостой тэвш нь тэр зүгт байсан болохоор цааргалах хэрэггүй гэдгийг мэдсэн янзтай ганц үсрээд гарчихлаа. Тэр чигээрээ цааш давхих гэсэн нь бүтээгүйн учир гэвэл би цулбуураас нь барьж байсан билээ. Ахиад л ухрааж гаргалаа, ахиад л урагшаа үсэрлээ, ахиад л, ахиад л, арав дахин хойшоо ухрааж шалбааг дундуур гатчуулсанд, Педро мөн л арав дахин шалбааг дээгүүр урагшаа үсрэн гарлаа. Би «Хэн нь хэндээ заахыг үзнэ дээ хө, чи!» гэлээ. Педро миний хэлснийг ойлгоогүй нь мэдээж билээ, гэхдээ ийм шал дэмий юман дээгүүр үсэрч тэнхээгээ барсны хэрэг юун? гэдгийг ухаарав бололтой. Арван нэг дэх удаад үсрэлгүй, дундуур нь туулаад гарчихлаа. Би мориныхоо гөжүүд занг нугалсандаа тийм ч амар сэтгэл ханасангүй, шивтрийн үнэр ханхалсан тэрхүү бяцхан хар горхины дундуур ахиад урагшаа, хойшоо тав гаргалаа. Педро сүүлдээ бүр усан дундуур гарч байна гэж бодохоо ч байчхав бололтой. Тэгэхээр нь буцан ирж тэргэнд хөллөж аваад төмсөө ачиж ирэхээр явлаа. Педро урсгал шалбаагт тулж ирээд зогсосхийсэн боловч, бүр зогсчихсонгүй, дундуур нь туулаад гарчихлаа. Төмс ч буух зоориндоо бууж, Педро ч орчлон дэлхий маань бяцхан урсгал шалбаагтай байж болох боловч, ёроолгүй ангал хавцалтай байтдаггүй юм байна гэж нутад ухаарах шиг боллоо.

	 

	
УЛАЙССАН ГУТАЛ

	Намар зам гудсыг улаан шаргал навчин хивсээрээ бүтээлээ. Эвэрлэг модон ой дотор гэгээтэй болов. Нүргэсэн шугуй навчсаа гөвөөд ирэхээр зүлэгт хөндий уужраад явчих шиг санагдана. Хөндийн эхэнд байдаг нарийн гүүр харагдах болов. Тосгон руу ирэх хүн бүхэн тэр гүүрээр гардаг билээ.

	Педрогийн тус их байлаа. Тэрээр алимын модон дундуур бяцхан анжис чирч биднийг нуруугаа хөштөл бөхийж газар ухах ажлаас чөлөөлөв. Нааш цааш явах суух хэрэг гарахад тээшийг минь замын өргөөнд хүргэж өгдөг байснаар барахгүй нэг удаа тосгоны даргыг хаа хол ойн цаана байдаг эмчид хүргэж өглөө. Бас тосгонд гахайн халдварт өвчин дэлгэрээд байхад тойргийн төв рүү давхиулж эм тан ачиж ирлээ. Өвөл ойртох тутам Педрогийн тус улам их болж зэргэлдээ тосгоноос үртэс, ойгоос хөвд, нуураас зэгс татаж өглөө. Хол ойрын энэ бүх замд Педрогийн бяцхан туурай нь элэгдсэн тул дарханд очиж тахлуулах хэрэг гарлаа.

	Тосгонд дархан байдаггүй тул, бид ой дундуур явж хот орлоо. Ойд боргоцойн шаазгай шулганана. Ойн гүнд оршдог энэ шувуу надад зожиг бүдүүлэг мөртөө ховч чалчаа хүмүүсийг санагдуулдаг юм. Энэ удаа ч гэсэн үзээгүйгээ үзчихсэн юм шиг мөчрөөс мөчирт үсрэн модноос модонд нисэн биднийг даган шулганаж гарлаа. Бодвол: «Хараач та минь ээ! Шилэн хүзүүнээсээ адууны сүүл доош унжуулсан авгай явж байна, явж байна! Хажууд нь бас хамар дороо улаан нэхий наачихсан эр явна, та минь яана, та минь яана!» гэж байх шиг байлаа.

	Ингэж хэрэгт дурлан чалчиж байхад нь өвөлд нөөцлөх гэсэн боргоцой нь хошуунаас нь мултран газар унасан боловч боргоцойн шаазгайд түүнийг анзаарсан шинж даанч үгүй еэ! Чалчиж л авбал ажил ч яамай гэж бодсон нь илэрхий байлаа. Бидэн дотор ч иймэрхүү боргоцойн шаазгай мэр сэр байдаг шүү дээ, та минь!

	Бяцхан хотод байдаг дархны газарт дөхөж очсон чинь түлэгдсэн туурайны хэншүү хамарт ханхийхэд насан багын үйл явдал санаанд ороод ирэв ээ. Өвгөн аавыг дархантай цуг морины туурайд тах тохируулж байхад нь тосгоны сайран хацарт жаал би хөөрөг дарж өгдөг байжээ. Тэгэхэд хөөргийн үлээлэгт чулуун нүүрсний норгосон нунтаг хар модны мөчир шиг чад чад дуугаран шатдаг сан. Энд ч гэсэн нунтаг нүүрс чад чад шатна. Харин хөөрөг дарах жаал байсангүй, цахилгаан түүнийг орложээ. Дархны газрын бяцхан хашаа анжисны мангар бүдүүнээс эхлээд мах, сүүний чөргөр нарийхан гэх элдэв үүлдэр угсааны мориор дүүрэн байлаа.

	Педро үүрсэж адууны нуулганд оролцогсдын амрыг эрлээ. Бас дахиад үүрсэх нь: «Та нар хаа хаанаас ирээв?» гэж байх шиг. Морьдын зарим нь уриалгахан хариу үүрсэхэд зарим нь төвөгшөөсөн бололтой цаашаа эргэнэ. Бодвол: «Миний хаанаас ирэх чам шиг муу эрхийн чинээ амьтанд юуны падтай билээ?» гэж байгаа нь тэр биз.

	Бид Педрогоо оочирт удаан зогсож ядраад, уур нь хүрч цухалдаад, бусадтайгаа хэрэлдэж нүдэлдчих болов уу гэж болгоомжлоод өвсний нөөцтэй ирсэн юм. Педро оочроо болон болтол өвсөө идсэн тул, нээрэн ч элдэв шалдвын юманд орооцолдох зав гарсангүй. Дархан саравчтай малгайгаа урагшаа дарж нүүрс савх шиг гялгар хар хуруугаараа шилээ маажсанаа: «Хөөш та минь, наадах чинь юу вэ? Ийм чарлаа хулгана нэгтэй ноцолдохоор, арван том морь тахалсан нь дээрсэн!» гэлээ.

	Манай Педрог очиж бүүр чарлаа хулгана гэх нь үү дээ? Энэ доромжлолыг авгай минь хүртэл тэвчсэнгүй, «Агуу их дархантан та болгоож хайрлаарай!' Наана чинь морь мориндоо тун номхон морь байгаа юм шүү» гэлээ. Бид Педрогийн улыг хоёр хоноод л хусаж цэвэрлэж, гахайг нь ялзрахаас хамгаалдаг байсан тул, хөлөө хэрэгтэй цагт өргөж сурсан байж билээ. Одоо ч гэсэн Педро хөлөө өргөхдөө өчүүхэн ч цааргалсангүй. Дархан, туурайг нь хурц хутгаар зорж, даагдаагүй газар хутганыхаа ар дээр модон иштэй алхаар цохиход туурайны зоргодос ийшээ тийшээ бутарна. Хөөргийн галд час улайсгасан бяцхан тахыг зорж өөлсөн туурайнд хүргэмэгц туурай шажигнан түлэгдэж, хэншүү үнэртсэн хөх саарал утаа манасхийн гарлаа. Ингэж туурайг халуун тахаар хайрч түлдгийн учир нь туурай, тах хоёрыг өчүүхэн ч зайгүй нийлүүлэх гэсэн хэрэг билээ. Ингэж тааруулаагүй тах дорхноо уначихдаг юм.

	Хэншүү үнэртсэн хөх саарал утаа мэдрэмтгий хамарт нь хүрэв үү, үгүй юү, Педро гурван хөл дээрээ цовхчихдоо, нэг хөлийг нь барьж байсан миний нуруун дээр мордчих нь холгүй байлаа.

	«За би эс хэлсэн бил үү дээ, эрхмүүд минь гэж дархан ам асуусан янзтай дуугарлаа. Педрогийн эрүү, чихийг нь илж маажиж, саатуулж байх гэж байсан авгай минь энэ үед ухасхийн гүйгээд хашаанаас гарчихлаа. Яачихсан ч хулчгар юм бэ дээ? гэж би дургүйцэн бодлоо. Гэтэл тэрээр удсан ч үгүй мөн л гүйсээр орж ирлээ. Очиж тэргэн дээрээс хүүдийтэй зөөлөн боов аваад иржээ. Педро ч дороо номхорлоо, 

	Дахиад л би Педрогийн хөлийг тулж, дархан тахаа улайсгаж туурайн дээр дарахад туурай шажигнан түлэгдэж, дахиад л өнөөх хэншүү үнэртсэн хөх саарал утаа гарсан боловч, Педро хөдөлсөнгүй, өнөөдрийнх шиг ийм амттай юм ховор амсаж явсан бололтой. Одоо би дотроо «Би ч ухаантай авгайтай хүн юм аа!» гэж бахархан бодлоо.

	Гэтэл дөнгөж хоёр дахь хөлийг нь тахалж байтал хүүдий хоосорч, Педро дахиад цовхчиж эхэлсэн тул авгай минь зэргэлдээ дэлгүүрт гүйж очоод хүүдий зөөлөн боов авчирлаа.

	Хоёр дахь хүүдий хоосрох үеэр Педрогийн дөрвөн хөл тахтай болсноор барахгүй дархны туслах хөвүүн туурай бүрийг нэгэн нялцгай хар юмаар гялалзтал нялсан байлаа. Харин мөнгө төлөх үедээ бид Педрогийн идсэн боов тахнаас үнэтэй болсныг тооцоолж гаргалаа. Яая гэхэв, боовонд мөнгө зарахаас нарийлсан бол дархны гашуун үгийг дуулах ёсгүй байсан юм чинь.

	Тэгж байхдаа бид шинээр боов худалдаж авахаа мартжээ. Ингэснээ биднийг угтан гүйж ирсэн бяцхан Ильяг хараад сая л саналаа.

	«За даа хүү минь, чамд авсан боовыг Педро чинь идчихлээ» гэсэн чинь Илья: «Педро бүр тэргэн дээр гараад авчихсан юм уу?» гэж гайхан асуулаа. Үүнд эх нь улайссан тахны түүхийг ярьж өглөө.

	Бяцхан Ильягийн нүд гунигтай болж: Тэгэхээр одоо хөөрхий Педро маань дэвхцэн дэвхэцсээр яваад эцэст нь үхэтхийн унах байх даа гэлээ.

	«Юу гэнэ ээ?» гэж бид хоёулаа зэрэг гайхан асуусан боловч Ильягийн юун тухай бодсоныг нь түдэлгүй ойлголоо.

	Шнеевитьхений муухай зантай хойд эх нь улайссан гутал өмсчхөөд дэвхцэн дэвхэцсээр үхэтхийн унадаг үлгэр бяцхан Ильягийн санаанд орж л дээ.

	Зарим үлгэрт тун эвгүй юм гардгийг сая л бид ойлголоо.

	 

	
ЭРХЭМ ЗОЧИД

	Миний цонхны урдуур, уулын горхи зүлгийг зүсэн урсана. Ойн шувууд тэндээс ирж ус ууна. Эргэн тойрон нам гүм байх цагаар тэр ч байтугай бүхнээс соргог гургалдай хүртэл заавал тэндээс ирж ундална. Хаврын цагаар элдэв загасны түрсээ шахдаг зах зайдуу булан тохойд хүрэх гэсэн ховдог том цурхай хоёр нэгээрээ горхиор өгсөнө. Өглөө үдшийн бүрэнхийгээр зэрлэг нугас нуурын зах дахь зэгсэн шугуйнаасаа зүрхлэн гарч загас жараахай хөөсөөр горхиор уруудна. Ирсэн даруйдаа би энэ горхины эрэг дээр ирж зогсох дуртай байлаа. Хоржигнон хоржигнон, бургилан бургилан урсах горхиноос нэгэнт сэтгэл шулуудан, сонгож авсан замаасаа агшин ч үл хазайхын гайхамшигт жишээг сурч болно.

	Шинэ нутагтаа ирээд удаагүй байтал хотын улс ой нуга дотор нуугдсан муу байшинг минь олоод авчээ. Хотоос сурвалжлагчид ирлээ.

	— Та эвд суудаг болсон юм уу?

	— Тийм ээ, би энд суудаг болсон юм

	— Та яагаад энд суудаг болсон юм

	— Та энд суудаггүй болохоор л би энд суудаг болсон юм.

	Би тэдэнд тоглоом, шоглоомоор үнэнийг хэлж орхисон тул, сурвалжлагч нар хотдоо эргэж одоод намайг бүдүүлэг хүн байна гэж бичсэн байлаа. Тэр үед сониныхон хөдөө гарахаас бэрхшээдэг, тэгээд тэндэх амьдралыг огт мэддэггүй байсан юм л даа.

	Бас хэвлэлийн клубийн зарим нөхөд хэл амаа билүүдэж, миний хөдөөгийн амьдралын тухай овоо гэгчийн цуурхал яриа дэгдээж авсан байлаа.

	«Тэр нөхөр чинь эзэмшлийн газар худалдаж авсан гэнэ» ч гэх шиг, «Цаадах чинь хар амиа хичээх үзэлд бүр унаж гүйцжээ» ч гэх шиг, «Оо тэр чинь хөдөө гарчихсан морь малын панз үсэргэж байна гэнэ билээ» ч гэх шиг элдвийн юм л дуулдах боллоо.

	Хүйтэн бороо шивэрсэн нэгэн ням гаригт би романаа бичээд толгой өөд татах завгүй суулаа. Гэнэт чагнаал Дуугараад явчихсанд би сүрхий цочиж цонхоор харсан чинь нэг уртаас урт, өргөнөөс өргөн суудлын тэрэг ирээд зогсчихсон байлаа. Толгой дотор орж ирээд байсан хамаг санаа ч сарниж, ням гаригийн тайван байдал ч алдагдаж, би ч хаалга руугаа ухасхийлээ.

	Машин аль эрт ирж зогссон, машины эзэн болох зохиолч нөхрийн гоё хүрэм бороонд норчихсон байлаа. Тэрээр сайхан тэргийг нь харахаар цугларсан хүмүүсээс өнөөх сургийг нь сонсоод байсан миний гоёмсог тансаг ордыг асуусан бололтой, намайг гараад ирэхэд хөршийн улс маань миний муу байшингийн зүг гараараа занган зааж байлаа.

	Зохиолчийн авгай тэрэгнээсээ бууж ирлээ. Тэрээр хөвсгөр гоёмсог хувцас, төө өндөр өсгийтэй шаахай өмсжээ. Тэр үед авгай минь юманд яваад өгсөн байсан тул, би аяга таваг угаахаас төвөгшөөгөөд гурван өдөр нэг л таваг, нэг л халбага сэрээгээр хооллочхоод сууж байсан билээ. Зочдоо номын өрөөндөө орууллаа. Авгай нь чичирч дэвхэцнэ.

	Зохиолч байшингийн таазыг гараараа тэмтэрч

	— Энд сууж ажил хийж болдог гэж үү?

	— Болдог.

	— Гарах үр дүн нь чамлалттай л байдаг байх даа.

	Би гал асааж грог6 бэлтгэлээ. Түүнийг уугаад зочид маань овоо бүлээцэж, хашаа байшингаар явж үзэх юм боллоо. Тэжээлийн саравчинд зохиолч эмээл хазаарыг минь үзчихээд дуулсан юмандаа баталгаа олсон мэт олзуурхан толгойгоороо дохино. Янз нь: «Нээрэн байх нь -Нударгаан, нударган!» гэж байх бололтой. Би бяцхан хүрэн азаргаа тавиад саравчнаас гаргачихлаа. Авгай нь шатны довжоон дээр гарчихсан зогсоно. Педро шалбааг дундуур туулан зохиолч руу очих нь чамин хүрмэн дотор юу байгааг мэдэх гэснийх болов уу. Зохиолч санд мэнд гүйсээр авгайнхаа зогссон шатны довжоон дээр үсрэн гарлаа.

	Өндөр дээрээс авгай нь морины хүндийн жин болон миний адууны махан хиам иддэг эсэхийг минь асууж лавлалаа. Зохиолч нөхөр маань морины зах зээлийн үнийг асууж байна.

	Тэгтэл шатны довжоо зочдыг минь тийм ч бүрэн аюулгүй байлгах газар биш нь мэдэгдлээ. Учир нь Педро хашлага дээр эрүүгээ тавьж тэднээс зүсэм талх нэхлээ. Зохиолч үүнийг азарга дайралтад орох нь гэж тайлав бололтой. Гэвч тэрээр хулчийсангүй, хонгор гэргийдээ зоригоо харуулж талх нэхсэн бяцхан азарганы хошуу руу өшиглөөд тавьчихлаа. Цочсон Педро хойд хоёр хөл дээрээ цоройход нь зочид ум хумгүй гэр рүү зугтлаа.

	Байшин саравч дундуур явах замдаа зочид дутагдал илрүүлсээр байлаа. Усны хоолойгүй л гэнэ, хөргөгчгүй л гэнэ, одоо үед зурагтгүйгээр хүн яаж аж төрнө л гэнэ. Дутагдал тоочиж тоочиж эцэст нь муу байшингийн тэнд нь ч жигүүрийн асар, энд нь ч тагт нэмж хөдөөгийн чамин сууц болгох төлөвлөгөө боловсрууллаа. Надад нөхдийн шинэ саналыг сонсох тутам өөрөө улам намхан болох шиг хашаа байшин минь улам ноорхой цоорхой юм шиг санагдаж байлаа.

	«Бурхан минь жорлонд л битгий орох гээсэй. Тэгвэл ч бүр өнгөрлөө!» гэж намайг дөнгөж бодож амжив уу, үгүй юү авгай нь «Бие засах газар» хаа байгааг асуулаа шүү дээ, та минь! Арга ядахдаа би ойролцоо зүг рүү нь гар зангасхийгээд л орхичихлоо. Тэр зангалтаар явсан хүн ойд ч яваад хүрчхэж болохоор байлаа. Жорлон маань ийм устай бороотой үед ямаршуу нүүр царайтай байдгийг эрх биш гадарладаг болохоор би тэр авгайг юү гэж ирэх бол? гэхээс эвгүй л байлаа. Тэгтэл авгай ирж:«Энд амьд хүн байхын арга алга, алив бушуу явъя!» гэж эр нөхрөө тэвдүүлж гарлаа.

	«За ямар байна? Нударган арай биш биз? гэж би амыг нь асуулаа. Зохиолч онолын ийм тайлбар өглөө: «Миний бодлоор болбоос заримдаа нударганчууд хүртэл бүдүүлэг байдлаараа аж төрөхөд хүрдэг бөгөөд энэ нь хөдөөгийн амьдралын онцлогоос шалтгаалах амой. Хамаг баялгаа хашаа саравчинд хийж авсан байдаг. Онолын талаас нь аваад үзэхэд чи дор хаяхад нударганы төрхийг хадгалсан хар амиа хичээгч болж байна. Хөдөөгийн амьдрал гэдэг чинь энэ талаар аюултай шүү, бодолтой л байгаарай даа, нөхөр минь.»

	Миний аз болоход авгай нь хангинасаар байж гүн ухааны бүхэл бүтэн лекц унших төлөвтэй байсан эр нөхрөө аваад ариллаа. » Зочдоо тохилог хотдоо буцахаар яваад өгөхөд би агтын саравчинд орж Педрогийнхоо хүзүүг алгадсан чинь урдаас минь үүрслээ. Ийнхүү үүрсэх нь хөхрөхтэй адил гэхэд болохгүй юм үгүй байлаа.

	 

	
АРГА МУХАРДСАНЫ ХЭРЭГ

	Намрын шувтаргаар хүчит ногоон тэжээл маань дууслаа. Педрод өдөрт дор хаяхад хагас килограмм овьёос хэрчсэн сүрэлтэй хольж өгөхгүй бол өвлийн хүйтнийг давахгүй байсан тул, овьёосны эрэлд гарах хэрэгтэй боллоо.

	Хайрган ууланд маань овьёос ургаж өгсөнгүй. Миний урьдах эзэд нь тэнд нэг бус удаа овьёос тарьж үзээд хураасан ургац нь цацсан үрийнх нь хагсад ч хүрээгүй гэдгийг би хөршөөсөө дуулсан билээ.

	Чинээлэг тариачдаас дамын үнээр овьёос авахыг би эс түвдлээ. Учир нь ингэвэл манай ажилчин тариачны улсын хуулийг гуйвуулсан хэрэг болох байлаа. Энэ хуулийг би өөрөө зохиолцож, батлалцсан болохоор одоо болоход хар амиа бодоод зөрчиж яаж болох билээ дээ?

	Нэг шөнө романыхаа сүүлчийн бүлэгтэй зууралдаж суутал толгойд минь овьёос олж болох цэцэн санаа орж ирлээ. Өглөө нь би тойргийн зөвлөлийн хөдөө аж ахуй хариуцсан нөхөд дээр яваад буучихлаа.

	«За нөхөд минь, би үйлийн үргүй морины хорхойтой хүн ч гэлээ улсын хуулийг зөрчиж дамын үнээр овьёос авч түвдэхгүй байна. Иймээс надад пони угсааны морио тэжээх овьёосыг улсын тэжээлийн сангаас авч байх эрхийн бичиг хийж өгөөч!» гэлээ.

	Хөдөө аж ахуй хариуцсан нөхөд хүснэгт, жагсаалт баахан эргүүлснээ, эцэст шилээ маажиж:Эрхэм нөхөр минь, энэ чинь онцгой тохиолдол байна. Онцгой тохиолдолд зориулсан тэжээлийн нөөц манайд байхгүй гэлээ. «Цан хүүрэг татуулсан цагаан өвөл нүдэнд минь харагдаж, тэжээл нэхсэн Педрогийн үүрсэх нь чихэнд минь сонстох шиг болоход арга мухардсан нөхдийг харлаа. Хөөрхий тэд ч зовж байгаа бололтой, нүүрэн дээр нь гүн гүн үрчлээ харагдана.

	«Циркийн морь бол яах вэ?» гэж би болгоомжтой асуулаа.

	«Энэ тохиолдолд бол ч өөр хэрэг л дээ» гэж байна. Цирк нааш цааш явж өнгөрөхөд морьдыг нь овьёосоор хангах нь тойргийн зөвлөлийн хөдөө аж ахуйн хэлтсийн бас нэг ажил ажээ. Тийм дээ. Циркийн бяцхан морьд тэвшээр дүүрэн овьёосноос асгаж цутгаж ирээд идэж байхыг би нүдээрээ харсан юм чинь.

	«Циркийн урлагийнхан мориндоо овьёос авдаг байж. Би ч гэсэн урлагийн хүн юм сан даа» гэж би гунигтай хэллээ.

	Нөхдийн нүүрэн дээр өнөөх гүн гүн үрчлээ дахиад л гараад ирлээ.

	«Тиймдээ тулбал ч нэг арга олж болох л доо» гэж нөхдийн нэг нь өгүүлснээ гартаа барьж байсан шугамаараа чихээ хир-хир» маажлаа.

	«За яах вэ чи өөрөө урлагийн хүн байж харин тэр... морь чинь урлагт хэр юм бэ дээ?» гэсэнд би ч санд мэнд л: «Миний морь бол пони угсааны хамгийн бяцхан морь билээ. Тийм бяцхан морьд голдуу л циркт байдаг шүү дээ» гээд өнөөх нөхрийн тохойноос шүүрч цонхон тийш чангаалаа. Тойргийн зөвлөлийн байшингийн урьд авгай минь Педрог сахиад зогсож байлаа. Бид хоёрыг ийн дээд давхрын цонхоор гадагшаа харах агшинд тэргэнд хөллөөтэй нэгэн гүү гудамж өгсөөд ирж явлаа. Педро азарган дуугаараа хангинатал янцгаангуут авгайд минь хөдлөхийн завдал өгөлгүй, циркийн жүжигчин морьд шиг хойд хоёр хөл дээрээ цоройгоод зогсчихлоо. Эвад туслахаар би ухасхийн гүйж гарлаа. Тэгээд эргэж ирсэн чинь овьёос авах эрхийн бичиг хийгээд тавьчихсан байлаа.

	Одоо, үүнийг бичиж суухдаа тэр үед тэдгээр нөхдийг тийнхүү залилсандаа ичнэм. Педро хэзээ ч циркт жүжиглэж байсангүй. Гэхдээ энэ ном хэвлэгдэж гараад, би үүнийгээ тэдний хүснэгт жагсаалтаар дүүрсэн ширээн дээр тавихын цагт тэд «номын морьдод» зориулсан тэжээлийн тусгай нөөц бий болгож ч болох юм даа. Тийм цаг ирвэл би тэдэнтэй маруухан жүжигчний хувиар биш, шударга нөхрийн хувиар уулзах сан билээ.

	
САРНЫ ТЭРЭГ

	Үүр хаяарах үеэр гадаа хүн дуудах шиг болоход би гарлаа. Цалин цагаан дахаа хөдөрсөн өвлийн элч ирчихсэн байлаа.

	— Юу гээ вэ, элчээ?

	— Хүйтний өвгөн ирж ой, тосгоны чинь дунд ордон гэрээ барих гэнэ.

	— Биднийг мартаагүйд гялайлаа гэж байна гэж хүйтний өвгөндөө дамжуулаарай, элч ээ.

	Элчтэй нь ч би эв түнжинтэй байя гэснээс анд нөхрийн ёсыг сахиж навчин тамхи татна уу? гэлээ. Хүйтний өвгөний элч миний навчин тамхийг тоохгүй, төө урт гозгор мөс хүлхэж байлаа.

	Өвлийн түлээ бодолгүй болохгүй боллоо. Бичих ажилдаа шамдалгүй л яах вэ, биеийн хөдөлмөр бас ч хэрэгтэй. Ойн эрхлэгчээс түлшний мод түүх зөвшөөрөл аваад нэг гэрийн халуун ам бүл бултаараа ойд одож түлш түүлээ.

	Хэрэм дулаан хонгилоосоо цухуйн биднийг шоолох мэт чаг чаг шогширно. Боргоцойн шаазгай ойгоор нэг цуурай татуулан орилох нь: «Хараач, та минь ээ, хараач? хотын амьтад ирчихсэн түлээ түүж байна, түүж байна!» гэсэн үг байлаа.

	Зам нуурын эргийн налуу дээгүүр дайрч гарна. Налуугийн цаад дор бид түүсэн түлээгээ хураалаа.

	Маргааш нь би Педрог ямаан тэргэнд хөллөж Христа, Илья хоёрыг дээр нь суулгаж аваад хураасан түлээгээ авчрахаар дахиад л ойд явлаа. Тэргэнд маань тоормос байхгүй, ачааны хайрцаг нь өндөр, суудлын банз нь нааш цааш холхиж байлаа.

	— Нуурын эргээр гарахад тэрэг маань онхолдчихгүй байгаа, аав аа?

	— Бид гурав гурван хүн байж ганц муу тэргийг юу боллоо гэж онхолдуулж байх вэ дээ, хүүхдүүд минь. Нуур руу хазайвал нь бид ой руу хазайгаад, ой руу хазайвал нь бид нуур руу хазайгаад байхгүй юу?

	Тэгтэл ч өнөөх налуудаа хүрээд ирлээ. Ямаан тэрэг нуур руу хазайлаа. Христа тэрэгний хөндлөвчөөс, Илья Христагийн тохойноос зуурч авлаа.

	Намайг: «Зүгээр зүгээр, хураалттай мод маань ч тэрүүхэнд харагдаж байна» гэж дөнгөж хэлтэл баруун урд талын дугуйнд хожуул таарч тэрэг нуур руу хазайлаа. Христа айхдаа баруун тийшээ хазайх учиртайгаа мартчихав бололтой.

	Педро тогтож ядан, дороо дэвхэцнэ. Тэрэг онхолдож тар няр болж, эртээдийн замын өртөөн дээрх шигээ хага бут үсэрч газрын ганц болов. Христа тэрэгнээс ойчихдоо дүүгээ тавьсангүй тэр хоёр хөвдөөр хучигдсан налуу руу өнхөрсөөр адга боллоо. Педро тэрэгнийхээ тар няр хэмхрэх чимээнээс үргэхдээ цоройж ирээд тангарлаа. Би ч унахдаа жолоогоо алдчихлаа. Педро тэрэгнээсээ салсан хоёр гуяыг нь чирээд арилаад өгөх нь тэр

	Нуурын хөвөөнөөс Илья Христа хоёр босож байхыг хараад би ойн хөвдтэй зөөлөн хөрс байсан нь л яамай! гэж бодож байтал Илья налуу өөд зүтгүүлэн, тэнхээ мэдэн орилж байлаа. Хөл гараа гэмтээчихсэн юм болов уу? гэж сандран угтаж очвол бут үсэрсэн тэргэндээ харамсаж байгаа нь тэр ажээ. Энд ч нэг банз. тэнд ч нэг хавтан, энд ч нэг дугуй, тэнд ч нэг шураг. Намайг сургуульд байхад манай сурах бичигт л дайны талбарыг харуулсан ийм сүртэй зураг байдаг сан.

	Ойн хөвдтэй зөөлөн хөрсийг хага татан одсон тэрэгний хоёр гуяны мөрөөр ороод алхаллаа. Жаахан явтал холбоосны бөгж, арай наашилтал нэг том эрэг, холбоосны гинж, тэндээс нэлээн цаана хоёр хожуулын завсар тэрэгний гуя хавчуулаастай хэвтэж байлаа. Үүнээс цааш гагцхүү Педрогийн дөрвөн туурайны мөр гарсан байх бөгөөд тэрхүү мөрийг ажвал заримдаа шулуухан давхиж, заримдаа зогсож тойрог гаргасаар цааш оджээ. Тэгсээр яваад замд орж, замаар давхисаар гэрт харьчихжээ.

	Намайг очиход Педро цэцэрлэг дотор өвс идээд тайван гэгч зогсож байв. Тэгээд эргэж харах нь: «Юу болоов?» гэх шиг. «Юу болсныг мэдэхгүй байхдаа яадаг юм чи золигийн оргодол?» гэж загнасан чинь урдаас минь нүд цавчилгүй ширтлээ. Энэ нь: «Ард минь тэнгэр унаж, дэлхий цоорч байгаа юм шиг чимээ гараагүй бил үү?»гэж асууж байгаа бололтой.

	Нээрээ дээ, сүүдрээсээ айдаг хүн хүртэл байж байхад тоногоосоо үргэдэг адгуус байлгүй яах вэ дээ.

	«Тэрэггүй одоо яана даа, аав аа?» гэж Илья уйлагнана. Би бичгийн ширээний ард сууж романтайгаа зууралдаж гарлаа. Учир нь би хэчнээн ч гунигтай, хэчнээн ч баяртай юм тохиолдсон, өдөрт бичих ёстой юмаа заавал бичиж байж л амардаг дэг журамд сурсан хүн. Түлш ачиж ирэх далимаар салхинд түр гаръя гэж бодсон чинь адгийн золгүй юм болчих шахлаа, яая гэх вэ.

	Орой хөрш мань ирчихсэн хашаагаар нэг дуулдахаар: «Нуурын тэнд тэрэгний нэг дугуй хэвтэнэ!» гэж байлаа. Нуурын тэнд тэрэгний хэчнээн дугуй, өөр бас юу юу хэвтэж байгааг би хэнээс ч илүү мэдэж байсан болохоор очиж цуглуулж авлаа.

	Юу дутсаныг нь гэрээсээ олж ирлээ.

	Сар өндөрт хөөрлөө. Нуурын хөвөөнд тэрэг маань дахиад хоёр дугуйн дээрээ босчихсон, түүгээр ч барахгүй нэвсийтэл ачсан модтой зогсоно.

	Хоолныхоо дараа Педрогийн тоногийг үдэж сэлбэж аваад Ильягаа гараас нь хөтөлсөөр нуурын захад хүрч ирлээ.

	— Тэрэг харагдана уу даа, Илья?

	— Хаана байсан билээ дээ, аав аа?

	Тээр өндөрт байгаа сар, сар нуур хоёрын хооронд байгаа тэргийг харж байна уу? Сар тэргээр маань яваад иржээ.

	Бяцхан хүү өдрийн болж өнгөрсөн гунигт явдлыг бүр мартаж орхив бололтой, Педро бид хоёроос түрүүлэн сар нуур хоёрын дунд байгаа юм шиг харагдаж байгаа налуу товцгийн орой дээрх ачаатай тэрэг рүү гүйчихлээ.

	 

	
ПЕДРО МӨНГӨӨР ТУРГИХ БОЛСОН НЬ

	Хамгийн сүүлд хөх дэглий дулаан орноо зорин нислээ. Тэр бээр хаваржин, зунжин, намрын ихэнх талыг өнгөртөл манай хашаа байшин дээгүүр нисэн өнгөрдөг байсан билээ. Өдөр бүр дэргэдэх горхиноос загас жараахай барихаар ирэхдээ жигүүрээ хурдан хурдан дэвэлхийлэн, огцом огцом хашхирах нь: «Өлслөө! Өлслөө!» гэх шиг байснаа тэндээс буцахдаа жигүүрээ хааяа нэг хөдөлгөн, айвуу тайвуу дуугарах нь: «Цадлаа! Цадлаа!» гэх шиг байдаг сан. Галгүй өрөөнд бичгийн ширээний ард суухад хөл хөрөх болов. Хөдөлгөөнгүй суугаад цусны эргэлт удааширснаас хөл даарлаа гэдгийг мэдэх болохоор байсхийгээд л саравч руу очиж сүрэл хэрчдэг байлаа. Тэгтэл нэг өдөр гайхамшигтай юм болов шүү. Өглөө агтын саравчинд ороод ирсэн чинь Педрогийн хоосон тэвш дотор нэгтийн нэг, аравтын нэг мөнгө хэвтэж байлаа. Мөнгөний аль алин дээр нь азарганы хурц соёоны ор гарсан байлаа. Би тэр мөнгийг бичгийнхээ ширээн дээр тавьж авлаа. Маргааш өглөө нь харвал хоосон тэвш дотор ахиад тавтын хоёр мөнгө хэвтэж байлаа. «Чи тэжээлийнхээ үнийг төлдөг болж байгаа юм уу?» гэсэн чинь Педро урдаас минь гөлийтөл ширтсээр байлаа. Би ч мөнгийг түүж өчигдрийн хоёр дээр нэмж авлаа.

	Намайг зохиолтойгоо зууралдаад сууж байхад авгай минь үе үе ирж мөрөн дээгүүр минь шагайдаг заншилтай билээ. Энэ өдөр мөн л ирж мөрөн дээгүүр минь шагайж бичсэнийг минь уншаад:

	«Чи ч баатраа зовлонд унагаахаар зэхэж байх шив дээ?» гэлээ- Би: «Чамайг харахад л тийм байгаа юм» гэлээ. Тэгтэл бас ширээн дээрх мөнгийг хуруугаараа тоншиж: «Чи бутархай мөнгө цуглуулдаг болсон юм аа даа?» гэлээ. Би бас л «Чамайг харахад л тийм байгаа юм» гэлээ. Тэгснээ би Педрогийн тэвшнээс учир нь үл олдох мөнгө олсон түүхээ ярьж өглөө. Үнэнээ ярьсан биш авгайдаа гайгүй сайн дооглуулж авлаа.

	Одоо маргааш яах бол? гэхээс шөнийг арай гэж өнгөрүүллээ. Өглөөгүүр Педро дээр гүйж хүрсэн чинь энэ удаад хов хоосон тэвш л байлаа- Би: «Чи яахаараа ингэж зарим өдөр мөнгөтэй, зарим өдөр хов хоосон байдаг байна аа? Үүнээс хойш оройныхоо хоолны үнэд өглөө болгон 15 мөнгө өгч бай, мэдэв үү?» гэсэн чинь Педро юу ч мэдсэн шинжгүй өнөөх л урдаас гөлийтөл ширтдэгээрээ ширтсээр зогсоно.

	Одоо манай гэрийнхэн цөмөөрөө гайхамшигт мориныхоо тэвшийг харуулдах болов. Илья, үлгэрт гардаг алтан илжиг манайд иржээ гэдэгт бүр итгэчихсэн байлаа. Гэхдээ Илья хүүхэд, би насанд хүрсэн хүн шүү дээ. Хүн нас бие гүйцээд ирэхээрээ гайхамшиг гэдгийг тэр болгон үзэж чадахаа байчихдаг билээ. Насанд хүрсэн хүний нүдэнд бэрхшээл харагддаг. Гэлээ ч гэсэн бидний гайхамшиг долоон хоног үргэлжилж чадлаа. Намайг өглөө бүр тэжээл өгөхөөр саравчинд байгаад ирэхэд гэрийнхэн маань: «За яав?» гэж угтана. Би тэдэнд юу олсноо илтгэнэ. Педро заримдаа арван таваас бага ч мөнгө өгнө, заримдаа их ч мөнгө өгнө. Хааяа ор хоосон зогсож байхаа үл түвдэнэ. 

	Намайг шоолохын өвчтэй авгай минь: «Чи өөрөө мөнгө хийчхээд л биднээр тоглоом тохуу хийж байх шиг байна» гэсэнд би тэсгэлгүй: «Үгүй, үгүй, үгүй тангараглая!» гэж дуу алдлаа. 

	Би овьёосоо, хэрчсэн сүрлээ шүүж үзлээ. Сүрэл дотроос 3 мөнгө гарсны нэгэн дээр нь ч шүдний ором гараагүй байлаа. Ингээд гайхамшгийн маань нэг хагас нь илэрхий боллоо. Тэгтэл нөгөө хагас нь ч гэсэн илэрхий болоод ирлээ. Сүрэл хэрчиж халууцаад хүрмээ тайлж хаятал бутархай мөнгө хангинан унаж байлаа. Ийнхүү миний хүрэм л илбийн улаан алчуур байжээ. Мэдээж түүний халаасан дахь бутархай мөнгөгүйгээр Педро мөнгөөр тургиж чадахгүй байсан нь илэрхий. Бяцхан Ильягийн урам нь бүр хугарч хоцорлоо. Тэр бээр саравчиндаа үлгэрийн илжигтэй байхыг машид мөрөөсөх ажээ. Эндээ гэж хэлэхэд: Энэ бол бас миний хүслэн байсан билээ.

	
ТУРШЛАГА

	Дүн өвөл боллоо. 

	Хар хэрээ саравчны дээвэр дээр нэвсийн суучхаад доор нь хашаа дотор юу болж байгааг нүд салгалгүй ширтэнэ. Тэгтэл нь морины баас гаргаад асгахыг харчихвал толгойгоо гилжийлгэн доошоо хэдэнтээ лавлан харснаа хэрэггүй юм болохыг танимагц урам хугарсан янзтай оцойн суугаад авна. Морины баас бол тахианд бэлтгэсэн зөөлөн идэш билээ. Тосгоны дэлгүүрт хааяа бялуу гарахад хүмүүс сүйд болж баярладаг шиг манай нохой Пан идүүртээ өдрийнхөө хоолноос бяцхан шавхруу үлдээвэл сахиурт суусан хэрээ баярлалдан, саа л нэг амь орох шиг болж хүмүүс гэрт орохыг тэсгэлгүй хүлээнэ, Тэгээд хүмүүс гэртээ ормогц л: «Тайван боллоо!» гэх шиг нэг нь болгоомжтой аяархан гуаглахад нөгөө нь: «Чанасан төмс байна аа!» гэх шиг тэсгэлгүй чанга орилоод авна. Ингээд л нэг нь нөгөөгөөсөө өрсөн нохойн идүүр рүү дайрч, хулгайн найр эхэлнэ. Тэд хулгай хийхдээ хурдан тэгээд бас түрэмгий хөдөлнө. Хошуу нь гялс гялс хийх нь бяцхан хутга аюул даллан агаарт гозолзох адил.

	Багавтар олз хүртвэл саравчны дээвэр дээр сууж иднэ. Томхон юм шүүрээдэхвэл тэрхүү юмаа зуугаад л ой руу ниснэ. Хар хэрээний нохойн идүүр дээр овоорч байх үед цонх онгойж, хүний дуу гараадахвал амжсан нь олзтой, амжаагүй нь хоосон чигээрээ сүр сар хийн нисэж, хандсан зүг зүгтээ одно. Нэг л ингээд хаширчихсан хэрээ хожим хулгай хийхдээ байн байн өнөөх цонх руу хялалзах бөгөөд цонхоор хүний дүрс харагдмагц л ухаан жолоогүй нисэн зайлдаг юм. Хар хэрээ хүртэл туршлагаждаг ажээ.

	Өвлийн хүйтэнд бид үстэй ноостой юм өмсөж дулаалдаг. Педро ч гэсэн хүйтэн эхэлмэгц дулаан хувцсандаа орлоо. Гагцхүү адгуусны хувцас гэгч оёдол, эмжээр байхгүй, бараг нүдэнд үл өртөх нарийн зүйл бөгөөд тэр нь адгуусны биеэс нь ургах үс билээ. Хүйтний эрч чангарах тусам Педрогийн үс улам нягтарч, дотроос нь хөвөнгөөр хуяглах шиг болж, сойзны ширүүн үсийг арьс хүртэл нэвтрүүлэхгүй боллоо. Педрогийн энэхүү дулаан хувцас нь байгалийн хишиг. Байгалийн хи- шиг ч заримдаа дутагдалтай байдаг. Өвлийн хувцсаа дулаан байранд ормогц бид нар шиг тайлаад, сандлын түшлэг дээгүүр тохчихын арга адгуусанд үгүй билээ. Адгуусны өвлийн хувцас гэдэг бол байгалийн сохор туршлагын бүтээл, май зузаан нэхий, түүн дотор хүйтэн өвлийг өнгөрүүлж ав, завсар нь нэг хоёр дулаарвал, халууцаад л явж байхаас биш! гэж байгаль эхээс хүртээсэн хишиг билээ. Газар дээр хүнд тэргүүн байр оногдох болсон нь тэр бээр байгалийн сохор туршлагыг өөрийн туршлагаар сэлбэснээс болжээ. Хүн даарсан цагтаа өөрийгөө дулаалж, түүнээ халууцсан цагтаа авч хаяж сурчээ. Хэдий тийм ч гэсэн дөрвөн хөлт адгуус Педро ч өөрийн гэх туршлагатай болсоор байлаа. Тийн олдсон бяцхан туршлага нь түүнийг сохор номиныг ч юм уу захын нэгэн хорхой шавжийг л бодвол арай чөлөөтэй болгосоор байсны жишээ гэвэл: Өвлийн өглөө Педрог саравчнаас гаргаад ирэхэд сүрхий омголон болчихсон, намайг хазаарыг нь мулталж авахын завдгүй дэвхцэж тонгочиж байдаг болов. Тийн саравчнаас гараад явж байхдаа миний толгойд морины тухай бодол багтах зай тэр болгон гарч өгдөггүй, романыхаа баатар эгэл бяцхан хүнээр яаж гавьяатай үйлс бүтээлгэе дээ гэсэн ганц бодол л эзэмдэж байдаг байлаа.

	Намайг өөрийнх нь тухай мартчихаад, шал өөр юмны тухай бодож явна гэдгийг Педро нэг өдөр мэдчихэв бололтой, гэнэт цоройж ирээд миний гараас цулбуураа алдуулах гэв. Би арай ч алдчихсангүй. Тэгсэн чинь ер нь урд хоёр хөлөөрөө самардах нь бололтой. Би зүүн гартаа барьж явсан саваа- гаараа хошуу руу нь аяархан шиг байлгаад авсны учир Педро тэр шийтгэлд номхорч, санаа алдлаа. Морио тийнхүү санаа алдахад би догшин авирласандаа зовж орхив. Маргааш өглөө нь Педро ахиад л суга татаж зугтаах гэв. Энэ удаа би цохьё гэж цохисонгүй, зүгээр л мориныхоо омголон занг дарах санаатай саваагаараа хошуу руу нь зөөлхөн тогшчихлоо. Үсэрч цовхорч байсан азарга намсхийн номхорч, ахиад л санаа алдах нь: «Бас л буруу юм хийчхэв үү дээ?» гэх хүний үрийг санагдуулав.

	Сүүл сүүлдээ Педро намайг саваагаараа зангамагц л номхорч, хаширсан хүүхэд шиг санаа алддаг боллоо. Би дахиад л: «Педро амаргүй ухаантай адгуус юм даа. Өөрийгөө өрөвдүүлэх гэж байгааг нь хараач, та минь ээ!» гэх гэтэл шинжлэх ухааны минь мэдлэг саад болж: «Чамайг, дэлгүүрт шинэ ногоо жимс үзэхээр амаар чинь шүлс дүүрээд ирдгийн адил цаадах чинь сараа харахаар л өөрийн эрхгүй санаа алддаг болчихсон байна. Үүнийг рефлекс гэдэг биз дээ?» гэж би ичингүйрэн бодлоо.

	Цэцэрлэг дундуур гарах замын цас дагтаршиж гөлийлөө. Өвөл ногооны талбайд Педро сүйтгэчихээр юм байхгүй тул, би түүнийг орой бэлчээрийн хашаанаас саравч хүртэл өөрийн дураар нь сул явуулдаг байв. Тэгэхэд хашаанаас гарангуут оройн амтат тэжээлдээ яаран гэрийн зүг хар хурдаараа давхиж явснаа өнөөх дагтаршиж гөлийсөн зам хүрээд халтирчих вий дээ! гэсэн аятай зөөлхөн сажилна. Тэгснээ гэнэт замаас гарч зөөлөн цасан дундуур ороод давхичихна. Яваа яваандаа бэлчээрийн хашаанаас гарангуут замаар орохоо больж шууд цастай талбай дундуур давхидаг боллоо.

	Бэлчээрийн хашааны хаалгыг гурван модоор цуургадаж хаадаг байлаа. Оройн идэшний цаг болохын хэрд Педро хашааны хаалганд хүрч ирээд, хүн ирж хөндлөн модыг хойш нь зайлуулахыг хүлээн зогсоно. Педрогийн ходоод бол цаг нь билээ. Тэрхүү ходоодон цаг тэжээлээ нэхэхэд Педро янцгаана.

	Намайг романтайгаа ноцолдсоор улайрчхаад гарч ирэлгүй удчихвал Педро бүр тэвчээр алдаж гүйцэхдээ хөндлөн гурван модны дээд талынхыг хэмлэж байдаг байлаа. Тэгтэл нэг өдөр тэр нь уначихжээ. Түүнд урамшсан Педро хоёр дахь модыг хэмлэж татсаар байгаад бас л унагааж аваад үлдсэн ганц дээгүүр нь харайгаад гарчихжээ. Тэгээд галзуу юм шиг давхин ирж, худгийн ховоонд байсан усыг ховх сорчхоод, тахианы байр дундуур орчихсон түйвээж явлаа.

	Би бичиж байсан юмаа аргагүй л хойш тавиад гарч ирлээ. Педро үүрсэн давхиж ирэх нь: «Цаг харахаа мартлаа гэхэд янцгаах дууг минь дуулсангүй гэж үү?» гэж асуух шиг.

	Маргааш нь Педрогийн ходоодон цаг манай унтлагын өрөөний муу сэрүүлэгтэй цаг шиг түрүүлээд давхичихлаа. Үдшийн идэш болохоос бүтэн цагийн өмнө хашааны хаалгаар хөндөлсүүлж тавьсан модыг авч шидчихээд үүрсэж янцгаасаар давхиж ирлээ. Тэгэхээр нь «Юу болж байна даа хө? Засаагүй таван хуудас хэвтэж байна. Толгой татах завгүй суугаа зохиолчийг уруу татах нь байна шүү, чи!» гэж баахан загналаа.

	Хашааны хаалган дахь хөндлөн моднуудын дундхыг хадаасаар бөхөлж орхилоо. Энэ арга саам маань хоёр өдөр л үр ашгаа үзүүллээ. Гурав дахь өдөр нь Педро үдшийн тэжээлд орохоос ахиад л хагас цагийн өмнө гараад ирчихсэн давхиж явах нь тэр. Одоо бүр хадаас шүдээрээ суга татдаг болоо юу даа? гэсэн чинь арай, ч тийм биш ажээ. Педро дээгүүр нь харайгаад гарч иржээ. Нэг метр, өндөр дээгүүр харайжээ. Тэжээлдээ яараад бяцхан азарга байшин дээгүүр харайгаад гарчихжээ! гэж нэг өдөр дуулдах ч юм билүү дээ?

	 

	
ХРИСТА ТЭВШ ДОТОР ӨНЖИХ ШАХСАН НЬ

	Мөсөн малгай духдуулж, цасан хэвнэг нөмөрсөн өвөл, үзэгдсэн бут сөөг рүү цас мөсөө цацсаар байгаад хамаг гоёлоо барчхав бололтой, нэг харахад алга болоод өгсөн байлаа. Гэхдээ тэр бээр бүр алга болчхоогүй, гоёлоо шинэчилж ирэхээр л явсан нь мэдээж билээ. Ахиад л саарал ногоон өнгөтэй болж ирсэн зүлгэн дээр босоо хоцорсон ганц нэг урт өвсөнд наалдсан хярууны мөс үдийн цагаар хайлаад өгдөг боллоо. Бид байн байн л хот ирж, ший жүжиг үзэж, хурал цуглаанд оролцож, найз нөхөдтэйгөө уулзаж учирдаг байлаа. Энэ яах вэ өнөөгийн амьдралын учир утга. Бас өнөөгийн тосгон ч үүнгүйгээр байж эс чадах болжээ. Тосгон маань ой, нуурын ард бөглүү зайдуу орших тул, шинэ юм бүхэн бусад тосгонуудыг бодвол дандаа хожуу ирнэ. Тосгоноос найман километрийн зайтай соёлын ордон бий. Тэнд сар бүр тойргийн театрын жүжигчид ирж тоглодог. Гэхдээ өвлийн цагт тэнд хүрэх амаргүй, шавар шавхай өмссөн гутал сорж аваад хоцорчих гээд байдаг болохоор ший жүжиг үзэхээр гоёж гоодоод гарсан тосгоныхон маань гоё хувцас ч үгүй, гоо царай ч үгүй болчхоод замаас осгох шахан ирж байх нь олонтоо.

	Биднийг хот яваад өгвөл хөршийн маань нэг өвгөн Педрог арчилж маллаж байдаг сан. Тэр бээр урьд ойд мод бэлтгэх бригадын дарга байсан хүн. Гай болж унасан модонд нь хөлөө бяц даруулжээ.

	Тэр өвгөн морь гэхээр яг л миний өрөөсөн, бас тэгээд үргэлж инээд хөөртэй явдаг болохоор хааяа зав гарахад би түүнтэй морь хар, өвс ногооны тухай ярьж хөөрөх дуртай байлаа.

	Тэгтэл нэг өдөр Христа: «Педро бид хоёр сайн найз нар юм чинь та нарыг иртэл би тэжээл усыг нь өгч арчлаад байя л даа» гэлээ. Юу сайхан, залуу хүн юм хийе гэх сайхан тул би ч үгүй гэсэнгүй. Гэхдээ юмыг яаж мэдэх вэ гэж бодоод хөрш өвгөндөө хааяа очиж харж зааварлаж байхыг захилаа. Педро уяа нь урт болохоор чөлөөтэй эргэж, хэдэн алхам нааш цааш холхиж байх бололцоотой. Тэжээлийнх нь цаг ойртоод ирэхээр хөндөлсөж зогсоод хаалганы цаана чимээ гарахыг тэсэж ядан хүлээж байдаг юм. Тэгээд тэжээл ороод ирмэгц хүзүү сунган үмхэх гэх тул, би чанга чанга дуугаран, тэжээлийг нь тэвшинд хийж норготлоо өөр рүүгээ ойртуулдаггүй билээ. Тэжээлийг хуурайгаар нь тавиад өгчихвөл морь хэрчсэн сүрлийг нь тургиж хийсгэчхээд дан овьёосыг нь идэх гээд байдгаас энэ билээ.

	Христаг тэжээл аваад очиход баярласан Педро үүрсэж, янцгааж, дэвхцэж гарчээ. Тэгэхээр нь туршлагагүй Христа чанга чанга дуугарч зандрахын оронд намуун нөхөрсөг дуугаар гуйж гарчээ. Ер нь хүн морьтой дэндүү ёсорхвол нөхөрлөж чаддаггүй. Хүн бол хүн л болохоор моринд хүслээ тулгаж, морь бол морь л болохоор хүний хүслийг дагаж сурахаас өөр зам байхгүй.

	Педрог зам тавьж өгсөнгүйн тул, Христа ахиад л гуйж гарч, гуйх гуйхдаа бүр: «Хонгорхон бяцхан Педро минь, намайгаа цаашаа нэвтрүүлж үзээч!» гэжээ.

	Педро нээрээ л бяцхан хажуу тийшээ болсонд Христа цааш орж, авчирсан тэжээлээ тэвшинд асгажээ. Тэгтэл загнаж зандардаг надтай болохоор тэжээлийг нь норгоод хутгаж гүйцтэл хүлээж сурсан Педро гуйж аргадсан Христаг басамжилж, норгохын зав өгөлгүй дайраад орчихжээ.

	Христа ч мөчөөгөө өгөлгүй азаргыг хажуу тийш нь түлхчихсэнд цаадах нь тэжээлээ харамлахдаа уур нь дүрсхийн шатаж, нэг хазаж аваад, гялсхийн эргэнгүүтээ тангарчээ. Сандарсан Христа тэвш дээр үсрэн гарч, тэндээсээ Педрод хандаж нөхөрлөл юүгээн дурссан зөндөө сайхан сайхан үг урсгажээ.

	Педрогийн хувьд хоол өгсөн хүн л бол нөхөр нь, хоолыг нь авах гэсэн хүн нь л бол дайсан нь ажээ. Одоо дайсан нь болох Христа тэвш дээр нь гарчихсан зогсож байлаа.

	Христа хөдлөхийн нь тоолон Педро хазаж авах гээд ухасхийх тул, арга буюу хөдлөхгүйг хичээн зогссоор бүр хөшиж орхижээ.

	Тэвш дундрах үед хөршийн өвгөн ирж айснаасаа усан хулгана болтлоо хөлөрчихсөн Христаг салгаж авчээ. Христа өвгөнд баярлаж талархсанаа илэрхийлсээр тэвшнээс буухдаа нөхөрсөг байх нь сайхан ч гэсэн нөхөрсөг байж болохгүй цаг гэж бас байдгийг нэгэнт ойлгож авсан байлаа.

	 

	
АМЬ ОРСОН МОД

	Шөнө хүйтэрч, шүүдрийн мөсөнд хучигдсан өвс мөнгөн цагаан зүү адил гялалзана. Дээгүүр бор нугас нисэн өнгөрнө. Тэр бээр харагдахгүй боловч, сүргийн толгойлогч «Наашаа! наашаа!» гэхэд сүрэг «Осголоо! Осголоо!» гэх адил гаслан ганганах нь үүр шөнөөр чихэнд илхэн сонстоно. Одот тэнгэрийн дор зүдэрч яваа бор нугасны тэр дууг сонсоход халуу дүүгсэн пийшингийн дэргэдээс холдолгүй юм бичиж суух дур хүрнэ.

	Өвөл манай муу байшингийн босгоор орж ирэх сачий байсангүй. Пийшинд хуурай мод тас няс шатна. Бид байн байн ойд явж түлшээ дээр дээр нь нэмж базаасаар байлаа. Бохогт дугуйтай хөөрхөн шинэ тэрэг ирснээс хойш Педрод хүрэхгүй газар гэж үгүй боллоо. Тариачдын нүсэр хүнд тэрэгтэй аварга морьдын мөрөө гаргаагүй газраар хөнгөхөн Педро хөнгөхөн тэрэгтэйгээ ямаа шиг чадмаг сүлжиж явахад том том хуурай мөчир замд арсайж барсайж хэвтэх нь: «Намайг аваач! Зуухыг чинь халааж өгье, хоолыг чинь болгож өгье!» гэх адил.

	Педротой түлшинд явахад бас үнэрч нохой минь хамт явж байлаа. Замаар товор товор алхуулж яваад гэнэт зог тусаж газар үнэрлээд хамраа тачигнуулах нь: Үүгээр зэрлэг гахай явж өнгөрчээ! гэсэн үг билээ. Тэр бээр заримдаа бүр айчхаад буцаад давхих гэж үзнэ. Тийм үед би тэргэн дээрээс үсрэн бууж, мориныхоо хүзүү эрүүг илж, өнөөх л: «зүгээр, зүгээр, тайвшир!» гэдгээ давтаж гардаг билээ. Педрог тайвшрахаар би зэрлэг гахайн үлдээсэн мөр дээгүүр хөтөлж гаргана. Тэр бээр гарсан хойноо ч ахин нэг эргэж хараад цааш одоход айдсаар дүүрсэн алаг нүд нь бүлтгэнэн бүлтгэнэн байна.

	Нэг өдөр би түлш ачиж ирэхээр цас нимгэнтэй том нууруудын хоолойг чиглэн явлаа. Салхинд дайвалзаж ганхсан аварга нарснуудын цоорхойгоор тэнгэрийн хаяа улайран харагдаж, бүрэнхий болж байлаа. Би тэндээс хуурай мөчир цуглуулж, Педро уутанд хошуугаа шургуулчихсан өвс идэж байв. Ногооноороо хатсан өвсний үнэр, хүйтэнд даарсан хамар руу минь ханхийхад сэтгэлд минь тэнүүн зун санагдаад ирнэ.

	Намайг нэг хартал Педро уяагаа тастчих гээд тогтож ядан байв. Би хэд чанга дуугарсан боловч миний тийнхүү зандарснаас төдий л эмээсэн шинжгүй, урд хоёр хөлөөрөө газар цавчилж дэвхцэхэд нь өвстэй шуудай амь орсон мэт өнхрөөд арилах харагдлаа.

	Миний уур хүрч: «Ингэж маяглавал эндээ сар гаргах нь байна шүү!» гэж хашхирлаа. Гэтэл Педро тэгэхээс тэгэх гэсэн юм шиг байдаг тэнхээгээрээ зүтгэж гарлаа. Тоног тастчих нь гэж айхдаа би гүйж хүрээд зуузайн дээрээс нь атгаж автал зэргэлдээ ширэнгэн дотор мөчир тас няс хугарах дуулдахад, асар том хад өнхрөөд айсуй юу даа? гэж бодохдоо миний бие ч бүр эвгүй болж зарайж орхилоо. Хэдэн агшны дараа ширэнгэн дотроос мангар том бодон гарч ирлээ. Педрогийн бүх бие дагжин чичирч байлаа.

	Сэлмэн хоёр соёотой тэр уул хад шиг том бодонгийн тухай гартаа галт буу барьсан анчид хүртэл айж сүрдсэнээ нууж ядан ярьдаг юм чинь, хумбан дөрвөн туурайнаасаа өөр зэвсэгтэй одой бяцхан азарганы ийнхүү чичрэх нь зөв байлаа.

	Бодон айвуу тайвуу алхах нь надад халдах тийм зоригтон энэ ой дотор байхгүй гэж мэдэж байсных биз ээ. Тэгж явснаа хошуугаа сөхөсхийн, онигор хоёр нүдээрээ бидэн рүү холын юм харахаа байсан өвөө шиг нэгэнтээ ирмэснээ, огцом эргэж, халтар бөгсөө харуулан одлоо.

	Би Педрогийн хүзүүг илж: «За тэр харав уу? Мангар мөртөө хулчгар золиг шүү. Хүрээд ирсэн бол халтар хонго нь хорсох байсан гэдгийг мэдэж !л дээ» гэсэн чинь миний дайчин үгэнд Педро төдий л итгэж өгөхгүй шиг байлаа. Үнэнийг хэлэхэд бодонгийн сэрвээн дээрх ган тэвнэ шиг хялгасыг хараад бие минь сүрдсэнээс хөшчих шиг болж билээ. Одоо, аймшигт араатны биеийнхээ аюулгүй хэсгийг харуулсаар холдон одоход эр зориг минь сая л оволзон, ийнхүү дайчин үг хэлсэн боловч тэргэн дээр үсрэн бууж тэсэж ядан байсан Педрогийн жолоог султгалаа.

	Хурдан давхиснаас чихэнд салхи исгэрч, нүүр өөд цас бургина. Тэртэй тэргүй тэрэг дүүрээгүй байсан ачаа маань улам багассаар байсан боловч би Педрог зогсоож, замаар цувсан мод мөчрийг түүж авах гэсэнгүй. Тийн салхи исгэрүүлэн, цас будруулан, мод цувруулан давхисаар бид мөчийн дараа хашаандаа ороод ирлээ.

	Авгай минь угтан гарч ирээд:«Та нар чинь түлээнд яваагүй бил үү?» гэхэд би:

	«Тэгсээн. Замд ирж явтал тэргэн дээр явсан хамаг мод маань амь орж, том том бодон болоод, харайгаад буучихлаа» гэжээ.

	 

	
ЦАСТАЙ ОЙ ДАХЬ МӨНГӨН МОРЬ

	Шинэ жилийн өмнөхөн гэнэт дулаарч цас хайлсан нь өвөл цасан хөнжлөө сөхөж дор нь байсан бүхэн хөлдсөн эсэхийг харах гэсэн мэт.

	Цэцэрлэгт ажгана, хайрган уулан дээр хонин ботуулиос бусад нь цөм хөлдсөн байлаа. Ажгана амь бөхтэйдөө хөлдөлгүй үлдсэн байхад хонин ботууль өндөр бутны нөмөрт амиа авран хоцорчээ. Ийнхүү хөлдөлгүй хоцроон хонин ботуулийг салхинд найгахад Педро хашаан дээгүүр яаж давах аргаа ололгүй тийшээ зүтгэж байлаа. «Ховдог золиг минь очиж идвэл ид л дээ, харин битгий холдоод явчхаарай!» гэж хэлээд би морио хашаанаас гаргаад тавьчихлаа. Педро ч хайрган уул өөд ухаангүй давхин одлоо.

	Би бичгийнхээ ширээнд дөнгөж эргэж суугаад романыхаа баатрын сүүлчийн адал явдлын тухай шүүн бодож эхэлье гэснээ нуга өгсөөд давхиж яваа Педрог харлаа. За яах вэ, давхи, давхи. Хаа хүрэхийг чинь үзэмз! Өмнө чинь шургааггүй хашаа болсон горхи бий дээ хө! гэж би бодлоо..

	Ингэж бодохдоо би горхи хөлдөөд нимгэн мөс нь цасаар хучигдсан байсныг санаагүй ажээ. Педро юу ч анзааралгүй давхин давхисаар горхиор гарах гэтэл нимгэн мөс цөмрөөд явчихлаа. Цүл цал болоод л азарга ч далд орчихлоо. Хүлээлээ. Алга. Цаад эрэг нь өндөр тул тэсэж сууж болсонгүй, би гараад гүйлээ. Ойртож очсон чинь сүрэг нугас ирээд олон арван жигүүрээрээ ус балбаж байна уу гэмээр сүр сар, шал пал гэсэн чимээ гарч байлаа. Тэгтэл Педро энэ л горхины дотроос үсрэн гарч ирээд гайхаж цочсон байдалтай газар дэлхийг харж байлаа. Сүүл нь нороод нарийхан шувтан болчихжээ. Бороотойд манай шуудан зөөгч өвгөний ямаан сахал л тийм байдаг сан.

	Педро биеэ нэг сайн шилгээж, хий тангарчхаад, нугыг нөгөө тийш нь гатлан давхисаар битүү ой руу ороод явчихлаа.

	Би буцаж ирээд дугуй унаж аваад Педрогийн мөрийг мөшгөлөө. Ой дотор цас зузаан тул цаашаа явган явлаа. Мөр ойн халзныг даган явж байснаа гэнэт өтгөн шугуй руу шургаад орчихжээ.

	Ятга шаазгай энд тэндээс дуу дуугаа авалцан шулганах нь ой дундуур уухилан давхиж явсан эвэргүй буга хаашаа одсоныг надад сайрхан ярьж байгаа бололтой. Тэдний шулганасан, шулганаагүй цасан дээр гарсан мөрнөөс би Педро хаана нь алхаж, хаана нь хатирч, хаана нь догисныг, тэр ч байтугай хаана зогсож, юу зулгаасныг нэгд нэгэнгүй унших мэт мэдэж явлаа.

	Яв явсаар байгаад мөр дахин ойн халзан руу гарч ирээд чигээрээ жаахан явж байснаа гэнэт зүүн гар тийшээ мурийжээ. Хөр цасанд шигдэн шигдэн урагшлахдаа би ч бүр хөлөрч гүйцлээ. Тэгтэл мөр ахиад л ойн халзан руу хөтөллөө. Мөр цагариг зуран явж байгааг би ойлголоо. Цагариг улам томорсоор байлаа. Дөрөв дэх цагариг дээр явж байтал өөр нэг халзан дээр гараад ирлээ. Эндээс бид урьд түлээ ачиж билээ. Бидний яг түлээгээ ачсан газар бяцхан цагаан морь даль зулгаагаад зогсоно. Тэр бол өвч бие нь дав цагаан цан хүүрэг болчихсон Педро байлаа.

	Түрүүхэн Педрогийн горхины усанд унаж хөглөснийг үзээгүй байсан сан бол би битүү саравч дотор байж залхаад өвлийн ойгоо мөрөөдөн хүрч ирсэн адгуусыг байгаль эх нь үлгэрийн гайхамшигт умбуулан соёрхжээ гэж бодох сон билээ. Педро намайг харангуутаа баярлан үүрсэв. Би ч баярлан, очиж жолоо дээрээс нь барьж аваад хөтөлж харилаа.

	Намайг араас нь ирээгүй бол Педро гэрээ олж очих байсан болов уу? Тийм ээ, олж очих байсан. Шуудангийн тагтаа агаарт юу хийдгийг Педро газар дээр хийжээ. Тагтааг танихгүй газар тавихад агаарт тойрог зуран нисэж, тэр тойргоо улам тэлсээр байгаад мэддэг замдаа орж аваад тэндээсээ очих ёстой газраа шууд хүрдэг нэг учир бий. Байгаль эхээс шуудангийн тагтаанд хайрласан ухаан нь бас Педрод заяасныг мэдсэнгүй бол би түүний хойноос ирдэггүй л байжээ.

	 

	
МОРИН ТОЙРУУЛГА

	Шинэ цас орчихсон, газар дэлхий гялалзан гялтганаж байлаа. Өглөө босоод мөлгөр цагаан цасан дундуур палигар хар мөрөө гаргахаас хүн анхандаа баахан эмээнэ. Гэвч амьдрал гэдэг хөдөлгөөн болохоор хүн малгүй цөмөөрөө бужигнаж гарна. Удсан ч үгүй байшингаас саравч хүрсэн, саравчнаас агуулах хүрсэн хар мөр цагаан цасыг хүү татах адил дурайж гараад ирнэ. Хашааны хаалгаар шуудан хүргэгч орж ирээд, мөр орчлонгийн сонин хоёроо үлдээгээд буцна.

	Шуудан хүргэгчийн буцсан мөр ой руу одсон ажилчдын мөртэй хутгалдана. Тэдний хөлийн мөр дундуур ойн манаачийн мотоциклын мөр тахирлан гарсан харагдана. Сүүний тэрэгний өргөн мөр хот орох зам заана.

	Үд өнгөрөхөд манай хашааны дотор түмэн мөрөөр сүлжсэн бараан тор дэвссэн юм шиг харагдана.

	Дүн өвлийн ямар ч тачигнасан хүйтэн өдөр би биеийн хөдөлмөр заавал хийдэг юм. Овоолгоотой атаржуулсан шороог эргүүлж дээр нь ус хийж бордоонд бэлтгэнэ. Түр амсхийх завсар шаазан адил гялалзах цагаан нугыг харж баяснам. Тахианууд:«Хараач, хараач, шинэ сэндийлсэн шороо!» гэх адил орилолдон хүрч ирээд эргүүлж, хаясан шороог тоншиж онгичиж гарна.

	Ямар ч бяцхан авгалдай, ямар ч өчүүхэн хорхой тэдний нүдэнд өртөхгүй үлдэх гэж байхгүй. Өд сөдөө багсайлгасан хар хөөндэй тэднийг атаархсан нүдээр харж интоорын модон дээрээс чап чап хашхирах нь: «Юм хүм үлдээж үзээрэй, үлдээж үзээрэй!» гэсэн үг бололтой. Сүрэг алгар сөөгөн луулийг бүрхэн бууж энд тэндээс ганц нэг үр төдийхөн түүхдээ динг динг гэж аяархан жингэнэх адил дуу гаргах нь өвөл хатуу ч гэсэн бид байдгаараа л хөгжилтэй байна даа гэх адил ажээ.

	Салхи гарч, тэнгэрт цасны шинэ үүл хуралдуулан хөөж гарлаа.

	Өвлийн ямар ч айхавтар хүйтэн өдрийг Педро гагцхүү саравчинд зогссоор өнгөрүүлж байсангүй. Хурдан дөрвөн хөл нь хөдөлгөөн шаардах тул үд өнгөрмөгц л урд хоёр хөлөөрөө модон тэвшийг марш эхлэхийн урд яруу хэнгэрэгчин хэнгэргээ дэлдэх адил нүдэж гардаг байв.

	Өглөөгүүр сууж бичсэн юмандаа үдээс хойш алхны засвар хийсний дараа цэцэрлэгийн хашаанд очиж, аваад Педротой баахан тоглодог байлаа. 

	Би зуугайнаас нь урт аргамж уячхаад ухасхийн ташуур шүүрч авч тас няс хийлгэхэд Педро надаас холдон давхина. Гэвч аргамжны нөгөө үзүүр миний гарт байгаа тул, удалгүй цаашаа явж чадахгүй болж, намайг тойрон давхиж гарна. Намайг тойргийн голд зогсоод ташуураа агаарт хэчнээн чанга тас няс дуугарах тусам Педро төчнөөн омогтой хий тангарч, цовхорч, цогино, түүнийг дагаад өвлийн тунгалаг агаарт цагаан тойрог татуулан цас бударна.

	Би байсхийгээд л аргамжаа зүүнээс баруун, ташуураа баруунаас зүүн гартаа шилжүүлэн барина. Намайг ингэхэд Педро зог туссанаа эргээд нөгөө тийшээ давхина.

	Бид хоёулаа амьсгаадаж, цэнгэг агаарт цээж улам, улам тэлийнэ. Тэгсээр Педрогийн амнаас цагаан хөөс сахарч, миний магнайнаас хөлс бурзайж ирнэ. Энэ бол ширээнээс босдоггүй хүн, саравчнаас гардаггүй морь хоёрт юунаас ч илүү эм билээ.

	Би ташуураа ардаа нууж «Ал-хаад!» гэсэн команд өгөхөд, аймшигт ташуур алга болчихсоныг үзсэн азарга давхихаа больж, намуухнаар алхаж гарна. Бяцхан амсхийж авсны дараа би ташуураа дахиад харуулж:«Хатираад!» гэсэн команд өгөхөд ташуураас айсан азарга хатирч эхэлнэ. Ингэж баахан хатируулж хатируулж орхиод эцэст нь ташуураа агаарт эргүүлж тас няс хийлгэн:«Цо-гиод!» гэсэн команд өгөхөд азарга хар хурдаараа цогьж гарна. Ингэсээр бид хоёулаа ядарч, болихын цагт цав цагаан цасан дээр хоёр тойрог харлан үлдэх бөгөөд үүний бага нь миний том нь Педрогийн мөр билээ. Нар ойн цаагуур далд ороход, цас хөхөлбөр туяатай болно. Нарсан ойн завсраар тэнгэр шаргалтан, ногоорон харагдана. Хэрээ идэшний эрлээ зогсоож, хоноглох модоо тэмцэн ниснэ. Зэрлэг нугас толгой дээгүүр хошууран нисэж өнгөрнө. Тэд нисэн ниссээр том нуурт хүрч нуурын гол дундах дөнгөж тогтсон цаас шиг нимгэн мөсийг бяцхан биеийнхээ хүндээр цоо цохин, чөмөг царцам хүйтэн усанд шумбан орж хоол эрнэ.

	Тагтаа шувуу нисэлт дундаа гялсхийн эргэлдэж, хоноглох байраа булаацалдаж байгаа бололтой хоорондоо хүр хүр маргалдана. Хавирган сар цасны зузаан үүлийг зүсэн зүсэн аялна. Шөнө ахиад цас орж, газар дэлхий улам ч зузаан, улам ч цагаан нөмрөгтэй болов. Өглөө бид цасан дээгүүр ахиад л мөрөө гаргана. Амьдрал гэдэг хөдөлгөөн болохоор хүн адгуус аль аль нь ч мөрөө гаргахгүй байхын арга алга аа.

	 

	
ПЕДРОГИЙН ЯРЬСАН НЬ

	Хотод очиж хэрэгтэй хэрэггүй хурал цуглаанд сууж, цаг их гарзадсанаа нөхөх санаатай хэдэн өдөр бичгийн ширээнээс хөндийрсөнгүй. Романыхаа баатраас өөр юманд санаа тавихаа больсноос хойш нойртоо ч гэсэн зохиолоо бичиж зүүдэлнэ. Тэгсээр сүүл сүүлдээ бүр унтаж ч чадахаа болилоо. Түр амсхийх хэрэг гарлаа.

	«Түлшинд явах уу?» гэж Педрогоос асуулаа. Эсэргүүцэж сүйд болоогүйг нь бодоход зөвшөөрч байгаа бололтой. 

	Ойд оронгуутаа сэтгэл санаа минь тайвширч бие тавираад явчихлаа. Би дуулж, ташуурынхаа ишээр нарсны мөчир дээр тогтсон цас унагааж явлаа.. Түлш түүж яваад цасан дороос улаан алирс олж малгайдаа хавчуулж авлаа. Хэдэн мод чирч ирээд тэргэнд ачихын хооронд зөндөө олон сайхан санаа сэтгэлд минь орж ирсэнд бушуухан харьж бичгийнхээ ширээний ард суухын түүс болов. Цагийн өмнө давирхай үнэртсэн ойгоо санаж суусан би одоо болоход цаас багсайтал овоолсон бичгийнхээ ширээг саналаа. Амьдрал гэдэг ийм байх юм.

	Би түлээгээ яаран ачлаа.

	Харих замдаа бодолд умбан түлээн дээр, сууж байхдаа ихэд даарсан боловч түүнийгээ юман чинээ санасангүй. Гадаа хэчнээн даарах тусам, дулаан гэрт орж ирэхэд төчнөөн сайхан байдаг.

	Нарсны мөчир дээр суусан хэрээ эрүү чилэхгүй гуаглах нь: «Халууцаж явна уу? Халууцаж явна уу?» гэж надаар даажигнах мэт.

	Би ташуураар тас хийлгэчихсэн чинь шогч хэрээ ухаангүй нисэн ариллаа.

	Зам өгсүүр боллоо. Түлээний тэрэг явсаар дугуйны мөр нь нотын шугам адил эгнэн гарчээ. Тэрхүү эгнэсэн олон мөрний дунд нь дээр нь том том чулуу хэвтэж байгаа нь нотын тэмдгийг санагдуулна. Зам бүхэн өөрийн хөг аятай байх юм даа гэж би бодож явлаа.

	Педро толгой сэгсэрч хамраа тачигнууллаа, тэгснээ зогсоод авлаа. Би бууж: «Өнөөдөр юу болчхов доо? Чи чинь энэ гүвээг ачаатай олон удаа давж байсан биш бил үү? гэж үглэлээ. 

	Тэгтэл Педро ухасхийн тэргээ чирсээр хэд үсрээд модон дотор орчихлоо. Тэрэгний урд гол хоёр өндөр нарсны завсар ороод хавчуулагдчихсан, Педро хар нэрсний бут амтархан зулгаана. Адгууснаас ийм заль гарах гэж!

	Тэрэг урагшаа ч үгүй, хойшоо ч үгүй болчихсон тул, ачаагаа буулгаж байж л гаргаж авахаас өөр арга байсангүй. Би яаран байж арай гэж ачиж авсан түлээгээ дахин буулгаж байхдаа: «Түлээг гэрт дөхүүлэхийн оронд мод руу аваад зугтах тэнэг санаа ямар ч үхрийн толгойд төрөхгүй байх аа!» гэж Педрог үгээрээ идэх санаатай үглэсэн чинь дөрвөн хөлт адгуус миний хорон үгийг огт анзаарсан шинжгүй өнөөх л гайт бутаа амтархан зулгаана.

	Хамаг хар хөлсөө асгаж байж хоосон тэргийг хавчаараас нь салгаж, зам хүргэж аваад, хамаг түлээгээ ахиад л модон дотроос зам руу зөөж, тэргэнд ачлаа. «Халууцав уу? Халууцав уу?» гэх шиг хэрээ гуаглана.

	Зам зуур Педро яахаараа ийм муухай заль сураад авчихдаг байна аа? гэж бодож явтал романаасаа салж чадалгүй суухад минь Христа түлээ ачаад ирсэн нь санаанд орлоо. Харьж ирээд би: «Педро надад нэг маруухан дэлбэгч хатагтайн тухай ярилаа» гэсэн чинь Христа азарга руу давхийн харлаа. Харин цаадах нь сүрэл идээд ухаангүй байлаа.

	«Хэтрүүлэн ачсанаас болж гэр рүү явахын оронд ой руу явж, чамайг ачаа буулгаж, дахин зөөж, ачиж байх хооронд Педро хар нэрсний бут гүзээлж байжээ» гэсэн чинь Христа одоо тэр бүхнийг Педро ярьж чадахгүй гэдгийг мэдэхдээ «Ойд ажиллагчид яриа биз?» гэлээ.

	Тэгээд Христа үнэнээ хэллээ.

	Тэрээр өнөөх том бодонг харах гэснээс түүний гарч ирэхийг хүлээн түлээ түүгээд л байж, түүгээд л байж, тэгсээр ачаа бяцхан азарганы хэрээс хэтрээд явчихжээ.

	Гүвээн дээр ирээд ачаагаа даалгүй, тойрч гарах санаатай мод руу буцаад ортол тэрэг хоёр нарсны хооронд хавчуулагдаж, яг тэнд нь амттай бут таарчээ.

	Өнөөдөр ачаа нь хүнддээгүй боловч ойнд нь хоногшиж үлдсэн төсөөлөл нь сэргэснээс мод руу харайн орсон нь тэр ажээ.

	Морины ааш араншныг сайн мэддэг хүн ч түүгээр нарийн төвөгтэй түүх ч яриулж авч болдгийг та нар үзээ биз дээ?

	
ПЕДРО УНАЛГЫН МОРЬ БОЛСОН НЬ

	Педрог унаж үзье гэж бодлоо. Үүндээ миний бие газар зузаан цасаар хучигдсан өвөл цагийг сонгож авсан минь учиртай билээ. Учир нь би урьд нуруун дээрээ хоёр хөлт хүн гаргаж яваагүй хөөрхий адгуусанд бяр заадаг «галзуу эмнэг сургагч» биш гэдгээ уншигчдад хэлэх хэрэгтэй байх гэж бодож байна.

	Уналгын морь яаралтай хэрэг болсноос эмнэгийг аргагүйн эрхэнд хар бяраар сургахад хүрсэн хүнд ч уг нь буруу алгаа. Харин надад уналгын морь яаралтай хэрэг болоогүй учраас Педрог уналгад эвээр сургаж авахаар шийдлээ. Тэгээд морин тойруулгын гол дунд хүрч очоод, жолоог хур дэлтэй нь цуг атгаж байгаад, үсэрсхийж морины нуруун дээр элгээрээ тэгнэн хэвтлээ.

	Педро чагнан зогсоно. Би өнөөх л «Зүгээр, зүгээр, тайвшир!» гэдэг илбийн үгээ давтана. Хэдэн агшин тэгж байснаа би мориноосоо бууж Педрогоо зүсэм шар луувангаар шагнанам. Тэрнээс удсан бол намайг тэрээр нуруун дээрээсээ авч шидэх гэж үсрэх байсан билээ. Зүсэм луувангаа зажилж байх хооронд нь би ахиад л элгээрээ нуруун дээр нь тэгнэчихлээ. Педро гар руу минь харж, лууван нэхнэ. Ингэж юм яг л миний бодсоноор боллоо.

	Гурван хоног өнгөрөхөд намайг нуруун дээр нь хэчнээн ч удаан тэгнэн хэвтсэн, Педро ажиг ч үгүй зогсож байдаг болов. Одоо би баруун хөлөө мориныхоо нуруун дээгүүр давуулж үзэх юм сан гэж мөрөөсөх болов. Өөрсдийгөө моринд сайн гэдэг улс мориноос хэзээ ч унаж үзээгүй гэж ярьдаг. Тэрчлэн баруун зүгийн адал явдлын кино, ном зохиолын галзуу зоригт баатрууд мориноос унах нь ер нь үгүй. Миний бие зоригт баатар хэзээ ч байж үзээгүй, байя ч гэж боддоггүй, тийм ч учраас амьдралдаа олон удаа олон ч эмнэг догшин мориноос унаж үзсэнээ нуухыг эс хүснэ. Эмнэг моринд мордоход бага ч атугай зориг шаардагддаг. Би энэ удаад ч гэсэн дотроо өөрийгөө овоо шиг зоригжуулж байгаад сая л баруун хөлөө Педрогийн нуруун дээгүүр давууллаа. Педро булгисангүй. Булгихын оронд эргэн харж лууван нэхлээ. Гурван хоног элгээрээ тэгнэгдэж явсны минь хэрэг нь ийнхүү бүтлээ. Би морио хэсэг луувангаар шагнаж баяр хөөр талархлаа илэрхийллээ.

	Ингээд ч бас өнөөх кино, номд гардаг зоригт баатрууд шиг морио тас ташуурдан давхиад явчихсангүй. Нэг мордож, нэг бууж хэдэн өдөр янзыг нь үзлээ. Сүүл сүүлдээ морины нуруун дээр удтал суухдаа тамхи татаж, исгэрч, дуулдаг ч боллоо. Педро тэр болгон заавал л лууван авч салах гэхгүй, яваандаа миний дуулахыг чагнаад л сэтгэл нь ханадаг болж ирлээ.

	Нэг орой тийн «морин дэл дээгүүр» дуулаад сууж байсан чинь авгай минь хүрч ирээд: «Энэ чинь ямар гүрний хэн гэгч хааны морьт хөшөө вэ?» гэсэнд «Педрог унаж болох нь шиг байна» гэсхийгээд би мориноосоо буучихлаа.

	Авгайн минь хорон ёжлол миний «Эмнэг сургахад» ташуур боллоо. Дараа өдөр нь би хөлөө чанга хавчиж байгаад саваагаа морины бөгс рүү болгоомжтой буулгаж «Чүү!» гэсэн чинь Педро ажиг ч үгүй явж байлаа. Эхлээд би морио тойрог болгон дээр амттанаар шагнаж байснаа, удалгүй хоёр, бүр сүүлдээ гурав дахь тойрог дээр нь шагнах боллоо.

	Орчин тойрон цас хайлж алга болсон байлаа. 

	Ням гаригийн үдээс хойш Педрог унаж цэцэрлэгийн хаалгаар гараад ойн зүг одлоо. Томоотой тохитой хүн надтай замд тааралдсан бол: «Морьтой хүн явж байна» гэхээс өөр үг хэлэхгүй байсан байх л даа, гэтэл надтай сургуулийн олон дүрсгүй жаал тааралдлаа. Ойд тэд хэрмийн хурил хайж явсан юм санжээ. Намайг харав уу, үгүй юү, тэдэнд хэрмийн хурилаас морьтой хүн сонин болж, хашхиралдаж гуаглаад л хойноос минь уралдчихлаа.

	Дөрвөн хөлт Педро тэднийг баярласнаасаа болоод орь дуу тавьж явна гэж яаж мэдэх вэ, хамраа хэд тачигнуулаад л ухасхийсэнд би давхия гэж бодоогүй явсан газраа давхихаас өөр аргагүй боллоо.

	Хүүхдүүдийн нүдэн дээр мориноос унахаасаа эмээхдээ байдаг арга ухаанаа л хэрэглэж тогтож үзэх сэн гэж бодож явлаа. Хүүхдүүдийн нүдэнд хэн л мориноос унана, тэр бол моринд муу хүн, хэн л эс унана, тэр бол моринд гарамгай хүн болно. Одоо би ойчоод өглөө гэхэд, сүүлд би Ильядаа морь унахыг зааж өгөх нэр, нүүргүй болох байсан билээ.

	Педро үүнийг мэдсэн мэт хурдан ч гэсэн хөнгөхөн цогьж, нэг ч удаа бүдэрч, нэг ч удаа замаас холби үсэрч бусгасангүй. Модтой гүвээний цаана очиж «эмнэг» минь шагналдаа бүтэн лууван хүртлээ. Тэндээс орилоо гайхлууд үл харагдана.

	«Хоёулаа нэр, нүүр бүтэн гарлаа шүү» гэж намайг хэлэхэд Педро шагналын луувангаа амаа том том ангайн зажлах нь толгой дохиж байх шиг харагдлаа.

	 

	
ПЕДРО АЙСНААС ХӨЛӨРСӨН НЬ

	Шөнө нойрон дотроо хавар болчихжээ гэж зүүдэлсэн тул өглөөний таван цагт, ажилдаа орохын өмнө, би гадагшаа гарч үзлээ. Үүдэнд дэвссэн нарсны мөчрөөс зөөлхөн үнэр анхилна. Чийг даасан цасны зөөлөн туяанд бүгээрэн цайсан тэнгэрийн ганц ч од үл харагдана. Горхины тэндэх модод шинэ өдрийг хүлээхдээ тэрээр цас, хүйтэн, салхины алийг нь авчрахыг тааж ядан байх мэт. Зэргэлдээ тосгонд тахиа орилох нь сонстоно. Бас хаа нэгтээ сүрлэн хэвтрээсээ гарсан нохой сөөнгөдүү дуугаар хуцна. Ойн цаадах замаар давхих машины гэрэл тэнгэрийг долооно. Нуурын ар дахь бяцхан хотоос өглөөний галт тэрэг ирж байлаа.

	Пүх пүх аахилж явсан бух тэрэг тахиа орилоход цочсон юм шиг час хийтэл исгэрнэ. Педро саравч дотроос хангинатал янцгаах нь ирж байгаа шинэ өдрийг угтсан мэндчилгээ байлаа.

	Нойрон дотроо зүүдэлсэн хавраа одоо би бүдэг бадаг мэдрэн байнам. Аяа хавар, ойн цаахна ирчхээд байгаа юм биш биз?

	Үд хүртэл би толгой таталгүй бичиж, санасандаа хүртэл ажиллалаа.

	Үдийн алдад дулаарч, шиврээ бороо орж эхэллээ. Цас гөлийж энд тэндээ мөсөжлөө.

	Төмөр замын өртөөнөөс: «Ухна ирсэн, Ирж аваарай!» гэсэн хэл ирлээ.

	Үдээс хойш би өртөө рүү явлаа.. Педро «мөс!» гэсэн миний сануулгыг эс анхааран манай үүдэн дэх бяцхан уулыг уруудаад давхих гэснээ халтираад хавтгайгаараа уналаа. Тэгээд гайхсан байдалтай эргэж харах нь энэ дэлхийг чинь ойлгоход хэцүү болов гэж байх шиг. Тэгснээ ахиад нэг үзээд алдъя гэж бодсон шиг босон харайв. «Зугуухан, зугуухан!» гэсээр би жолоог чанга татсан чинь азарга хошуугаараа түүн дээр тулан бас нэг хөлтэй болсон шиг урагшаа ахина. Жаахан хурдан л хөдөлмөгц халтирах тул учрыг ойлгов бололтой, арай гэж хөдөлж явах нь манай хөрш залуу бүсгүйн талх авахаар дэлгүүр рүү явахыг санагдуулна. Замын өртөөний ачаа агуулах саравч дотор бяцхан гонзгой хайрцаг байлаа.

	Түүн дотор Педрогийн шинэ хөрш болох африкийн одой үүлдрийн ухна аян замын хоёр бүтэн хоногийг сөхрөн хэвтсээр өнгөрүүлсэн ажээ.

	Модон сараалжны цаана бяцхан ухнын ухаантай байрын хоншоор харагдана.

	Азарга ухныг үнэрлэхэд ухна урдаас нь бяцхан соёо эврээ харуулна.

	Педро алцганан, ухна бид хоёрыг тэргэн дээр чирсээр гэр өөд явлаа. Гэрт очоод тоног тохмыг, авбал морины хамаг бие усан дундуур гарсан юм шиг шал нойтон байлаа. Бороо ороогүй, цас ороогүй, Педро юунаас тэгтлээ нордог билээ? Ахин халтирч унахаас айхдаа усан хулгана болтлоо хөлөрчээ. Айдас гэдэг бол зөвхөн хүнийг хөлрүүлдэг биш ажээ.

	 

	
ХӨРШИЙН ХАШААН ДАХЬ ЧӨТГӨР

	Хоёрдугаар сар. Хоёр өдөр сүрхий дулаарч, хавар холгүй ирчхээд байгаа нь илт болов. Эртэч тодор хүрээд ирчихсэн, агтын саравчны наран талын хананаас дүүжилсэн үүрэн дээрээ суугаад хаврын урин дулааны тухай чалчихад нь азарга чих тавин сонсож, нэгийг санан учрах мэт толгой гудайлган зогсоно.

	Христа, саравчны хаалга дутуу хаасныг азарга олж мэдээд гарч баахан давхиж явснаа, хашааны хаалгаар гарч давхиад арилах нь тэр ээ.

	Хөрш маань өдөрт долоон кило хагас овьёос иддэг том гүүтэй. Чулуу дэвссэн урд замаар тэр аварга гүү дээш, доош явж өнгөрөхөд нь манай муу байшингийн хана доргин чичирч, тэнд өлгөөстэй гитарын утас аяархан дуугарч байдаг байлаа.

	Одой бяцхан Педро зунжин, намаржингаа дан өвс идээд, өвөл, хаврын улиралд өдөрт нэг кило овьёос нэмүүлдэг билээ. Гайхалтай нь бяцхан азарга маань тэр аварга хатагтайд сэтгэлтэй болчхоод, хажуугаар өнгөрөх тоолон янцгааж сүйд болж байдаг боллоо.

	Дэл сул болсон Педрог сэтгэлийн жолоо нь гүүтэй хөршийн хашаа руу хөтөлжээ. Хаалгаар нь давхиж ороод очтол хашаан дотор галууны өд сөд зулгааж суусан эмээ: «Бурхан минь, авраач, авраач!» гэж муухай орилсноо гурав нулимаад босож гүйжээ.

	Педро саравчны хаалганд давхиж хүрээд хаалттай байсанд аргагүй зог тусаж, самсаагаа сартайлган гүүний үнэрийг авахдаа тачаадан хэд чанга янцгааснаа цоройж, цовхорч, тангарч үзжээ.

	Энэ хооронд өнөөх эмээ пиндээ яйжганаж хүрээд тармуур аваад ирчихсэн: «Та минь ээ, чөтгөр, чөтгөр!» гэж орилж байв.

	Педро овоолоостой шороо үнэрлэснээ намсхийн хэвтээд хөрвөөж гарлаа. Залуу тариачин бүсгүй хогийн шүүр барьчихсан гарч ирээд: «Чөтгөр хаана байна, хаана байна? гэж хашхиртал шорооны тэндээс шуухитнах дуулдаж, морины бололтой дөрвөн хөл арвалзах нь харагджээ.

	Педрог олоход бид зовсонгүй. Орилоон майлаан гарсан газар руу очтол тэрээр хөршийн хашаанаас харван гарч ирээд нунтаг аргал цацруулан шилгээж байлаа.

	Хашааны хаалган дээр эмээ тармуур гозолзуулан, ард нь залуу тариачин бүсгүй хогийн шүүр сагсалзуулан зогсох нь тэнгэрээс аалзны тор шүүрдэн буулгаж байна уу гэлтэй ажээ. Буруутан этгээд гэвэл хаврын тухай яаран чалчсан тодол билээ.

	 

	
МОРИНЫ ХОРХОЙТНУУДЫН ХАРИЛЦАХ УТАС

	Одой азарга Педрогийн сэтгэлийн жолоо алдарсан тэр дуулиантай цагаар одой үүлдрийн гүүтэй нэг тариачин манайд ирлээ. Тэрээр өвс, сүрэл, хөнжилтэй ирснийг нь бодоход бүр хонохоор зэхсэн нь илэрхий. Гүүгээ тэрэгнээс мулталж, гаансандаа тамхи нэрж асаалаа. Тэрээр юунаас ч эс буцах шинжтэй, бяцхан шөвгөр нүүртэй ажээ.

	Шөвгөр нүүрт: «Танайх одой азаргатай юмаа даа?» гэлээ. Хаанаас мэдчихдэг байна аа? Тэрээр явахдаа манайхаас хүн амьтан тэр бүрий хүрдэггүй холын тосгоноос ирснийг нь яана.

	Морины хорхойтнууд өөрсдийн харилцах утастай байдагт л хамаг нууц нь орших бололтой. Тэдний хэн нэгнийх нь дэргэдүүр өнгөрөхдөө чи «Морь худалдана шүү» гээд шивнэчих л дээ. Өнөөх чинь өөр нэгэндээ дамжуулна, тэр нь бас цаашаа дамжуулна, тэгсээр хэд хоноход ч бүр Берлинд суудаг морины хорхойтон хүртэл наян найман километрийн зайд оршдог манай бөглүү тосгонд байгаа чиний морь худалдахыг чинь мэдчихсэн байна.

	Нэг өдөр би нэгэн морины хорхойтондоо ярьж суугаад яагаад ч юм: «Гүүтэй болох юм сан!» гэчхэж билээ. Гурван өдрийн дараа Берлин дэх бод мал худалдаалах улсын контороос захидал ирснийг задалж уншвал худалдах гүү бий шүү, ирж үзээрэй гэсэн байлаа.

	Педрог ирснээс хойш циркийн морь сургагчид намайг заримдаа ажлын минь өрөөнд ч заримдаа нугад, бүр заримдаа ойд, ер нь хаана л бол хаа байсан газраас минь олж авдаг боллоо. 

	— Танайх нэг азаргатай юмаа даа?.

	— Манайх нэг азаргатай.

	— Худалдах гээгүй биз?

	— Худалдах гээгүй.

	— Солих гээгүй биз?

	— Солих гээгүй.

	— Үзэж болох уу?

	— Үзэж болно.

	Циркийн сургагчид Педрог үзээд, тагнай ташиж, худалдаач гэнэ. Тэгээд болохгүй болохоор солиоч гэнэ. Намайг азаргаа худалдах ч үгүй нь, солих ч үгүй нь гэж тэд ойлгож автал багагүй цаг өнгөрнө.

	Тэд «Педрогийн биеийн байцаалтыг» авч яваад бусад морины хорхойтнуудад дамжуулна. Тэгээд л дараагийн цирк тойргийн төвд ирмэгц, морь сургагчид нь намайг бас л олоод хүрээд ирнэ.

	Шөвгөр нүүрт ачиж ирсэн өвс, сүрлээ үг чиггүй буулгаж хаячхаад сая л ирсэн зорилгоо хэллээ. Тэрээр гүүгээ манай Педротой нийлүүлэх хүсэлтэй ажээ.

	— Азарга маань хээлтүүлэгчийн гэрчилгээгүй шүү дээ гэж үгийг нь тасаллаа.

	— Тийм сайхан амьтан гэрчилгээтэй, гэрчилгээгүй л хээлтүүлэгч байж болох юм чинь!

	— Тийм сайхан амьтан ий? Чи чинь миний азаргыг үзээгүй л байгаа шүү дээ.

	Тариачин хүрмийнхээ халаасыг ухаж ухаж янжуурын хайрцаг гаргаж ирлээ. Хумс нь гөлмөн төмрөөр хийсэн юм шиг ажээ.

	— Ишш, гайгүй дээ! Муур шиг тийм бяцхан амьтны гэрчилгээтэй эсэхийг хэн л асуув гэж?

	— Асуусан асуугаагүй, хууль л бол хууль! Ингээд бид анхныхаа тулалдааныг ардаа хийсэн эр тахианууд шиг нэг нэгийгээ өөлж голсон харцаар ширтэн, ахин зууралцахад биеэ бэлтгэн зогсоно. Хажуугаар нь янжуураа сорж, саравчны дээвэр хүрээд замхрах хөх утааг дагуулан ширтэнэ. Тэгтэл саравчны цаанаас азарга хангинатал янцгааснаа тэвшээ тахтай хөлөөрөө пин-пин-пин гэтэл гурав дараалан цавчаад авах нь дуулдлаа. Гүү ирчихсэнийг үнэртэж мэдсэн азаргыг ийнхүү пижигнэж гарсанд би ч эргэлзэж эхэллээ.

	«Үүнийг сонсож байгаад адгуус амьтныг өрөвдөхгүй байна уу? гэж шөвгөр нүүрт залирхуу асуулаа.

	Би дуугарсангүй. Миний оронд Педро хариуллаа. Тэр нь гүүнд хандсан: 

	«Ий-ий-ир...минь!» гэсэн уянгалаг янцгаал байлаа.

	Шөвгөр нүүрт

	— За даа, найз минь, хөөрхий амьтныг гаргачих л даа» гэлээ.

	Дараа нь яах болж байна?

	 — Дараа нь уу? Дараа нь хоёулаа буруу хараад л сууж байя. Тэр хооронд азарга гүү хоёр маань санамсаргүй нийлчихвэл хэнийг буруутгах билээ?

	— Биднийг! гэж би баттай хэлээд амаараа дүүртэл утаа сорж дээшээ үлээлээ.

	Педро саравчны хаалга пижигнүүлж гарлаа.

	Янз нь ногтоо мулталчихсан бололтой.

	Би хүнд байдалд орчихлоо. Хаалга хэмхэрвэл азарга давхиж гарч ирээд, гүүтэй нийлүүлэх үү, үгүй юү гэсэн бидний урт маргааныг шулуухан дуусгах байлаа. Надад азаргаа дахин ногтолж уяхаар хаалга онгойлгох зориг байсангүй. Тэрээр хажуугаар минь дайрч гараад шууд л гүүн дээр очих байсан биз ээ. Шөвгөр нүүрт: «Хаалга хэмхэрвэл хэнийг буруутан болгох байна аа?» гэв

	Бид дахиад л янжуураа сорно. Одой хээр гүү өвсөө иднэ. Түүнд бидний маргаан сонирхолтой биш ажээ.

	Бид гурав дахь тойрогтоо орлоо.

	Шөвгөр нүүрт:

	— Төрийн хуулийн аль бүгдийг дагаж барах вэ?» гэсэнд миний уур хүрээд явчихлаа.

	— Тусгай шалгарсан малаар хээлтүүлэгч тавьж байх тэр хуулийг чинь хүн гаргасан юм. Манай улс дандаа сайн морь үржүүлээсэй! гэж би ч боддог юм!

	— Өөрийн чинь морь л сайн байвал барав биш үү?

	— Үгүй ээ, шөвгөр нүүрт! Цөмөөрөө сайн морьтой байгаасай гэж би хүснэ!

	— Тэгвэл чи чинь бүр сонгомол амьтан шив дээ?

	— Чи бүр адгийн амьтан шив дээ? 

	Шөвгөр нүүрт нударга зангидаж, газар руу нулимж байлаа. Би тамхиныхаа ишийг тургичхаад: «Адгийн шаар минь, гүүгээ аваад бушуу зайл!» гэсээр өөдөөс нь тулж очлоо.

	Шөвгөр нүүрт ичгүүргүй мөртөө хулчгар амьтан байжээ. Гашуун тамхи вэ? гэчхээд холдлоо. Тэрээр гүүгээ тэргэндээ хөллөж, түрүүн буулгасан өвс сүрлээ хог ч үлдээлгүй түүж ачиж аваад зайлаад өглөө.

	Намайг саравчны үүдэнд зогсоод Педрог болон өөрийгөө тайвшруулж ядан байтал авгай минь гараад ирлээ. Би: «Гай газар дороос гардаг гэдэг сэн. Заримдаа бас газар дээгүүр, тэгэхдээ бүүр морь хартай яваад ирдэг байна шүү!» гэлээ.

	 

	
УРХИНД ОРСОН НЬ

	Айлын эмээгийн заналхийлсэн тармуур Педрогийн сэтгэлийн галыг унтрааж чадаагүй ажээ. Хэдэн өдрийн хойно хөршийн маань садны нэгэн залуу «бүдүүн хатагтайдаа» бордоо ачаад Педрогийн бэлчээрийн хашааны дэргэдүүр өнгөрч явлаа.

	Педро сэтгэлт хонгороо харчхаад хайчин хоёр чихээ солбилзуулан, самсаагаа чичрүүлэн, алсын зүг мөрөөдөнгүй ширтэнэ. Тэрээр ийнхүү зогсохдоо эртний хаадын хөшөөний морьд шиг гоёмсог сүртэй харагдана.

	«Ий-ий-аа -ий-аа!» гэж уянгалуулан янцгаах нь хүний хэлээр орчуулбал: «Ирээч дээ, хонгор минь, ирээч!» гэсэн үг байлаа.

	Хаврын урь бүдүүн хатагтайн зузаан арьсыг нэвтлээгүй л байгаа бололтой, тэрээр сэтгэлийн жолоо нь алдуурсан бяцхан азаргыг эс анзааран хажуугаар нь өнгөрч явлаа. Педро хашааны өндрийг багцаалан хэмжих гэсэн бололтой, хэд алхам ухраад хангинатал янцгаав. Өндрийн харайлтад үзүүлсэн сүүлчийн амжилт нь нэг метр байсныг бид мэднэ. Харин хашааны өндөр метр хагас байлаа.

	Педро урагшаа давхиж очоод харайсанд хашааны хамгийн дээд талын мод хуга үсэрлээ. Педро хашааны цаана буугаад тоомжиргүй хатагтайн араас давхин одлоо. Тэрээр яралзтал хатирсаар тэрэгний урд орж эргэж зогсоод, замыг нь хаан зогсоход залуу дэлбэгч гүүгээ зогсоолоо. Педро гүүг үнэрлэн үнэрлэн үүрсэх нь: «Хараач чи намайгаа, хараач!» гэсэн үг байлаа.

	Гүү нүдээ замаар ургасан нялх ногооноос эс салган, жолоогоо султгуулах гэж оролдох ажээ.

	Тэгтэл Педро хойд хоёр хөл дээрээ цоройж ирээд гүүг тэврээд авлаа. Тэгээд буух гэтэл урд хоёр хөл нь гүүний өргөн хөмөлдрөгийн цаагуур орчих нь тэр. Ингээд бяцхан азарга урхинд орлоо. Залуу дэлбэгч айхдаа ташуураа далайлаа.

	Ташуур тасхийн буух болгонд Педро сагсгар толгойгоо сэгсрэн урхинаас мултрахыг оролдоно.

	Энэ үед нөгөө бригадын дарга байсан хазгар өвгөн тариалангийнхаа талбай дээр хиаг зулгаагаад байж байжээ. Тэрээр гэнэт Педрогийн айж балмагдсан дууг сонсоод муу хазгар хөлийнхөө дээд хурдаар гуйж ядан «Битгий ташуурд, Педрог битгий ташуурд!» гэж хашхирчээ.

	Үүнийг сонссон залуу дэлбэгч ташуурдахаа болилоо. Өвгөн залуу хоёр Педрог өргөж байж сая л урхинаас салгалаа. Айж сандарсан адгуус сайн санаатай өвгөнд талархал илэрхийлэх мэт дахин үүрсэж шилгээж байлаа. Ташуур гэгч янаг сэтгэлд тийм ойрхон байдаг юм болов уу?

	 

	
ПЕДРОГИЙН ГЭРЧИЛГЭЭ

	Нэг өдөр үл таних нэгэн хүнээс захидал ирлээ. Задалж уншвал «Морины хорхойтнуудын харилцах утсаар танайд одой үүлдрийн сайхан азарга байдгийг дууллаа. Надад мөн үүлдрийн гүү бий бөгөөд би түүнээсээ ганц унагатай болох юм сан гэж ихэд хүсэмжилдэг билээ? Иймээс гүүгээ танай руу хэд хоног явуулж азаргатай тань нийлүүлж болох болов уу? гэсэн ажээ.

	Энэ захидлыг авснаас хойш Педрогийн мөрөөдөнгүй янцгаахыг сонсох бүрийд байж сууж чадахаа болилоо. Эцэст нь малын үржил угсаа хариуцдаг газарт Педрог ирж үзээд таарвал хээлтүүлэгчийн гэрчилгээтэй болгож өгнө үү гэсэн захидал бичлээ. Педрод хээлтүүлэгчийн гэрчилгээ олдоно гэдэгт би эргэлзэхгүй байлаа.

	Нэг өдөр урт урт хар сүүдэр буусан замаар таран бэлчиж явсан тахиа, галууг үргээсээр нэг машин давхин ирж зогсоод дотроос нь хоёр хүн гарч ирсэн нь Педрог шалгах комисс байлаа. Нэг нь гартаа төмөр саваа барьж явна. Тэр нь бол малын өндрийг хэмжих метр ажээ.

	Би комиссыг тэр орондоо урьж оруулаад, тэдэнтэйгээ хундага тулгаж, морины тухай яриа дэлгэж, бас тэднээс би л хувьдаа зөндөө юм дуулж авлаа.

	Өдрийн энэ цагаар цэцэрлэгийн хашаан дотор тонгочиж байдаг Педро өнөөдөр байдгаараа гоёчхоод цаашдын хувь заяаг нь шийдэх комиссыг хүлээгээд зогсож байв. Бид дэл сүүлийг нь самнаж, сойздож, хазаар ногтыг нь гутлын тосоор гялалзтал тосолчихсон байлаа.

	Хоёр дахь хундагаа тулгасны хойно комиссын дарга «Бүрэнхий болохоос өмнө ажилдаа орох уу даа, эрхмүүд ээ?» гэлээ.

	Биднийг гэрт архи дарс, яриа хөөрөө болоод сууж байхад Педро ганцаардаж уйтгарлахдаа дэвссэн сүрлийг хөлөөрөө малтаж зайлуулаад хүйтэн шивх дээр хөлбөрч хөрвөөж, буцлам цусаа сэрүүцүүлж хэвтжээ.

	Морь мал мэддэг хүн бол адууны арьсанд наалдаж шингэсэн нялцгай шивх арилгах гэгч юу болохыг эрх биш гадарлана. Комисс гадаа хүлээж байсан тул, надад азаргаа хөтөлж гарахаас өөр арга байсангүй. Харин хөтөлж явсан адгуус минь азарга биш, гахай шиг харагдаж байлаа.

	Комиссынхон азаргыг хармагцаа хамраа атируулсныг бодвол архи архиараа, ажил ажлаараа гэж байгаа нь илт байв. Педрогийн, өндрийг хэмжсэнд нэг метр хорин тав болж байлаа. Дараа нь бас цээжний өргөн, шилбэний бүдүүнийг хэмжлээ.

	Тэгээд алхаа, хатирааг нь шалгах юм боллоо. Би ахиад л адууны зах дээр унасан мориныхоо алхаа гишгээг олонд харуулж явсан тэртээ урьдын хөдөөгийн жаал болчих шиг болж, Педрогоо уначхаад комиссын зааж товлосон газар алхуулж, хатируулж хүрээд эргэж ирж байлаа. Шалгалтыг яг л түмэн амьтан хуран цугларсан талбайд олон арван азарга шалгаруулах ёслолын журмаар нарийн дэг журамтай авах ажээ. Намайг комиссын хажуугаар өнгөрөх бүрийд тоо, чанарын зэрэг илтгэсэн сонин сонин үгс дуулдана.

	«Арчилгаа, ариун цэвэрт лав л муу авна. Үүнд чи л буруутан!» гэж хатируулж явахдаа би Педрод өгүүлнэ. Тэрээр миний үгийг эс тоомсорлох нь: Цэцэрлэгийн хашаанд очиж дураараа тонгочих цаг минь бас л болоогүй юу? гэдгээс өөр юмны тухай бодох завгүй явсных буй заа.

	Комисс тэмдэглэлийнхээ дэвтэрт тоо бичиж, метрээ эвхэж нугалах нь шалгалт дууссаныг гэрчилнэ.

	«За яав?»

	«Тэнцсээн. Ерөнхий дүнгээр: Ш6»

	Энэ бол их л тааруухан, дээсэн дөрөө дунд гэсэн үг ажээ. Комиссынхон албаны ширүүн дориун царайгаа дахин инээмсэглэлээр мялаагаад, нөхөрсгөөр далласаар яваад өглөө. Педро маань гэрчилгээтэй азарга боллоо.

	Комиссын машин нугын цаагуур далд орсон хойно авгай минь ханцуйнаас чангааж:

	«Тааруухан дүнд бүү гутар! Тэд морины тухай ямар юм мэдэх биш» гэлээ. 

	Би гутарсангүй, гэхдээ бас комиссынхныг дотроо муулсангүй. Учир нь би ч гэсэн Педрог үзэхдээ бөгс шувтан, нуруу хотгор гэж голж байсан бөгөөд тэр үед түүнд хайртай болоогүй байсан билээ. Сүүлд бол би Педрод хайртай болоод зөвхөн хамаг сайныг нь л хардаг болсон байна. Ингэхлээр хайр гэдэг бол хүнд ихэвчлэн сайн ч гэсэн, хааяа бас муугаар нөлөөлдөг хүчин зүйл ажээ.

	 

	
ОЙН КЕНТАВР7

	Хаврын урин салхины сэр сэр үлээх аясаар нарсан ой шуугина. Ойн шуугианд хөөндэйн жиргээ шингэнэ. Нүүрийг минь шүргэх шахсан мөчрийн нөгөө үзүүр дээр гургалдай суугаад брр-брр дуулна. Шар үнэг намаг дунд орчихсон, усны шувуу үргээж хөөнө. 

	Ойн амьтад надаас юунд эс үргэнэ вэ? Миний бие ой, намаг, нуур дундуур гарсан нарийхан зөргөөр адгуусны дөрвөн хөлөөр явнам. Би Педрог унаж явах тул, хоёр хөл минь энэхэн агшинд хэрэггүй юм шиг, морины хоёр талд сул санжганана. Би Педрог удирдана, Педро намайг дуртай зүг рүү минь авч явна. Хүн морь бид хоёр нэг амьтан болж нийлсэн байнам.

	Энэ амьтан миний толгойгоор сэтгэж, Педрогийн дөрвөн хөлөөр урагш хөдөлнө. Урьдын үлгэр домогт ийм амьтныг кентавр гэж нэрлэдэг билээ.

	Миний бие морийг хүүхэд ахуй цагтаа яаж л унадаг байсан, одоо Педрог тэр л янзаараа унаж ойгоор хэснэм. Тэр үед морь унах урлаг гэгчийг мэддэг ч үгүй, сонирхдог ч үгүй, нүцгэрсэн талбайн босоо хатгасан түмэн тэвнэ шиг тарианы ёзоор дундуур хөл нүцгэн явахаас зүрхшээхдээ л ажлын том морьдын хур дэлээс нь зүүгдэн, суга хавирганд нь өшиглөж байж нуруун дээр нь гарч аваад салхи исгэрүүлэн, тоос босгон давхин оддог байжээ.

	Бид морь хаашаа хөдөлнө, өөрөө тийшээ хөдөлж, нуруун дээр нь хачиг шиг наалдчихдаг байсан тул суваг шуудуу дээгүүр харайлгахаас ч эс айдаг байж билээ. Ийнхүү бид морь унаж сурч билээ.

	Хожим би амьдралын хал бал алаг эрээнийг үзэж, үмх талхаа олохын тулд, хүний хийдэг л ажил бүхнийг хийж явахдаа олон юм сурах хэрэгтэй болсны дотор бас морь унаж сурч билээ. Морь унаж сурах ий? Урьд би морь унаж чаддаггүй байсан гэж үү? Миний бие ямар ч догшин морийг зайдан унаад хаанаас ч хаа ч хүртэл давхиж сурсан боловч морь унах урлаг гэгчийн багшийн хувьд пруссийн этгээд хөшүүн хөдөлгөөн бүхнийг нэвтэрхий эзэмшээд, эмээл дээр чулуун хөшөө шиг залран суухыг сурсан цагт минь сая л морь унаж сурсны тоонд орж билээ. Тэр үед морь миний хувьд эр хүний аян замын нөхөр, амьд адгуус байхаа больж, дээр нь гарч нарийн дүрэм зааврын дагуу биеийн тамирын дасгал хийдэг хэрэглэл болж ирсэн юм.

	Дугуй унах урлагийн багш гэж байдаг гэж юм дуулсан уу, та минь? Миний таван настай хүү Илья дугуй унаж сурахаар эхийнхээ дугуйтай ноцолдож гарлаа. Миний бие дугуй унах урлагийн багш болчхоод урьдын өнөөх морь унах урлагийн багштаны төрхөөр: «Дугуйн дээрээ тэгшхэн суугаарай, Илья, хө! Баруун тийшээ уначих гээд байвал гарыг нь зүүн тийш нь дар! Үгүй ээ, хөлийн чинь байрлал буруу байна! Дөрөөгөө өлмийгөөрөө гишгэ!

	За тэр, эрхийгээ дахиад л хонхноос холдуулчихлаа!» гэх мэтээр заавардаж намжирдаад байсан бол Илья дугуй унаж хэзээ ч сурахгүй байсан байх.

	Энд би хэтрүүлсэн ч байж болох юм. Гэхдээ хүнд морь унахыг заах, тэгэх тэгэхдээ бүр: «Алив тэгш суугаарай! Хөлөө, хөөе! Хэвтээ байрлалтай! гаж би хэлээ биз дээ?! Нударганыхаа дотор талыг арай гадагш нь харуул! Гараа дэл рүү ойртуул, хөөе!» гэж хашхирч ирээд зааварладаг хүн байдгийг би мэднэ. Тийм хүний заавраар морь унах урлагт суралцаж байсан удаа надад бий, тэр урлаг өнөөдрийн өдрийг хүртэл хаягдаагүй байна.

	Манай морь уналгын шинэ сурах бичгүүдийн нэгийг таван хүн нийлж зохиосон гэх боловч үнэндээ уг номын тал хувь нь тэртээ өнгөрч өгөрсөн Пруссийн морин сургуулийн дүрэм зааврын хуулбар байна.

	Морь унахад өмсөх хувцсыг тодорхойлон бичсэн нь л Пруссийн морьтнуудын таашаалыг тун ч хүлээмээр, харин морь унаж сурах юм сан гэсэн хүнийг ээ чи ядахдаа дүрмийн өмдгүй байж яаж морь унаж сурах юм бэ дээ чааваас? гэж басамжлан урмыг нь хугалахаар ажээ. 

	Зөвлөлтийн өсвөр насныхныг моринд сургах нэгэн бяцхан сурах бичиг дээрх таван зохиолчтой тааруухан зузаан ботиос өөр ажээ. Тэнд хүн хүнээс гажууд хувцас хунар өмсөж зүүхийн тухай үг орсонгүй, харин морь унаж сурахын урьдчилсан нөхцөл бол моринд ойр байж, түүнийг хайрлаж сурах явдал юм гэжээ. 

	Чи хүнээр заалгаж хөлд орсон уу? Бас хүнээр заалгаж байж хоёр хөл дээрээ зогсож сурсан уу? Морь унаж сурах явдал бол хөлд орох, хоёр хөл дээрээ зогсож сурахаас гажуу ангид юм биш ээ?

	Илья багшгүйгээр л, унаж боссоор байгаад, баруун тийшээ уначих гээд байхад дугуйн гарыг хөндлөнгийн этгээдийн заавраар биш, зөн билгийнхээ л ачаар зүүн тийш дарсаар байгаад дугуй унаад сурчихлаа. Ойн нарийн зөргөөр, элсэн дундуур яаж явах вэ? гэдгийг ямар ч сурах бичгээс уншсангүй, явсаар байгаад л сурчихсан байлаа. Дугуйг ганц гараар хэрхэн жолоодох тухай ямар ч багштаны сургаалыг сонссонгүй, цонхны шиллүүлсэн салхивчийг шилчнээс аваад, ойн донсолгоотой замаар яваад хүрээд ирчихсэн байлаа. Илья морь унахыг одоо мөн л тэгж сурч байна. Би өргөөд морин дээр суулгачихна, тэрээр морины нуруун дээр тогтоод л явна. Тэгтэл морь цовхорч, хүү минь ойчоод өгнө. Юм нь өвдсөнөөс үү? эсвэл өөрийнхөө мууд гомдсоноос уу? нүдэнд нь нулимс цийлгэнэнэ.

	— Морь унадаг хүн уйлдаггүй юм, Илья.

	— Тийм ээ, морь унадаг хүн уйлдаггүй юм, аав аа. 

	Би Ильяг морин дээр нь ахиад л суулгачихна. Хоёр өдөр өнгөрөхөд жаал хүү хатирч яваа морин дээр ч бөх тогтож явна. Тэр ч байтугай бяцхан азарганы омголон ааш нь хөдөлж үсэрч цовхроход ч эс ойчно.

	Хөдөлгөөнөө зөн билгээр морины хөдөлгөөнд тохируулж чаджээ. 

	Тун ч удалгүй би түүнд арван түүхий өндөг үүргэвчинд нь хийж өгөөд: «Хот орж, эмээдээ аваачиж өгөөрэй, Илья. Харин тэндхийн дэлгүүрээс аавдаа арван сигар8 аваад ирээрэй!» гэдэг болох буй заа. Тэгээд өндгөө хагалж бяцлалгүй эмээдээ хүргэж өгөөд, сигарын навчийг үйрүүлэлгүй авчирвал би түүнд: «За чи одоо морь унаж сурчээ» гэх болно. Морь унана гэдэг бол эмээл дээр мод чулуу шиг хөдөлгөөнгүй суухын нэр биш, адгуусны дөрвөн хөл дээр хэрэгтэй үйл бүтээхийн нэрээ.

	Педрог унаад ой, намаг дундуур явж байхдаа би ингэж л боддог.

	Педро намайг нуруун дээрээ тээж, өтгөн шугуй дундуур, мөн нарийн зөргөөр явсаар зорьсон газар минь хүргэдэг. Энд бол цэнгэл дэх хүрээлэнгийн жүжиглэгчдийн төрхөөр морины нуруун дээр хөшөө шиг суувал доошоо унжсан мөчирт нүүрээ уруулж, пүрштэй юм шиг морины хүзүү бөгс хүртэл агшиж сунавал морьтой хартайгаа намагт шигдэж хоцрох билээ. Заримдаа пруссийн морин сургуулийн дүрэм ёсоор бол алган тал нь гадагшаа харж явах ёстой гар минь хөдөлж, юм хийж явна. Тэрээр шугуйнаас нарийн мөчир огтлон авч Педрогийн доор дэвсэх бяцхан сараалж томж явна. Ийм үед жолоо сул унжиж явах бөгөөд хаагуур яаж гарахыг Педро өөрөө мэднэ. Ингэж шугуй намаг туулан зүтгүүлсээр яваад миний бие нэгэн удаа олон нялх тооройтой мэгжийн бүр хажууд нь тулж очлоо. Урьд би ойн бяцхан алаг тооройг тийм ойрхноос үзэж байгаагүй тул, гахай гэгч амьтан нялх багадаа тийм хөөрхөн, тийм цовоо байдаг гэж санаагүй явсан байлаа. Бас нэг өдөр өвс зулгаасаар сэмээрхэн урагшлах Педрогийн нуруун дээр сууж яваад идээшилж яваа гурын бүр дэргэд нь очлоо. Тэрхүү гур биднийг идээшилж яваа согоо гэж бодсон бололтой. Ийнхүү Педро бид хоёр нэг цогц болоод явж байхдаа түр ч гэсэн ойн ан адгуусны их гэр бүлийн гишүүн болж, би ч урьд үзээгүйгээ үзэж, мэдээгүйгээ мэдэж, аваад буцах замдаа гайхамшигтай учирсан юм шиг баяртай явна.

	 

	
ААШТАЙ ХАТАГТАЙ 

	Эмэгчин тодол нэг л нууцгай бөгөөд ажилсаг болчхоод нисээд байсан нь өндөг гаргаад авсан нь тэр ажээ. Нуга руу өт хорхойны эрэлд одохын өмнө үүр рүүгээ өнгийн харах нь өндөг минь байдаг л байх даа? гэж болгоомжлон бодсоных.

	Интоорын модноос өлгөсөн хөх бухын үүрэн дотор ч вандуйн буурцгийн дайтай хэдэн өндөг хэвтэнэ. Дуулиантай хавар боллоо. Эргэн тойрны амьд байгаль хосын жаргалд ханатал умбах тул, ижил хосгүй амьтан ганцаардлын гунигийг улам ч гашуунаар мэдрэх болов.

	Педро азарга хоёр хөл дээрээ баацганан гүйж, ижил хань эрнэ.

	Тэрээр яруу найрагчийн Пегасус9 хөлөг шиг гайхамшигт жигүүртэй болж тэнгэрээр нисэхийг тэсгэлгүй хүсэх адил ажээ.

	Миний бичгийн ширээн дээр өнөө нэгэн гүүгээ ирүүлье гэж байсан хүний сүүлчийн захидал хэвтэж байлаа. «Хэлбэр галбир сайтай, харсан хүний хайрыг булаам сайхан амьтан...» гэх мэтээр магтаж магтаж захидлын төгсгөлд: «Үнэнийг хэлэхэд энэ сайхан амьтан баахан ааштай, хүний ганц хүүхэд шиг дэндүү их хайран дунд танхил өсчихсөн юм» гэсэн өгүүлбэр оруулжээ.

	«Ааштай» гэдэг үгийн цаана юу нуугднам бэ? гэж бодоход тэр өгүүлбэр сэтгэлийг минь зовооно.

	Тэгтэл ч нэг өдөр нэг ачааны машин манай үүдэнд ирж зогслоо.

	Ачааны тэвш дотор гэдсэндээ тултал сүрэлд шигдсэн гүү хоёр чихээ солбилзуулан зогсоно. Тэрээр холоос харагч гүү шиг харагдах авч, ойрхноос лавлаж харахад толгой, нуруу, бөгсөн дээр нь зөндөө цагаан үс холилдон ургасныг бодоход хэдэн жилийн дараа цагаагч гүү болох ажээ. Энэ далимд би цагаач зүсмийн унага гэж тун ховор байдгийг хэлмээр санагдана. Ихэвчлэн өөр зүстэй байгаад, яваандаа хөх, бор болж ирээд арван нас хүрэхлээр бүр цагаан болж орхидог юм.

	Бид ачааны машиныг ухраасаар довцогт тулгаад тэвшний хашлагыг араас нь онгойлголоо. Аашит хатагтай цовхролгүй аятайхан зөөлөн бууж, довцог дээрээс хурим хийх газраа сайтар харж авч болохоор байлаа. Педрогийнхоо сүйт хонгорыг уяанаас нь салгаж авахаар би машин өөд авирч: «Алжаалгүй явж хадмын газраа хүрч ирэв үү, хатагтай минь?» гэсэн чинь гүү чихээ хулмайлган дайрах гэж байлаа. Тэгэхээр нь: «За боль доо, хөөрхөн хатагтай минь! Чам шиг дөрвөн хөлт олныг үзсэн хашир хүн урд чинь зогсож байна» гэтэл минь муухай аашит гялсхийн эргээд тангарах нь тэр. Үзүүртээ туухайтай ган саваа шиг хоёр хөлд хамар шиг золтой л өртчихсөнгүй.

	Би машины урд талаас авирч гараад аашит хатагтайн ногтноос шүүрч аваад уяаг нь тайллаа. Аашит хатагтай гарыг минь хазах нь холгүй байлаа. Эзнийх нь бичсэнээр «баахан» биш, харин даан ч ааш муутай болох нь илэрхий боллоо.

	Довцгоос саравч хүргэх гэж хатагтайтай би ч бүр бяр заан ноцолдож гарлаа. Замын тэхий дунд Педро хайрын дуугаа хангинуулсаар угтан давхиж ирлээ.

	Хатагтайн галзуу ааш овоо зөөлөрч, хайчин хоёр чихээ холбилзуулж гарлаа. Ингэх нь толины өмнө эргэлдэх залуу бүсгүйн хөдөлгөөн төрхийг санагдуулам байсан бөгөөд дөрвөн хөлт хатагтайн ингэж аальгүйтэн маяглаж байх хооронд нь бэлтгэсэн байр руу нь чирээд оруулчихлаа. Педро тэр хоёрыг ганц шавар хана л тусгаарлаж байлаа. 

	Орой нь хуримын жүжгийн хоёр дахь бүлэг нь эхэллээ. Зоог барих үед хатагтай анхандаа овоо төлөв ичимхий юм шиг байснаа уух унд үзчихээд чамирхахаа гэнэт мартчихаа бололтой, хагас хувин усыг хэдхэн агшны дотор хүд хүд залгичихлаа. Гарахдаа би нуруу хондлойг нь иллээ, тэгтэл нөгөө гартаа барьж явсан хувинг минь мулт үсэртэл тангарлаа. Уг нь хувинг биш, намайг онилсон бололтой, хатагтайн тэр санаархал нь ёсоор болж бүтсэн бол тэр бээр хуримын бэрээс хасагдах байсан нь мэдээж билээ.

	«Юу болж байгаа нь энэ билээ? Энэ ааш чинь хэвээр байсан цагт би чамайг бэр болгохгүй шүү! гэж би баахан ухууллаа.

	Тэгээд намайг гарахад хатагтай баруун хойд хөлөө өргөсхийгээд зогсчихлоо. 

	Хуримын жүжгийн гурав дахь бүлэг маргааш өглөө нь хатагтайн үс гэзгийг самнах болоход эхэллээ. Тэр бээр биедээ сам шүүр хүргүүлэх дур огт үгүй ажээ. «Хатагтай минь, та тань аминд халтай ааштай юм байна шүү!» гэж би дургүйцэн өгүүллээ.

	Ийм муухай ааштай адгуусаа таарах ганц юм л бий гэж хэлэх дуртай улс байдаг. Тэр нь ямар юм бэ? гэвэл: Бороохой! Хэн нь хэнийгээ айлгахыг бүр хэзээ ч мартахгүй болтол нь үзүүлж өгөх, чамайг хармагц л цаадах чинь чичирч байхаар нүдэж өгөх хэрэгтэй! гэнэ.

	Энэ тухай би дуулахыг ч үл хүснэ. Нүдүүлсэн мал, мал байхаа бүрмөсөн больдог. Хүнд тэвчээр дутагдсанаас л адгуусны ааш эвдэрсэн нь үнэн болох тул, дахиад тэвчээр гаргаж л байж тэрхүү эвдэрсэн аашийг засах хэрэгтэй.

	Би ааштай хатагтайтай эв аргаар харьцахаар шийдэж нударга шиг том хоёр тайрдас олж, тайрдсаа оосорлож, оосрыг гүүний борвиноос уялаа. Ааштай хатагтайн хоёр борвиноос хоёр оосор уях гэдэг бол тийм ч амар ажил бус байлаа.

	Би гүүний бөгсийг зузаан банзан хашлаганд тулгаж уяад, өөрөө хашлаганы цаанаас ирж, гараа эхлээд хатагтайн нуруунд хүргэж аваад зугуухан хойшлуулж илсээр хондлой гуянд нь, тэгээд доошлуулсаар борвинд нь хүрлээ. Намайг ингэж байхад гүү зөв зүгээр зогсоод байгаагүй нь мэдээж, гэхдээ тэр бээр хэчнээн өшиглөж тангараад ч нэгэнт зузаан банзан хуягтай байсан тул надад тэр нь аюулгүй байлаа. Ингэсээр байж үзүүрт нь хүнд тайрдас бэхэлсэн хоёр оосор гүүний борвинд уяхад би ч хөлөрч, гүү ч хөлөрч гүйцсэн байлаа.

	 

	Одоо гүү намайг хорлох санаатай хөлөө өргөмөгц нь хүнд тайрдас өөрийг нь нүдэж байлаа. Адгуус яваандаа учрыг ойлгох бололтой, хоёр хоногийн дараа намайг дэргэд нь очиход, нуруун дээр нь гараа тавихад, биеийг нь сойздоход өшиглөж тангарах гэхээ больсон байлаа.

	Одоо хазахыг нь л яаж болиулъя даа? гэж бодож бодож байгаад, дотор нь хүний гар байгаа юм шиг сарвайтал юм чихсэн бээлийг керосинд дүрж байгаад хазууллаа.

	Хоёр долоо хоног өнгөрөхөд өнөөх ааштай хатагтай танихын аргагүй болтлоо хүмүүжчихсэн, номхноос номхон амьтан хуримын өдрөө хүлээгээд зогсож байлаа.

	Дөлгөөн зөөлөн үг хамгийн хатуу ширүүн ташуураас хүчтэй гэдгийн үнэн болохыг бид харж мэдлээ. Энэ хавар бид баяртай байлаа. Агаарт шувуудын жиргээ, газар дээр эрээн цэцэг. Тэд цөм бидэнтэй хамт баяртай байлаа.

	 

	
ТАВАН САРЫН ГЭНЭН БОДОЛ

	Гүйлсний бут багсайн ягаарч, интоорын модод цайвар ногоон туяанд умбана. Одоо нэг л зөөлөн бороо ороход, цэцэрлэг маань ахиад л солонгын долоон өнгөөр туяаран алаглаж байх байлаа. Ийм үед магнай тэнийн инээж баясаагүй хүн зун болно гэж баярлах хэрэггүй билээ.

	Би африкийн одой үүлдрийн Мук нэртэй ухныг харан харан инээнэм. Тэр бээр фокстерьер үүлдрийн нохойноос томгүй бөгөөд цатгалан тайван байхдаа цээжнийхээ гүнээс майлна. Ингэж майлахад дуу нь мөнгөн утас жингэнэх шиг зөөлөн бөгөөд сэтгэл зүрхний гүнд нэвтэрнэ. Харин тэр бээр өлсөж уурлавал уу! Өнөөх мөнгөн утасны жингэнээ төмөр харших хяхтнаан болж хувирна. Энэ дуу муурын оройн цагт хашааны харанхуй булангаас дуугарах дуунаас ч эвгүй зэвүүн билээ.

	Мукийн идүүрийн тавагт Педрогийн тэвшинд байгаатай л адилхан тэжээл байдаг  байсан боловч ухна азарганы тэвш рүү өнгөлзөөд болдоггүй байлаа. Тэр бээр Педрогийн чихээ хулмайлган дайрахыг юман чинээ санадаггүй, гялсхийн бултаад л зайлчихна. Азарга хэд хий дайраад, ухныг онож хазаж чадахгүй болохдоо өөрөө мэдэг гэсэн байдалтай зогсоод өгнө. Үүнд нь өмөгшсөн ухна бүр азарганы тэвш дээр үсрэн гарч, хэрчсэн сүрэл дотор умбан зогсож аваад дан овьёосыг нь түүж иднэ.

	Педро чихээ хулмайлгачихсан харж зогсож зогсож, хомхой ухна бүр зайлах шинжгүй болохоор ахиад нэг хазах гэж дайрч үзнэ. Ингэхийг нь хүлээж байсан ухна ухасхийн азарганы урдаас дайрч, зөөлөн хошуу руу нь бяцхан мөртөө сүрхий бөх хоёр эврээрээ ёворно. Арай гэж нэг цадаад зайлан явах үедээ «талархсаны тэмдэг болгож» хэдэн хоргол унагаад явна. Ингээд тэвшинд үлдсэн шавхруу ч идэхийн аргагүй болно.

	Бид цаг тухайд нь учир эвийг нь олж байгаагүй бол Педро лав л харангалж үхэх байсан байх. 

	Ер нь одой бяцхан амьтад хэзээд л зальхай байдаг болохоор Мукийн бяцхан толгой ч дүүрэн заль ажээ. Бариад уях гэхэд бултаж зугтсаар Педрогийн дөрвөн хөлийн завсар ороод зогсчих нь «Чадалтай бол хүрээд ир л дээ. Ах минь чамд үзүүлээд өгнө! гэх адил билээ.

	Педро, түүний ирээдүйн хос Стелла хоёрыг ганц шавар хана тусгаарлаж байсныг би дээр өгүүлсэн билээ. Тэд нэг нэгийгээ харахгүй боловч үнэрээрээ мэдрэлцэж байв. Тэд шавар хана нэвт тийнхүү хайраараа мэдрэлцэж байхдаа бушуухан уулзаж, хошуугаараа үрэлцэн үнсэлцэхийн мөрөөдөлд умбаж байсан нь мэдээжээ.

	Тэгээд ч шавар ханыг наанаас нь Педро цавчиж, цаанаас нь Стелла үрж маажсаар байтал нэг өдөр бяцхан нүх гарч сүйт хоёр үнэрээ авалцаад зогсохгүй халуун амьсгаагаараа учирч золгож байдаг болов. Харин халуун хошуугаараа учран золгох гэхэд нүх арай л жижигдээд байлаа.

	Стелла хатагтайн аашийг засахаар хуримд нь бэлтгэж байх үед араас минь гэнэт халуун амьсгал төөнөхийг дан цамц нэвт мэдрэхдээ миний бие олонтоо цочсон билээ.

	Стеллад керосинд дүрсэн бээлий хазуулж, хүн хазахыг нь болиулах гэж байсан тэр өглөө гэнэт нэг бөөрөнхий чулуу хөлийг минь урд ирж унахад эргэж харсан чинь шавар ханан дунд гарсан нүхэн дотроос дун цагаан шороо болчихсон, эрүүн дороо урт нарийхан сахалтай, дунд хавьдаа хоёр том ногоон нүдтэй, орой дээрээ оготор хоёр эвэртэй аймшигт амьтны нүүр гараад ирсэн байсан. Айснаас хашхиръя гэтэл хэл татаж, хөдөлье гэтэл бие хөгшчихсөн байж билээ. Миний бие чөтгөр шулам байдаг гэдэгт хэзээ ч итгэж яваагүй ч боловч, яг тэр агшинд юу ч билээ дээ? гэж эргэлзэж билээ.

	Тэгтэл мөнгөн утас жингэнэх шиг дуугарсанд энэ чинь өнөөх Мук золиг байна шүү! гэж сая л танилаа. Удалгүй ухнын толгой далд орж, оронд нь Педрогийн зөөлөн хошуу, сарталзсан самсаа бүхий хамар нь гараад ирлээ. Гүү баяртай үүрсэн, тонгойж, Педротой хошуу үрэлцэн үнсэлцлээ. Би тэрхэн үед мал адгуус ч гэсэн баярлаж талархсаны тэмдэг болгон нэг нэгэндээ тусалдаг юм байна шүү. Ухна азарганы хувийг идчихээд оронд нь тус хүргэж байгаа нь энэ байна! гэж бодож билээ. Таван сар гараад байсан цаг шүү. Миний гэнэн бодлыг минь уучлаарай, нөхөд минь.

	Таван сарын тэр гэнэхэн бодлоосоо би маргааш өдөр нь хагацаж билээ. Учир нь өглөө ороод ирсэн чинь морьдын мэндчилгээний нүх зөндөө том болчихсон, тэр нүхээр Мук ухна орж ирээд Стелла хатагтайн өрөөний нэг талд хураалттай байсан тэжээлийн нөөц дотор умбаж ороод зогсчихсон, овьёос гэдгийг гүзээлж гарсан байлаа. Биеийг нь харахад торх шиг бөв бөөрөнхий, тэглээ ч гэсэн нэгэнт дотор нь орсных гэж бодсон бололтой овьёос чихсээр л байлаа.

	«Янаг хосын эвэрт зууч минь ээ, арай л элбэг загнаж байгаа юм биш үү?» гэсэн чинь цээжнийхээ гүнээс ундран гардаг өнөөх л мөнгөн утсаа чичрүүлнэ. Энэ удаа тэр дуу миний зүрх сэтгэлийн гүн рүү нэвтэрсэнгүй, би даруй цементтэй зуурмаг хийж нүхийг нь бөглөлөө. Цементтэй зуурмаг дорхноо чулуу болон хатсан бөгөөд түүн дотор мал адгуусны тус санах тухай гэнэхэн хонгор бодлоо би дахин хэзээ ч гарч ирэхгүй болгон булшиллаа.

	 

	
БҮР Ч ЖААХАН МОРЬД

	Хамаг жигүүртний сүүл барьдаг алтан хараацай, алтан гургалдай хоёр ч ирлээ. Тэд манай нутагт хавар хамаг гоёлол чимгээ зүүж гүйцсэн хойно сая л дулаан орноосоо наашаа гардаг юм.

	Болгоомжтой гургалдайн нуугдсан нялх навчны цаанаас улбар шар өд сөд цухуйх нь өмнө зүгийн жимс манай модонд ургачихаа юу? гэж бодогдмоор. Алтан гургалдайг харсан хүн сайханд нь болоод барьж авахыг хүснэ. Тэгээд ч энэ жигүүртэн тийм айхавтар болгоомжтой байдаг болов уу? Аяа, хүний хүсэл! Сайхан дууг нь л сонсвол болоо юм биш үү дээ? 

	Хямгадаж хураасаар байсан бяцхан нууцаа задлах цаг минь болов бололтой: Миний бие өнгөрсөн хугацаанд Педрогоос гадна шотланд үүлдрийн гурван бяцхан морьтой болсон билээ. Шотландын пони бол дэлхийн хамгийн жаахан морь юм. Манай улсад энэ үүлдрийн морьд голдуу амьтны хүрээлэн циркт байдаг юм. Харин зарим оронд тэр бээр бүхнээс тэвчээртэй, бүхнээс хямд, хамгийн адгийн муу өвсийг ч үл голох, тэр ч байтугай хөвд, зэгс идээд л хооллоод байдаг ажлын гайхамшигт хүч билээ. 

	Шотланд үүлдрийн энэхүү бяцхан морьдыг Педротой харьцуулахад Педрог манай хөршийн «бүдүүн хатагтайтай» харьцуулсан шиг сонин юм харагдана. Тийм ээ! Одой азарга Аксел, одой гүү Сильва, Мари гурваа би тариачдын бүдүүн морьдоос илүү ашигтай гэж зоригтой хэлнэ.

	«Чамайг чинь зохиол бичих ажилтай хүн гээгүй бил үү?» гэж бүдүүн морьдыг эзэд төвөгшөөн өгүүлнэ. 

	«Тийм ээ. Гэхдээ ингэж юм юманд оролцож явахгүй бол бичсэн зүйл минь устай сүү шиг амт шимтгүй «болчихно» гэж би хариулна. Тариалангийн талбай дээгүүр трактор мөлхөнө. Тэр бээр газрыг гүнзгий бөгөөд сайн хагалах боловч талбайн захыг харин сүйдэлж орхино. Тэрхүү сүйдэлчихсэн хэсгийг хүрзээр засаж янзалж үнэтэй цаг барах гэж үү? Мориор хагалж, цэвэрлэж болох юм. Гэхдээ тариачдын бүдүүн морьд овьёос гэдгийг шуудайгаар нь идчихнэ. Овьёос үнэтэй, ховор, яавал дээр вэ? Овьёосонд арвин гавшгай хөдөлдөг жижиг морьтой байх хэрэгтэй.

	«Тариачид бид нар л тэргээ муурт хөллөхгүй дэг!» гэж тариачид эсэргүүцнэ. «Хотын дэлгүүр мухлагт овьёосны нэвс ховордоод байна шүү дээ» гэж би эсэргүүцнэ.

	Хэний буруугаас гэж?

	«Овьёосыг шуудай шуудайгаар цусалдаг та нарын бүдүүн морьдын буруугаас!»

	Өрөөнд минь нэгдлийн дарга сууна. Тэр бээр тосгоны хамгийн дэвшилттэй тариачдын нэг нь билээ.

	«Миний хэлдэг зөв үү, үгүй юу?» гэж би хоргооно. Дарга «Хаврын цагт эрт босох хэрэгтэй...» гэдэг дууг исгэрэхдээ үл мэдэг толгой дохино. Толгой тархинд нь тариачны хоцрогдсон баярхах үзэл үгүйг би мэднэ. Сууж сууж: «Тэр бяцхан амьтад чинь нугын өвс хадаж чаддаг ч болоосой доо?» гэсхийнэ. Нэгдэл нуга дотроос өвс авдаг бөгөөд түүгээ элэнц хуланцын үеийнх шигээ гар хадуураар хаддаг билээ.

	Трактор болон том морьд тийшээ орно гэж санахын ч хэрэггүй байлаа. 

	Би: «Таарсан машин байхад тэр авсаархан амьтад чинь өвсийг нуга дотроос байтугай газраас хадахдаа л нэг хадна даа» гэнэ. 

	Дарга нэгдлийнхээ зургаан том морины жилд идэх овьёосыг барагцаалан тооцоолж суулаа. Зургаа үржих арван найман центнер гэхээр зуу гараад явчихна.

	Гэтэл бяцхан морь бол зургуулаа нийлээд аравхан центнер овьёос иднэ.

	Дарга: «Улаан нартай уралдан босох хэрэгтэй...» гэж түрүүчийн дууныхаа үргэлжлэлийг исгэрснээ: «Үзээд алдах хэрэг ээ, хө!» гэнэ.

	«Тэгвэл би хавар нэгдэлд хоёр бяцхан морь бэлэглэе», «Тэгвэл бүр гялайлаа» дарга хаврын тухай дуугаа исгэрч гүйцээгээд «Ер нь тэр бяцхан амьтад чинь тун ч болмоор юм шиг байна шүү!» гэнэ. Тэжээлийн овьёос хэмнэх тэмцэл маань ингэж эхэллээ. Одоо надад худлаа юм амлаагүй гэдгээ ажил дээр нь харуулах л үлдлээ. Амьдрал намайг давлагаанаараа өөр лүүгээ татаж байгаад баяртай байна би.

	 

	
АЗАРГАНЫ НОЦОЛДООНООС БИ ЮУ СУРАВ?

	Шар нүдэт хаврын навтаалж нь цэнхэр тэнгэр өөд мөрөөдөнгүй ширтсэн мөнгөлөг саарал хонин ботууль нь дороо бодолд умбасан хайрган уул бол Акселийн мэдлийн нутаг юм. Хажууд нь Мари, Сильва хоёр гүү байна. Хайрган уулыг тойруулан хоёр төмөр утас татаад төмөр утсыг аккумлятортай холбосон тул морьдын нэг нь нялх хөх тарианд орох санаатай хашаанаас гарах гэж яваад түүнд хүрвэл цахилгаанд цохиулаад авах нь тэр. Цахилгааны цохилт зөөлхөн буулгасан ташуурын цохилтоос хүчтэй биш боловч, хэд цохиулснаас хойш морь төмөр утсанд ойртохоос айдаг болчихдог юм. Хүн гэгч ийнхүү амьгүй цахилгааныг хүртэл малынхаа манаа болгон хувиргадаг байна. Ай, хүний ухаанд төгсгөл байна уу? Нэг өдөр би Педрог ойн соргог бэлчээрт гаргахаар хөтлөөд бид хоёрын хойноос нэгэн зурагчин бүсгүй хөрш айлын Манфред хоёр дагачихсан явж байлаа. Бид хайрган уулын дэргэдүүр гарлаа. Хоёр азарга бие биеэ хармагцаа хээр замд халз тулгарсан хоёр тосгоны сургуулийн хөвүүд шиг хэн нь хүчтэйгээ мэдье гэх шиг урд урдаасаа сүрхий харж зогсоно. Хоёулаа л өөрийгөө хүчтэй гэж бодож байх шиг: Педро тэнгэр шилгээж, газар цавчилж, булчин шөрмөсөө гүрэлзүүлэн, хангинатал янцгаах нь өөрийгөө бүхнээс аюултай амьтан гэж зарласан хэрэг байлаа. Одой бяцхан Аксел хэдийгээр Педро шиг тэнгэр газрын завсар тонгочихгүй боловч үзэлцэхэд бэлэн зогсож байлаа. Тэр бээр цахилгаан гүйдэлтэй төмөр утаснаас хагас алхмын зайтай зогсоод хоёр гүүндээ хандан үүрсэх нь: «Бүү айцгаа, эр нөхөр чинь энд байна!» гэж хэлэх адил байлаа. Хоёр гүү бөөр бөөрөө нийлүүлэн зогссон нь юу болохыг хүлээснийх ажээ.

	Юу л болов гэж дээ? гэж хүн бодохоор байлаа. Учир нь Педрог би урт аргамжны үзүүрт хөтөлж явлаа, Аксел «цохидог» утсан торны цаана зогсож байлаа. Педрог би: «Чиш гэм! Одоо нэг дуугаа татаж үз!» гэж загналаа. Гэвч тэр бээр дуу дээрээ дуу, сүр дээрээ сүр нэмэн тонгочих, эцэст нь намайг тойрон давхиж, бяцхан Акселийн дээрээс буух гэлээ.

	Энэ нь Акселийн хувьд хэтэрсэн доромжлол болов бололтой «Чи намайг хэн л гэж бодоод байна, аа, хөө!» гэх адил часхийтэл янцгаагаад өнөөх аюултай тор морийг бүр мартчихав бололтой тас дайран гараад, Педрогийн урдаас давхин очиж, боксёр үүлдрийн нохой шиг ганц тод үсрээд биед нь асчихлаа.

	Акселийн өтгөн дэл нь өрвийн босож, ам нь араатных шиг асар том ангайн, урт цайвар нүд нь тачигнаж байхыг харахад үргэлж дөлгөөн царайлан явдаг одой дорой азарга мөн гэж танихад хэцүү байлаа. Бид бүр гайхаж, айж хоцорлоо.

	Аксел Педрогийн арьсанд шүдээ тас шигтгэн хүзүүнээс нь ургаа юм шиг зүүгдчихжээ. Педро яаж өшиглөж тангараад, эргүүлж шидээд, цовхорч цоройгоод шотландын одой азаргыг дийлсэнгүй. Акселийн бяцхан биеийн эд эс бүхэнд хээр талын зөн билэг нь сэрснээс тэр бээр хүүхэд хөгшдийн зугаа гаргагч эдүгээгийн номой бяцхан морь биш, балга халуун цусны төлөө амиа алдахаас эс буцах урьд балрын махчин араатан болон хувирчээ.

	Педро амь шавхан тэмцэж байж Акселийн нэг мөрнөөс аваад шидтэл өнөөх нь пүрштэй юм шиг год үсрээд л нөгөө мөрөнд нь ирээд асчихна. Аксел чимээгүй тэмцэлдэж байхад Педро орилж байлаа. Тэр нь ааг омог нь хэтэрснээс биш арга ядаж өвчнийг эс тэсвэрлэснээс ажээ. Энэ бүхэн хэдхэн агшны дотор болсон тул бид яахаа мэдэлгүй алмайран зогсчихсон байлаа. Би Педрог урт аргамжаар хөтөлж явсан минь сайн болжээ. Тэгээгүй бол түүнийг бүрмөсөн ч алдах байсан юм билүү бүү мэд. Учир нь тэр бээр өрсөлдөгчөө яагаад ч дийлж чадахгүйгээ мэдмэгцээ зугтлаа. Энэ үед Аксел баруун далнаас нь ургаа юм шиг зүүлттэй явлаа. Би зурагчин бүсгүйд аргамжны үзүүрийг бариулчхаад овоорсон хоёрын дээрээс харайн орлоо. Би аймшиггүй зоригтойдоо ч биш, Педрогийн гаслан орилох дуунд зүрх минь өвдсөнөөс тэгсэн билээ. Би бяцхан босоо ороолон Акселийн дэлээс зуурч Манфред ташуураар Педрогийн дал, Акселийн хошуу хоёрын дундуур ороолгосоор байж хоёр азаргыг арай гэж салгалаа.

	Би Акселийг торон хашаа руу нь түлхэн оруулсанд тэр бээр ахиад л номхон царайлан сүргийнхээ манаанд гарахдаа дайсныхаа хөдөлгөөн нэг бүрийг анхааралтай ажиглаж байлаа.

	Зурагчин Педрог хөтлөөд жаахан цааш явтал азарга түрүүчийн л онгирсон чанга дуугаараа дайснаа тэмцэлд уриалан чарлаж гарав. Ингэсэн нь ч мөн л чадалгүй хөвүүд ялагдсаныхаа дараа орилдгоос өөрцгүй байв.

	Ойн гүнд орсон хойноо ч тулалдаанд дийлдсэн Педро толгой хаялан нааш цааш давхих тул аргамжны үзүүрийг би арай гэж байж нэг модноос уяхдаа: «Нэгэнт ялагдсан хойно одоо ингэж дэмий сүржигнээд яана даа, сул биетэн минь!» гэж зандарч байлаа. Яг энэ үед баруун хөл минь аргамжинд орооцолдож, Педро ч надад хөлөө сугалж авахын завдал өгөлгүй мод тойрон давхихдаа бас зүүн хөлийг минь ороосон тул, би газар уналаа. Аргамж цаашаа л чангарвал хөл минь яаж ч мэдэхээр болсныг би ойлгохдоо хэвтээгээр ухасхийн аргамжин дээрээс шүүрч аваад зууралдсаар байж хөлийг минь ороосон гогцоог баахан сулрууллаа. Тэгсээр өндийн сууж аваад аргамжнаас огцом угзраад орхичихсон чинь азарга өвдөг дээрээ сөгдөөд ирлээ. Тэр чөлөөг ашиглаж би: «Зүгээр зүгээр, Педро, тайвшир!» гэсээр гэдрэгээ унан, хэвтээгээр орооцолдооноос мултарч авлаа. Дараа нь бид хоёр нэгэн зэрэг босон харайж, урд урдаасаа сүрхий ширтэлцлээ.

	«Чамайгаа би сул биетэн гэчихээ юу? Уучлаарай, хөлөг минь!» Би дахиад л юм сурч авлаа: Одоо муу санагдаж байсан юм. Дараа, өөр нөхцөл дор, сайн болж болох ажээ.

	Аливаа юманд их л бодож байж дүгнэлт өгөх хэрэгтэй юм даа.

	 

	
АДУУНЫ ХУРИМ

	Ай хавар, амьд байгалийн сэргэн өсөж өндийж, үржиж төлжихийн цаг! Цэцэрлэг доторх интоорын модод багсайн цайран харагдана. Үхэр огдойн хашхирах дуу цээжин дотор хөнгөн гуниг төрүүлнэ. Хайр дурлал байгаа газар гуниг заавал байдаг бололтой. Тэр бээр дороо аяархан инээх шиг болсноо гэнэт алсад дуулдахаар уянгалуулан хашхирах нь хань ижлээ дуудсан хэрэг байлаа. Удалгүй хань ижил нь ирж, хос жигүүртэн ногоон ой дээгүүр нисэн одно. Хавар цагт хамаг амьтан амьдралын хэмжээлшгүй хүсэлд умбана. Олон хүн шүлэг бичнэ. Тэд нүүсэн үүл, сэвэлзсэн салхи, уярсан сэтгэлээр бялхсан тэр шүлгээ өвөл хогон дээр хаяна. Өвлийн хахир хүйтэнд хаврын амьдралын асар их хүслэн, зуны гуа сайхан бүхнийг эс мартан цонх өөд цоройсон нүцгэн хөлдүү мөчир дээр анхилам цэцэг дэрвэлзэхийг харж чадсан хүн л ёстой яруу найрагч байдаг.

	Хөөрхөн хатагтай Стеллагийн догшин ширүүн ааш ул мөргүй арилсан байлаа. Тэр бээр амьдрах эрхээ ган туурай, хурц шүдний хүчээр хамгаалах зэлүүд талд бус, номхон гэмгүй амьтдын дунд шургаагаар хашигдсан бэлчээр дээр байгаагаа ухамсарлав бололтой.

	«Чамд гэм хор хүргэх гэсэн амьтан алга, тэгэхээр чи бусдад гэм хор бүү хүргэ дээ, хатагтай минь!» гэж би олонтоо ухуулсан сан.

	Педро бэлчээрийн хашаан дундуур толгойдоо гялалзсан цагаан ногттой давхиж явлаа. Тэрхүү хуримын ногтыг цайруулах гэж би авгайнхаа зуны гутлын цагаан тосыг барсан билээ. 

	Ойн захаас хэрээ сөөнгө хоолойгоор нугад хүртэл дуулдахаар гуаглах нь: «Эрээд бай! Эрээд бай!» гэж азаргад хандан хэлсэн хэрэг байлаа.

	Педро зог тусаад толгойгоо өргөхөд хоёр нүд нь чулуун нүүрс норсон мэт гялалзаж, таван сарын урьхан салхи хур дэлтэй нь наадна. Ингэж зогсох нь багын минь сэтгэлдээ дүрслэн бодож явсан ойн савдгийг санагдуулна.

	Гүүгээ хашаанд орууллаа. Хөндлөнгийн хүн харвал Педро Стелла хоёрыг нэг гүүний унага гэж бодмоор: Зүсээр ч ижил, биеэр ч ижил. Азарга гүүг чиглээд давхин ирлээ. Дөрвөн хөлийнх нь даан ч янзтай чамин хөдлөхийг харсан хүн үл үзэгдэх үлгэрийн баатар уначхаад жолоо юуг нь барьж явна гэж бодохоор ажээ. Үлгэрийн баатар унасан хөлгийнхөө алхаа гишгээгээр өөрийн хүслээ илэрхийлэх билээ. Адгуус унасан эзнийхээ тушаалаар хөдөлдөг. Харин Педро азаргыг одоо гагцхүү сэтгэлийнх нь жолоо нь захирч яваа билээ. Стелла хатагтай одой азарганы хэр хэмжээнээсээ хэтэрсэн хайранд нэг их итгээгүй аятай зогсож байв. Азарга гүү хоёр хамраа үрэлцэх нь таван сарын энэ сайхан өдөр уулзаж учирсандаа баясан үнсэлцсэн хэрэг байлаа.

	Тэгснээ хөөцөлдөж эхэллээ. Энэ нь нэг нь зугтъя, нөгөө нь гүйцье гэж хөөцөлдсөн биш, зүгээр л сэтгэлийнхээ чилээг гаргаж цэнгэх гэсэн зугаалга байлаа. Гүү давхиж явснаа гэнэт зог тусаж азарганы гүйцэн ирэхийг хүлээнэ. Азарга гүйцэж ирээд гүүг үнэрлэн, үүрсэж, хурц шүдээ арьсанд нь зөөлхөн шигтгэх нь хайраа илчилсэн хэрэг байлаа. Ингэхэд нь гүү: «Хүүш яадаг билээ, та минь!» гэж ичингүйрэн дуу алдах адил чарласнаа аальгүйтэн зугтана.

	Цэцэг жигдэрсэн зүлгэн дээгүүр хос дэвүүр эрвээхэй дэрвэлзэн ниснэ. Тэд дээшээ нисэн ниссээр нарны түмэн алтан цацрагт уусах адил алга болно. 

	Гэтэл намайг дөнгөж дахиад доошоо харахын хооронд өнөөх эрвээхэйнүүд хөл дор минь байгаа зүлгэн дээр ургасан дурсгал цэцэг дээр буугаад ирэх нь харагдана. Амьд байгалийг тэнгэр гагцаараа тэжээж үл чадах ажээ.

	Хөх тэнгэр, хөрст дэлхий хоёул байж байж л сая амьд байгальд амьдрал жаргал гэгчийг хайрлаж чадах ажээ.

	Педро Стелла хоёр хашааны тэртээ өнцөгт зогсож байлаа. Педро байн байн үүрсэх нь хайрын дуу дуулж байсан хэрэг биз. Адгуус бүхэн өөрийн дуутай байдаг, хамгийн сайхан дууг бүтээж чадсан нь хүн ажээ. Хос дэвүүр эрвээхэй гурав дахь удаагаа тэнгэр өөд цойлох үед Педро Стеллаг тэврээд авлаа. Тэдэнд хандан: «Хайрын дээдийг амталцгаа!» гэж хэлэхдээ адгуусны эцэг болчихсон шиг санагдлаа.

	Үдэш хос адгуус саравчиндаа ирэхэд дэл сүүл нь өрвийж сэгсийчихсэн, ихэд ядарсан байдалтай байлаа. Хоёулыг нь нэг дор оруулсан чинь тун ч эвтэй найртай байлаа.

	Педро тэжээлээ анх удаа эс харамлав. Стелла гүү тэвшнээс нь идэлцэнэ. Хайр дурлал ховдог адгуус Педрог ч гэсэн ийн хувиргах чадалтай ажээ. Хашааны нөгөө өндөгт байдаг бяцхан зэгсэн саравчнаас хөгжмийн уянга ая эгшиглэлээ. Хүмүүс дуулж байв. Би ч бас дууллаа.

	Агтын саравчнаас байн байн амгай хангинах нь хөгжмийн аятай нийлнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Моргэн — Германы дээхэн үеийн талбай хэмжих нэгж. Моргэн гэж өглөө гэсэн үг бөгөөд нэг өдрийн дотор хагалж амжих талбайг ингэж нэрлэсэн ажээ.




	[←2]
	 Пони — нэгэн зүйлийн одой үүлдрийн адуу.




	[←3]
	 Газраас тах олбол бэлгэшээж тотгон дээгүүр хадаж авах ёс байдаг ажээ.




	[←4]
	 Энэ нь цочсоноос болж сүнс зайлж болно гэж итгэдэг мухар сүсэгтэй холбоотой ажээ.




	[←5]
	 Шильдбургерүүд— Эртний германы олон домгийн баатар. Үргэлж хөглөж явдаг усан тэнэгүүд




	[←6]
	 Чихэртэй буцалсан усан дээр коньяк хийж бэлтгэсэн, даарч бээрэх үед уух ундаа.




	[←7]
	 Кентавр — эртний герегийн үлгэр домогт гардаг хүн цээжтэй, морь бөгстэй аварга амьтан.




	[←8]
	 Сигар : Навчинд ороож хатаасан хуруу бүдүүн янжуур навчин тамхи ч гэдэг.




	[←9]
	 Пегасус — эртний герегийн үлгэр домогт гардаг яруу найрагчийн нисдэг морь.

